
Teachtaí Dála nó
Comhairleoirí
Contae faoi
Cheilt?
L. 8 agus 9

Dílis don Fhís 
Thug Concubhar Ó
Liatháin cuairt ar
Ghaelscoil Chloch 
na Coillte, Corcaigh
L. 24 agus 25

Nóirín Ní Néill, Coláiste Feirste, Béal Feiste, agus a múinteoir dramaíochta, Suzanne Waring, ag
oscailt clúdach na dtorthaí.  Bhain Nóirín A* amach sa Dramaíocht agus tá sí chun tabhairt faoi
chéim sa Ghaeilge agus sa Dramaíocht in Ollscoil Mhic Aoidh i nDoire. Bhain daltaí Choláiste
Feirste torthaí den scoth i mbliana. I measc dhaltaí Ard Leibhéal bhí ráta pas (A*-E) 100% le
sonrú. Bhí áthas an domhain ar Naoise Ó Faoláin nuair a bhain sé A* amach sa Ghaeilge agus sa
Staidéar Spóirt maraon le A sa Stair agus sa Bhéarla.

Foirfeacht Feirste 
Eisiach

Roinnt
Gaeltachtaí
láidre ag
neartú 
- Torthaí Dhaonáireamh 2011 
TÁ ardú tagtha ar an méid
Gaeilge a labhraítear i roinnt
de na Gaeltachtaí is láidre sa tír
de réir Dhaonáireamh 2011.

Mhéadaigh líon na gcain-
teoirí Gaeilge laethúla i
dtoghcheantair ina bhfuil
Baile na hAbhann, Ros an
Mhíl, an Cheathrú Rua, Leitir
Mór agus Leitir Mealláin i
gConamara, an Feothanach i
gCiarraí agus Mín an
Chladaigh i nDún na nGall.

De réir anailíse atá déanta ag
Donncha Ó hÉallaithe do
Ghaelscéal, tá meath beag
tagtha ar an teanga i gceantair
ar nós Chill Chiaráin, Carna,
Camas, Ros Muc, Gaoth Dob-
hair agus Gort an Choirce. 

Tháinig laghdú suntasach in
Indreabhán ach bhí ardú mór
le feiceáil i Márthain,
toghcheantar ó dheas de
Bhaile an Fheirtéaraigh.

Tuairisc iomlán, L 6-7.

Tabhair duais Obama
do Bradley Manning! 
Nár cheart don Choiste
Nobel an Gradam sin a
bhaint dó agus a bhron-
nadh ar Mheiriceánach a
cheanglaíonn Meiriceá
leis na luachanna is uaisle
dá bhfuil aici - Bradley
Manning? - Eoghan Ó
Néill, L. 10

An Afraic Theas agus
an ANC smálaithe ag
Ár Marikana
Chuir an t-ár i Marikana
na hAfraice Theas uafás ar
an tír, agus ar an domhan.
Mharaigh na péas 34
mianadóir. Shíl muintir
na tíre gur bhain uafáis
mar seo leis an stair, agus
é scór bliain anois ó
cuireadh deireadh le
cinedheighilt – Anton
Mac Cába, L. 4

An Ghaeilge, teanga
na mban ó Thuaidh?
Rinne 304 mac léinn, an
Ghaeilge i mbliana ag GCE
A-Leibhéal ó Thuaidh, sin
0.9% d’iomlán na ndaltaí a
rinne an scrúdú. Rinne a
dhá oiread cailíní an
scrúdú, L. 23 

Scoilt i ngluaiseacht
na Gaeilge i mBostún
Tá scoilt tarlaithe i
gCumann na Gaeilge i
mBostún tráth a bhfuil an
eagraíocht sin beagnach
dhá scór bliain ar an saol.
L. 3 

Soiléiriú á lorg maidir le
gearán faoi dhochtúirí
Colm Ó Broin 

TÁ Comhairle um Inimircigh
na hÉireann ag lorg soiléirithe ó
Chomhairle na nDochtúirí
Leighis maidir le fiosruithe atá
déanta acu i leith dochtúirí ón
iasacht. Léiríonn tuarascáil
bhliantúil na Comhairle Leighis
go bhfuil níos mó seans ann go
ndéanfaidh duine den phobal
gearán faoi dhochtúir a
cláraíodh in Éirinn seachas

dochtúir a chláraíodh thar lear.
Nuair a fhaigheann an

Chomhairle gearán ón bpobal
déanann siad cinneadh fiosrú
iomlán a dhéanamh faoi nó gan
cheann a dhéanamh.

Léiríonn na figiúirí go bhfuil
an seans go ndéanfaí iniúchadh
iomlán ar dhochtúir ón iasacht
cúig huaire níos mó ná go
ndéanfaí iniúchadh ar
dhochtúir Éireannach.

Ar lean ar leathanach 2

Táille tithe níos ísle de bharr
ceangail dhíolacháin? 
Máirtín Ó Catháin

D’FHÉADFADH ceisteanna a
bheith ann faoin íocaíocht
bhliantúil a ghearrfar ar úinéirí
tithe a bhfuil ceangail dhío-
lacháin orthu sa gcóras táillí
tithe atá beartaithe ag an Rial-
tas. 

Bheadh baint mhór ag an
gceist seo le roinnt contaetha
Gaeltachta de bharr ceangail

mar seo a bheith curtha ar
chuid mhaith tithe - bunaithe
ar chúiseanna timpeallachta
agus teanga.  Tá tuarascáil faoi
bhráid an Rialtais faoi bhealaí
éagsúla leis an táille ar thithe
cónaithe a chur i bhfeidhm. 

Níl socrú déanta ag an Rial-
tas fós, ach tá sé ráite acu gur
b’iad na Coimisinéirí Ioncaim a
bheidh ag bailiú na dtáillí.
Tuigtear go bhféadfadh an

táille a bheith bunaithe ar
theacht isteach an úinéara/an
teaghlaigh, achar an tí,  luach
an tí nó luach an tí ar an mar-
gadh oscailte. 

Go dtí seo, cluineadh caint
go bhféadfadh idir €400 agus
€500 sa mbliain a bheith i
gceist ag braith ar an gcaoi a
ndéanfaí leagan amach ar an
gcóras.

Ar lean ar leathanach 2

grainne.mcelwain@gaelsceal.ie

Patricia Ní Chonghaile
Comhordaitheoir Táirgíochta

Baineann Gaelscéal úsáid  as Gaelspell agus
Ceart, bogearraí a chabhraíonn le litriú agus
gramadach na Gaeilge, www.cruinneog.com

Soiléiriú á lorg maidir le
gearán faoi dhochtúirí

Táille tithe
níos ísle de
bharr ceangail
dhíolacháin? 

Ar lean ó leathanach a haon

“Chuireadh muid fáilte
roimh aon soiléiriú a d’fhéad-
fadh an Chomhairle Leighis a
tabhairt, nach gcuirtear cine
san áireamh nuair atáthar ag
déanamh cinneadh an an ceart
iniúchadh a dhéanamh ar
dhuine nó nach ceart,” arsa
urlabhraí Chomhairle um
Inimircigh na hÉireann.

“Cosúil le gach eagraíocht
rialaithe, tá dualgas ar an
gComhairle a chinntiú nach
ndéanfar idirdhealú ar a gcuid
ball ar bhonn cine, tagadh an t-
idirdhealú sin ó othair,
comhghleacaithe, bainistíocht
nó struchtúir inmheánach na

Comhairle féin.”  
Dúirt urlabhraí Chomhairle

na nDochtúirí Leighis go n-
eiseodh siad ráiteas iomlán
faoin gceist. Idir an dá linn,
dúirt an t-urlabhraí gur bhain
na figiúirí le dochtúirí a
chláraítear in Éirinn agus i
dtíortha eile, “ní gá go léireodh
sé sin difríocht i gcine.”

“Bristear síos na gearáin sa
tuarascáil ó thaobh aoise, insc-
ne agus eile de, agus bheifeá ag
súil go mbeidh difríochtaí
éagsúla le feiceáil eatarthu ó
ham go chéile. Déanann
Comhairle na nDochtúirí
Leighis measúnú ar gach
gearán faoi dhochtúir, bunaithe
ar fhiúntas an ghearáin féin.”

Ar lean ó leathanach a haon
Tiocfaidh ceist thábhachtach

chun cinn i dtaobh an táille seo
más rud é go mbeidh luach an tí
ar an margadh sa
gcomhaireamh sa gcóras nua –
rud gur dóigh go mbeidh. 

Ní féidir leo siúd a bhfuil
clásal ceangail teanga (‘enure-
ment clause’) mar a thugtar air
i dtéarmaíocht údaráis áitiúil)
ar a gcead pleanála a gcuid tithe
a dhíol ach ar mhargadh teo-
ranta. 

Tosaíodh ag cuir srianta mar
sin ar cheadúnais phleanála
áiríthe i roinnt contaetha os
cionn deich mbliana fichead ó
shin.  

Bhí na srianta seo bunaithe
ar chúrsaí timpeallachta agus ar
an bpolasaí gur cheart teorainn
láidir a leagan síos leis an méid
tithe a thógfaí i gceantracha
tuaithe.  Ní fhéadfaí an teach a
dhíol go deo ach le
duine/teaghlach as an gceantar
nó daoine a mbeadh
dlúthcheangal acu leis an
gceantar ar chúpla bealach eile.

Tharraing ceangail mar sin
go leor conspóide. Rinneadh
bogadh ar an gcóras de réir i
chéile i gComhairle Chontae na

Gaillimhe agus laghdaíodh an
tréimhse go dtí 7 mbliana sa
gcás agus go mbeadh ceangal
mar seo á chur i bhfeidhm ar
chúiseanna timpeallachta agus
polasaithe tuaithe.

Tosaiodh ag cur ceangail ar
thithe i gceantracha áiríthe
Gaeltachta – Gaillimh mar
shampla – ar chúiseanna tean-
ga leathscór blianta ó shin.  Tá
cúpla cineál ceangail ann, cuid
acu fadtéarmach. 

Ach cloítear le téarmaí 15

bliana agus 7 mbliana sna cean-
gail is deireannaí a bhaineann
leis an nGaeilge san ceantracha
Gaeltachta i nGaillimh. 

Ciallaíonn na ceangail sin
nach ceadmhach na tithe a
dhíol ach amháin le
duine/teaghlach a shásaíonn
na coinníollacha Gaeilge – an
fhaid agus atá an ceangal beo. 

De bharr na dteorainneacha
atá ar thithe a bhfuil ceangail
dhíolacháin orthu d’fhéadfaí an
cás a dhéanamh go bhfuil teo-
rainn freisin ar luach na dtíthe
ar an margadh. 

Dá mbeadh glacadh leis sin
ag an Rialtas bheadh cás láidir
ann leis an táille bliantúil
tithíochta a laghdú dá réir. 

‘Naíscoil na Daróige’ 
diúltaithe ag Aire 
Oideachais
Colm Ó Broin

TÁ iarratas chun naíolann
lánaimseartha a fhorbairt i
nDoire diúltaithe ag Aire
Oideachais an Tuaiscirt, John
O’Dowd.

Rinne Gaelscoil na Daróige
iarratas go n-athrófaí Naíscoil
Mhaol Íosa, atá lonnaithe ar
thailte na scoile, ó bheith ina
ghrúpa spraoi deonach go dtí
a bheith ina naíolann lánaim-
seartha ach níor ghlac an
tAire leis an moladh.

“Is féidir le tuismitheoirí
rogha a dhéanamh a gcuid
páistí a theagasc trí mheán na
Gaeilge agus tá muinín agam

gur féidir leis an soláthar
réamhscolaíochta Gaeilge sa
cheantar freastal a dhéanamh
orthu,” arsa O’Dowd.

Mhaígh an Roinn go raibh
beagnach leath de na spáis atá
ceadaithe i naíolanna sa
cheantar folamh.

Cháin Mark Durkan ón
SDLP an cinneadh, áfach.

“Ó bunaíodh é, tá áit bainte
amach ag Gaelscoil na
Daróige i gcroílár an phobail i
mBaile Mhic Robhartaigh
agus tá an-díomá orm go
bhfuil John O’Dowd ó Shinn
Féin ag diúltú naíolann sa
scoil a fhorbairt,” a dúirt an
Durcánach.

Leaindeáil héileacaptar Agusta Westland 139 de chuid na seirbhís nua éigeandála aeir ed chuid an Aerchóir agus an FSS ar Pháirc an
Chathánaigh, An Cheathrú Rua, ar cuairt cleachtaidh an Aoine seo caite, rud a  chuir gliondar ar chroíthe na bpáistí áitiúla. Seoladh an
tseirbhís nua seo ar an 4ú lá de Mheitheamh seo caite mar chlár píolótach féachaint cén tóir a mbeadh ar a leithéid sin de sheirbhís in
Éirinn agus í dírithe go speisialta ar an Iarthar. Ón am a seoladh an tseirbhís chuaigh an héileacaptar san aer ar a laghad uair amháin gach
lá ag freagairt glaoch éigeandála. Tá an héiliceaptar lonnaithe i Ceathrú Briogáid an Iarthair, Dún Chostúim i mBaile Áth Luain. Seo í an
ceann is mó luais dá cineál, le huasluas de 315k san uair agus is féidir léi a bheith in aon áit in Éirinn taobh istigh de 50 nóiméad.

Spéis agat i bpost maith le Gaeilge?

Tapaigh do dheis agus bain cáilíocht 
aitheanta ollscoile amach!
Tá na cúrsaí iarchéime seo a leanas le fáil in  
Ollscoil na hÉireann, Gaillimh in 2012-2013:

 

Eolas: 091 595101 
caroline.nifhlatharta@oegaillimh.ie
www.oegaillimh.ie/acadamh

www.oegaillimh.ie

CÚRSAÍ

CÚRSA

á reáchtáil ag Europus i gcomhar le 
Údarás na Gaeltachta agus GMIT

Cúrsa 6 mhí i gCarna i gConamara

Ag tosú tús Dheireadh Fómhair

Ní bheidh aon táille ar an gcúrsa. 

Agallamh agus scrúdú scríofa ar iarrthóirí agus roghnú
randamach i gcás an iomarca iarrthóirí.

Iarratais roimh  27 Meán Fómhair go Europus, 
An Cheathrú Rua, Co. na Gaillimhe

An Cheathrú Rua
091-595492 

Gach eolas ó Europus 091 595492    •    aine@europus.ie 

M.Sc./ Dioplóma Iarchéime 
i nGaeilge Fheidhmeach

agus Aistriúchán

Eisiach

Scoilt i ngluaiseacht na Gaeilge i mBostún
– beagnach 40 bliain tar éis a bhunaithe 
Máirtín Ó Catháin

TÁ scoilt tarlaithe i gCumann
na Gaeilge i mBostún tráth a
bhfuil an eagraíocht sin bea-
gnach dhá scór bliain ar an
saol.  

Beidh Cumann na Gaeilge
féin ag leanacht ar aghaidh
ach tá dream daoine imithe as
anois agus cumann nua
bunaithe acu.  

“Ár dTeanga Dhúchais” an
t-ainm atá ar an ngluaiseacht
nua agus tá roinnt ranganna
Gaeilge tosaithe acu in Massa-
chusetts cheana féin.  

Beifear ag clárú na hea-
graíochta nua go hoifigiúil
mar eagraíocht faoi scáth
rialacha an Stáit go gairid. 

De bharr aighnis a thárla
aimsir an chruinnithe chinn
bhliana trí mhí ó shin atá an
scoilt seo tarlaithe.  

Toghadh oifigigh nua i
gCumann na Gaeilge ag an
gcruinniú cinn bhliana a
reáchtáladh san Ionad
Cultúrtha Éireannach in Can-
ton – an áit a bhfuil a chean-
ncheathrú ag an gCumann
Lúthchleas Gael i Massachu-
setts freisin. 

Toghadh Maidhc Newell, as
Ros Cíde i Ros Muc ó dhúchas,
ina chathaoirleach nua agus
toghadh Bernadette Nic Con
Iomaire, as Casla i gConamara
ó dhúchas, ina leaschathaoir-
leach. 

Cuireadh roinnt daoine nua
ar an gcoiste freisin. 

Bhí slua mór ag an gcruin-
niú agus chaill cuid de na
hoifigigh a bhí ann le
scaitheamh maith a gcuid
postanna;  bhí Peigí Ní
Chlochartaigh as Loch Con
Aortha i gCill Chiaráin ó

dhúchas ina measc.  
Bhí a hainm siúd luaite le

Cumann na Gaeilge i mBostún
i bhfad agus i ngearr agus bhí
breis agus 20 bliain caite aice
ina cathaoirleach ar an
gcumann.  

Tugadh ceann de ghradaim
onóracha an nuachtáin “The
Irish Echo” di trí bliana ó shin
mar aitheantas don obair atá
déanta aice ag cur na Gaeilge
agus chultúr na hÉireann
chun cinn i Meiriceá. 

Bhí caint ann le scaitheamh
i measc chuid de bhaill Chu-
mann na Gaeilge i mBostún
gur cheart féachaint leis an
mballraíocht a mhéadú;
tuairim 300 a bhí gníomhach
ann le roinnt blianta.  

Tuigtear go raibh sto-
caireacht ar bun sular
reáchtáladh an cruinniú cinn
bhliana agus gur tugadh roin-

nt ball nua isteach sa
gcumann go gairid roimh
dháta an chruinnithe i mí na
Bealtaine. 

In 1973 a bunaíodh Cumann
na Gaeilge i mBostún.  Tá ran-
ganna Gaeilge go leor
eagraithe acu in imeacht na
mblianta, tugadh daoine
anonn as Éireann agus
cuireadh roinnt mac léinn go
hÉirinn mar chuid d’obair na
heagraíochta. 

Tá “Ár dTeanga Dhúchais” i
mbun oibre anois ag tabhairt
baill nua isteach sa gcumann
sin.  

Tuigtear go bhfuil cuid den
dream a bhí láidir i gCumann
na Gaeilge san aimsir a cait-
headh imithe le “Ár dTeanga
Dhúchais” agus  go bhfuil iar-
chathaoirleach an Chumainn,
Peigí Ní Chlochartaigh, ina
measc sin. 

Príosún do ghníomhaire Breatnaise 
Anton Mac Cába

GEARRADH 45 lá príosú-
nachta ar Bhreatnach, mar
gur dhiúltaigh sé glacadh le
hordú cúirte i mBéarla. 

Bhí Jamie Bevin ar dhuine
de dhream a ghlac seilbh ar
oifig an fheisire
Chaomhaigh, Jonathan
Evans, i gCaerdydd anu-
raidh. 

Rinneadh é sin mar agóid
in éadán ciorruithe ar
bhuiséad S4C. 

Scríobh Bevin mana ar an
mballa agus d’ordaigh an
chúirt dó cúiteamh £1,021
(€1,298) a dhíol as. Dúirt sé
go raibh na hachmhainní
aige leis an gcúiteamh a
dhíol, ach nach ndéanfadh sé
sin, mar go raibh an t-ordú i
mBéarla, in ainneoin gur iarr
sé trí huaire gur i mBreatnais
a bheadh an t-ordú.

Dúirt sé leis an gcúirt gur
“pribhléid” a bhí ann dul faoi
ghlas. 

Chuir sé “drochmheas ar
an mBreatnais” i leith phéas
agus fhoireann na gcúirtean-
na. Thug scaifte dá lucht
tacaíochta bualadh bos do
Jamie Bevin sa chúirt.

Cuireadh cosc air glaonna
guthán a dhéanamh i
mBreatnais ó phríosún
Caerdydd. 

B’éigean do Choimisiún na
Breatnaise brú a chur ar
bhainistíocht an phríosúin.
Chaill sé cuid mhór dá chear-
ta mar phríosúnach mar gur

dhiúltaigh sé foirmeacha
Béarla a shíniú.

Is múinteoir scoile i
Merthyr Tudful é Bevin, tá sé

36 bliain d’aois agus tá
ceathrar clainne air. Bíonn
an-lámh aige in eagrú fheilte
ceoil Breatnaise.

An Afraic Theas agus an ANC
smálaithe ag Ár Marikana 
Anton Mac Cába

Chuir an t-ár i Marikana na
hAfraice Theas uafás ar
an tír, agus ar an domhan.
Mharaigh na péas 34
mianadóir. Shíl muintir

na tíre gur bhain uafáis mar seo leis
an stair, agus é scór bliain anois ó
cuireadh deireadh le cinedheighilt.

Tá Marikana ar an tríú mianach
platanaim is mó ar domhan. agus
28,000 duine san iomlán ag obair
ann. Tá sé i gceantar tuaithe, 113 cil-
iméadar siar ó thuaidh ó Johannes-
burg, an chathair is mó sa tír.

Ba iad na druileálaithe carraige a
spreag an stailc. Bíonn siad seo ag
obair ag éadán an mhianaigh, le
druilire 25 cileagram. 

Seal oibre ocht n-uaire a chuireann
siad isteach leis sa jab is contúirtí i
dtionscal na mianadóireachta. Go fiú
mura dtarlaíonn timpiste, bíonn
bodhaire iomlán ina chontúirt
chomh maith. Is inimircigh ó
Lesotho, nó daoine ón tuath, is mó a
bhíonn ina ndruileálaithe. 

Tá sé ráite faoin jab seo go mbíonn
tú spíonta amach aige i ndiaidh cúig
bliana agus 4,000 Rand sa mhí, nó
€389.96, an tuarastal atá i mianach
Lonmin i Marikana.

Tá dhá cheardchumann ann, an
NUM (Ceardchumann Náisiúnta na
Mianadóirí) agus an AMCU (Cumann
na Mianadóirí agus Ceardchumann
na Tógála) an ceann eile.

Bhí Martin Legassick, sóisialach a
bhí gníomhach sa streachailt in
éadán na cinedheighilte, ag cruinniú
de na stailceoirí Dé Luain. 

Dúirt sé go raibh na mílte ann “An
rud a chur iontas orm, ná nach raibh
aon eagla ar phobal ná ar oibrithe
Marikana,” ar seisean. 

“Bhí atmaisféar gruama agus fear-
gach ag an chruinniú, bhí siad
daingean diongbháilte leanúint leis
an stailc, chun an dhá céad caoga
éigean a gabhadh a scaoileadh saor,
agus mar sin. An scéal a dúradh linne
ná nár caitheadh ochtar déag den
cheathrar agus tríocha a maraíodh,
ach gur Casspirs (iompróirí armúrtha

pearsanra, ó ré na cinedheighilte) a
chuaigh ina mullach, ach ní thig liom
sin a dheimhniú.”

Dúirt Leagassick nach aon cheard-
chumann a d’eagraigh an stailc, ach
na druileálaithe carraige iad féin:
“Toghadh coiste – labhair duine

amháin acu inniu. As an gcúigear
eile, maraíodh ceathrar acu san ár.
Thosaigh an t-aighneas Dé hAoine
an 9ú lá de Lúnasa. Rinne siad iar-
racht dul chuig an mbainistíocht,
ach chur daoine ón NUM bac fisciúil
rompu. 

Léiríonn sin an dóigh go bhfuil an
NUM anois níos cóngaraí don bhain-
istíocht -  tuairiscítear go
bhfaigheann an tArd-Rúnaí níos mó
ná R100,000 (€9,725) sa mhí.
Deirtear linn gur chaith achan duine
a gcuid t-léinte NUM i leataobh.
Agus an stailc thart, is iad an AMCU
atá ag baint tairbhe as, agus a bhí
chun tosaigh go maith ag an gcruin-
niú inniu. Ach níl oiread sin oibrí ag
caitheamh t-léinte AMCU go fóill.” 

Ba cheardchumann é an NUM a
bhíodh radacach. Bhí páirt mhór acu
sa streachailt in éadán na cined-
heighilte. 

Anois, meastar go bhfuil sé
rómhór le rialtas an ANC (Comhdháil
Náisiúnta na hAfraice). 

Dar leis an Financial Times, “tá
cuid mhór oibrithe den bharúil go
ndearna an NUM dearmad ar a ról
mar ceardchumann de chuid an
phobail, agus gur polaitíocht is mó a
spreagann é.” 

Ba é Cyril Ramaphosa, a bhunaigh
an NUM, agus a bhí ina Ard-Rúnaí le
blianta. Bhí sé ina réabhlóidí Marx-
ach ag an am. 

Anois, tá sé ina stiúrthóir ar Lon-
min, an comhlacht ar leo an mianach
ag Marikana.

Tá na hoibrithe faoi thalamh den
bharúil go ndéanann an NUM
neamhaird orthu anois. Dhá bhliain
ó shin tháinig Leas-Uachtarán an
cheardchumainn go Marikana. 

D’iarr sé ar na hoibrithe glacadh le
tairiscint ón mbainistíocht. Cait-
headh cloch leis agus chaith sé 6
seachtainí san ospidéal; fágadh ar
leathshúil é.

Tá an 250 mianadóir a gabhadh sa
stailc faoi ghlas ar fad. Tá dúnmharú
agus iarracht ar dhúnmharú i measc
na gcúiseanna atá curtha ina leith.

Tá éiginnteacht le feiceáil sa rial-
tas. D’fhógair an tUachtarán Jacob
Zuma seachtain dobróin sa tír. 

Dúirt Riah Phiyega, Coimisinéir na
bPéas, nár cheart do na péas brón a
bheith orthu. “

Níl ceist ar bith faoi shábháilteacht
an phobail,” ar sí. “Ná bíodh imní
oraibh faoin rud a tharla.” 

Iarfheidhmeannach sinsearach
leis an mbanc ABSA is ea Phiyega. Tá
Páirtí Cumannach na hAfraice Theas
mar chuid den rialtas. Dúirt Blade
Nzimande, an tArd-Rúnaí: “Caith-
fidh fiosrúchán an uachtaráin
breathnú ar an bpatrún foréigean atá
ceangailte leis an mbréagcheardchu-
mann AMCU.”  

D’eisigh COSATU, an comhdháil
ceardchumann is mó sa tír, ráiteas i
ndiaidh an áir. Dúirt sin gur scaoil
stailceoirí leis na péas, cé nach bhfuil
aon  fhianaise gur tharla sin, agus
níor gortaíodh péas ar bith. Roimh
an áir, eisíodh ráiteas “ag iarraidh ar
na péas na coirpigh uilig a ghabháil,
a bhailíonn lena chéile gan aon
chead a iarraidh de réir an Achta um
Chruinnithe Poiblí.” 

Beagnach glúin iomlán i ndiaidh
dheiridh na cinedheighilte, tá an
Afraic Theas ar cheann de na tíortha
is míchothroime ar domhan. 

Cuirfidh ár Marikana cor i stair na
tíre, mar tá fearg ar an lucht oibre. “Is
fearr bás a fháil ná a bheith ag obair
don chac sin,” a dúirt mianadóir leis
an nuachtán Mail & Guardian.

Níor tháinig na sluaite a d’iarr Allister 
Anton Mac Cába

THEIP go tubaisteach ar iarratas a
rinne an Comhalta den Tionól Reach-
tach, Jim Allister, Dé hAoine seo
caite. 

D’iarr sé ar dhílseoirí dul ina sluaite
go Ros Earcáin, Co Aontroma, Dé
hAoine seo caite. B’shin mar gur
chuir Coimisiún na bPáráideanna
cosc ar mhórshiúl ag banna Oráis-

teach ar an mbaile. 
Níor tháinig aon slua mór. 
Is é Allister an t-aon Chomhalta

den Tionól Reachtach atá ag an
nGuth Traidisiúnta Aontachtach
(TUV). Is do thoghcheantar Aontraim
Thuaidh a toghadh é. 

Tugann UDA ‘Londaindoire-Tuais-
cirt Aontrama’ tacaíocht do. Tá siad-
san i ndiaidh scoilteadh ón UDA, le
seasamh níos míleata a ghlacadh.

Léirigh seasamh Allister ar Ros
Earcáin go gcreideann sé nach bhfuil
seans acu mórán de lucht tacaíochta
an DUP a mhealladh. Tá sé sásta coin-
neáil le mionlach beag. B’ar éigean a
thug sé an suíochán in Aontroim
Thuaidh. Cinnte, tá sé ag treabhadh
goirt aonair. Is eisean an t-aon Bhall
Tionóil atá ag an TUV. Thar tréimhse
ceithre mhí anuraidh, chuir sé 229
ceist scríofa. B’shin níos mó ná Páirtí

na Comhghuaillíochta ina iomláine.
Tá ochtar Comhaltaí sa Tionól Reach-
tach ag Páirtí na Comhghuaillíochta.

Is eisean agus Steven Agnew ón
gComhaontas Glas an t-aon beirt sa
bhfreasúra, as an 108 Comhalta den
Tionól Reachtach. Dá bharr,
faigheann sé cluas na meán in aman-
na. Is duine ábalta é, atá in ann Airí a
chur faoi bhrú. Bhí sé seal ina
Fheisire Eorpach ag an DUP, mar sin,

is maith leis a shean-chomrádaithe a
chur faoi bhrú. “Is dealg i bhfeoil an
DUP é,” arsa Comhalta den Tionól
Reachtach náisiúnach.

Tá sé go láidir in éadán an Fhei-
dhmeannais. “Tá ról aige,” arsa
foinse sinsearach sa DUP. “Tig leis
Airí a náiriú faoi cheisteanna. Ach
bíonn sé níos éifeachtaí ar an stuif
‘normálta’ ná ar na ceisteanna móra
polaitiúla.” 

Na péas agus na mairbh : an radharc díreach tar éis gur scaoil na Péas ar mhiandóirí san Afraic Theas. 

Cruinniú de chuid an cheardchumainn in Marikana, An Afraic Theas, Dé
Luain.

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

CÚRSA

Cúrsa Dioplóma sna hEalaíona 
(An Ghaeilge Fheidhmeach)

2012 – 2014

Is é an dáta deireanach ar a nglacfar le foirmeacha 
iarratais comhlánaithe

Dé hAoine, 14 Meán Fómhair 2012

Caidéal an Pharóiste
TÁ tuairisc ag Gaelscéal inniu
(L8-9) ag déanamh comparáid
idir an méid ama a chaitheann
polaiteoirí in Éirinn ar chúrsaí
áitiúla agus an méid ama a
chaitheann a gcomhghlea-
caithe  thar lear. Is léir go bhfuil
difríocht shuntasach idir
Éirinn, an Bhreatain (na tíortha
Angla-Shacsanacha mar a dúirt
feisire ón Ísiltír) agus tíortha ar
an Mór-Roinn. 

Is beag ama a chaitheann
polaiteoirí ansin ar cheisteanna
áitiúla. Dúirt polaiteoir
Sasanach go raibh air plé le cúr-
saí áitiúla (mar shampla,
gearán ó bhean a raibh cat
marbh ina gairdín) toisc go

bhfuil rialtas áitiúil mí-éifeach-
tach.  

Cén fáth nach bhfuiltear ag
réiteach na mí-éifeachtaí sin,
áfach? Is cinnte go bhfuil bun-
táiste ag polaiteoirí sa tSu-
alainn nó san Ísiltír de bharr go
bhfuil feidhmeannachtaí
réigiúnacha acu le tabhairt faoi
go leor de na cúrsaí seo. Mar
aon leis sin, níl an traidisiún
acu go rachadh an pobal i
dteagmháil le TD nó MP má
bhíonn fadhb acu. Leithscéalta
atá anseo. 

Níl na polaiteoirí anseo ag
iarraidh an córas a athrú toisc
go mbaineann siad leas as iad
féin. Ní chuireann na huairean-

ta fada oibre isteach orthu, is
maith le go leor acu a bheith ag
dul i measc an phobail ag plé
leis seo, siúd agus eile. 

Ní oireann an obair ná an stíl
bheatha seo do gach duine, rud
a chuireann teorainn ar an
saghas daine a théann I mbun
na polaitíocht in Éirinn. 

Aithníonn feisirí thar lear go
bhfuil buntáistí ag an gcóras
Angla-Shacsanach sa chaoi is
go bhfuil teagmháil níos rialta
ag na teachtaí leis an bpobal. 

B’fhéidir go bhfuil ceacht le
foghlaim ónár gcol ceathracha
in Albain, áit a bhfuil meascán
den chóras liostaí agus an córas
toghcheantair i bhfeidhm.

Ní fhágfaidh an Ghréig an euro,
bhuel b’fhéidir go bhfágfadh
TÁ athrú suimiúil tagtha ar an
méid atá le rá ag polaiteoirí
agus oifigigh an Aontais Eor-
paigh faoi thíortha an euro.

Bhíothas  ag rá nár chreid
siad go mbeadh pacáiste tar-
rthála de dhíth ón nGréig, ón
bPortaingéil, ó Éirinn ná ón
gCipir. Ansin fuair siad uilig
pacáiste tarrthála. Tá an rud
céanna á rá faoin Spáinn agus
faoin Iodáil faoi láthair.

Dúirt na hoifigigh nár chreid
siad go mbeadh an dara tar-
rtháil de dhíth ón nGréig, ach
fuair siad ceann. Táthar ag
séanadh go mbeidh an dara tar-
rtháil de dhíth ó Éirinn chomh
maith.

Ó thaobh an euro é féin de, tá
athrú tagtha ar na ráitis faoin
nGréig. Bhíothas a rá nach
raibh aon chosúlacht ann go
bhfágfadh an tír crios an euro.
Ansin tugadh rabhadh gur
tubaist uafásach a bheadh ann
dá mba rud é gur fhág siad an t-
airgeadra. 

Seachas a bheith ag rá nach
bhfágadh an Ghréig an euro
bhíothas a rá nár cheap siad gur
cheart dóibh an chrios a fhágáil.
Anois, áfach, táthar ag rá nach

bhfuil sé cinnte gur tubaist a
bheadh ann dá bhfágfadh an
Ghréig an euro.

Dúirt Juergen Stark, iarbhaill
de bhord feidhmeannach
Bhanc Ceannais na hEorpa, an
tseachtain seo caite go dtioc-
fadh an euro slán as imeacht na
Gréige. Tá sé ráite ag Aire
Gnóthaí Eachtracha na Fion-
lainne go bhfuil plean curtha i
dtoll chéile ag an tír ar eagla go
dteipfeadh ar an airgeadra go
hiomlán. Go dtí seo, bhí ráitis
na móruaisle bunaithe ar an
méid a bhí siad ag iarraidh a
tharlú, ní ar an rud ba chosúla
nó an rud a bheadh réalaíoch.

Idir an dá linn, tá baol eile ag
bagairt ar an airgeadra. Tá cin-
neadh le fógairt ag Cúirt
Uachtarach na Gearmáine ar an
12 Meán Fómhair an mbeidh
reifreann ag teastáil chun tuil-
leadh cumhachtaí a aistriú ó
Bheirlín go dtí an Bhruiséal.
Bheadh seans láidir ann go
vótálfadh muintir na Gear-
máine in éadan an chonartha
dá dtabharfaí vóta dóibh as sio-
cair na míshástachta atá orthu
faoin airgead atá tugtha ar
iasacht acu chuig na buachaillí
dána i gclub an euro. Ní fios
céard a tharlódh sa chás sin. 

Ar ndóigh, dá mbeadh an
togra Eorpach níos daonlathaí
seans maith nach mbeadh
muid sa tsáinn seo ar chor ar
bith. Dá mba rud é go raibh reif-
reann sna tíortha ar fad san
Aontas faoin euro tá gach seans
go ndiúltódh an pobal dó.
Cheap na polaiteoirí nach raibh
an chosmhuintir cliste go leor,
áfach. Cheap siad gur acu féin a
bhí an tuiscint ab fhearr faoi
ceard a bhí go maith don Aon-
tas agus ceard nach raibh – ní
fhéadfaí an cheist a fhágáil
faoin hoi polloi.

Oíche Chultúir i dTeach Laighean
BEIDH deis ag an bpobal cuairt
a thabhairt ar Theach Laighean
mar chuid den Oíche Chultúir
ar 21 Meán Fómhair. 

Foirgneamh stairiúil, galánta
atá id Teach Laighean agus
molaim daoibh an deis seo a
thapú.

Rud a thabharfaidh sibh faoi
dheara ná pictiúir
d’iarThaoisigh agus ceannairí
eile atá crochta ar na ballaí. Mar
aon leo sin, tá dealbha Cla-
saiceacha de pholaiteoirí eile
ann chomh maith. In ainneoin
nach bhfuil impireachtaí
faiseanta na laethanta seo,
seanchleachtas a bhí ann com-
paráid a dhéanamh idir
polaiteoirí agus móruaisle na
hImpireachta Rómánaigh – iar-
racht cuma fhiréan,
cumhachtach a chur orthu a
bhí ansin.

Rud a thabharfaidh sibh faoi
dheara ná go bhfuil Seomra na
Dála i bhfad níos lú ná mar a
bhreathnaíonn sé ar an teilifís.
Níl sa Seanad ach seomra beag
bídeach.

Beidh an Oíche Chultúir ar
siúl ar an Aoine, mar sin ní
bheidh aon duine i Seomra na
Dála - mar a bhíonn de gnáth, a

deir sibh! Ach le bheith
cothrom faoi, ní hé go mbíonn
parlaimintí eile lán go béal ó
mhaidin go hoíche ach an
oiread. De réir feisire par-
laimint de chuid an Pháirtí
Ghlais sa tSualainn, Lise
Nordin (féach L8-9), ní bhíonn
ach b’fhéidir deichniúr i bpar-
laimint na tíre sin go hiondúil,
ach amháin nuair a bhíonn

ceisteanna á gcur ar an
bPríomhaire.

Tá taithí againn a bheith ag
breathnú ar Theach na dTeach-
taí i Sasana agus é lán le feisirí i
mbun díospóireachta agus dia-
bhlaíochta. Bíonn sé chomh
folamh leis an Dáil an chuid is
mó den am, áfach, agus is
cosúil nach eisceachtaí iad na
hamanna sin ach an oiread.

An euro Gréigeach: An 
mbeidh a leithéidarís ann?

Seomra na Dála.

Taobh amuigh den
Ghaeltacht, is é an
tomhas a úsáidim,
chun comparáid a
dhéanamh idir

ceantair éagsúla ná an
céatadán den daonra (3 bliana
d’aois suas) ar éilíodh ina
leith go labhraíonn siad
Gaeilge go seachtainiúil ar a
laghad taobh amuigh den
chóras oideachais (TACO),
Mar a mhíníos an tseachtain
seo caite, feileann an tomhas
sin na ceantair taobh amuigh
den Gaeltacht, mar gur beag
deise a bhíonn ag daoine,
nach bhfuil cónaí orthu i
gceantar Gaeltachta, an
Ghaeilge a usáid go laethúil le
linn gnáthchaidreamh sóisial-
ta sa phobal. Ach i gceantair
ina bhfuil an Ghaeilge
ceaptha a bheith mar theanga
pobail, bheifeá ag súil go
mbeadh deiseanna ag daoine
le Gaeilge a úsáid go laethúil.
Ar an gcaoi sin, usáidim-se

céatadán na gcainteoirí
laethúla taobh amuigh den
chóras oideachais le tomhas a
fháil ar an méid Gaeilge atá in
úsáid i gceantar ar bith ag a
bhfuil aitheantas oifigiúil mar
Ghaeltacht, do réir na dteo-
rannacha a leagadh síos in
1956. 

Dála an scéil, ba é an
tomhais a d’úsáid an Staidéar
Cuimsitheach Teangeolaíoch
ar Úsáid na Gaeilge sa
Ghaeltacht, ná an céatadán de
chainteoirí laethúla Gaeilge,
bíodh sé taobh istigh nó
taobh amuigh den chóras
oideachais. 

Glacaim leis go mba é an
chúis ar úsáideadar an
tomhas sin, nach raibh na
figiúirí ar fáil nuair a scríob-
hadh an tuarascáil a d’in-
seodh líon na gcainteoirí
laethúla Ghaeilge taogh
amuigh den chóras
oideachais. 

Mhol an Staidéar Cuim-

sitheach Teangeolaíoch go
mbeadh aitheantas Catagóir
A ag ceantar Gaeltachta ag a
mbeadh 67%, nó dhá thrian,
den daonra ina gcainteoirí
laethúla Gaeilge agus go

mbeadh aitheantas Catagóir B
ag ceantar le 44% go dtí 66%
ina gcainteoirí laethúla agus
le Catagóir C a mbeadh 30% ar
a laghad ina gcainteoirí
laethúla. 

Níl an Anailís seo
Iomlán
An anailís is féidir a dhéanamh,
ag an bpointe seo tá sí teoranta
sa mhéid is nach bhfuil
briseadh síos ar fáil go fóill ón
CSO do na toghranna atá
measctha: toghroinn ina
bhfhuil cuid den toghroinn
taobh istigh den Ghaeltacht
agus cuid dhó taobh amuigh,
níl figiúirí ar fáil ach don
toghroinn ina iomlán. Leis an
bhfadhb a léiriú, tóg Gaeltacht
na Mí. Tá Gaeltacht na Mí
déanta suas de 5 thoghroinn,
agus i gcás gach cinn acu, tá
cuid den toghroinn sa
Ghaeltacht agus cuid dhó
taobh amuigh, agus mar nach
bhfuil an briseadh síos ar fáil a
ligfeadh dom an ceantar
Gaeltachta a dheighilt ón gcuid
eile den toghroinn, ní féidir ag
an bpointe seo aon torthaí a
thabhairt do Rath Chairn ná do
Bhaile Ghib cé gur féidir torthaí
a thabhairt do Ghaeltacht na
Mí ina iomláine, mar atá tugtha
i dTábla 1 thíos. Ar an gcaoi
chéanna, níl aon fhigiúirí
tugtha do Chléire i gCo. Chor-
caí, mar go bhfuil figiúirí Inis
Arcáin (sa Ghalltacht) istigh le
figiúirí an oileáin Gaeltachta.

Níl an fhadhb chomh mór i
gcás Gaeltacht Phort Láirge, cé
go bhfuil Gaeltacht na nDéise
déanta suas de thoghranna atá
measctha, ach os rud é go
bhfuil Gaeltacht Phort Láirge le
chéile in aon cheantar amháin
tíreolaíoch, is ionann an figiúr
do Ghaeltacht Phort Láirge
agus Gaeltacht na nDéise, i
dTábla 1 thíos.    Mar a léiríonn
Tábla 1 thuas, tháinig méadú i
nGaeltacht Chiarraí (+1.3 pt %)
agus Gaeltacht Chorcaí (+2.7 pt
%)  idir 2006 agus 2011 sa
chéatadán den daonra a
éilíonn go n-úsáideann siad an
Ghaeilge go laethúil taobh
amuigh den chóras oideachais.
Laghdú beag a tharla i

nGaeltachtaí Dhún na nGall (-
0.8 pt %), Gaeltachtaí na Gail-
limhe (-1.4 pt %)  agus
Gaeltachtaí Mhaigh Eo (-1.1 pt
%) agus Gaeltacht Phort Láirge
(-3.2pt %)  agus Gaeltachtaí na
Mí (-2.5 pt %).  Cé gur tháinig
méadú de 660 i líon na gcain-
teoirí laethúla Gaeilge, taobh
amuigh den chóras oideachais,
sa Ghaeltacht ina iomláine, bhí
laghdú de bheagán ar an
gcéatadán de bharr méadaithe
de thart ar 5,000 i ndaonra na
Gaeltachta idir 2006 agus 2011.  

Na Toghranna i
gCatagóir A
Sa Staidéar Cuimsitheach
Teangeolaíoch, tugadh stádas
Catagóir A do 24 Toghroinn
Ghaeltachta. I dTábla 2 thíos,
léirítear  an t-athrú atá tarlaithe
idir 2006 agus 2011 i líon na
gcainteoirí laethúla taobh
amuigh den chóras oideachais.
Dar leis an anailís seo, is é Cill
Chuimín I (Na Minna / An
Tulaigh / Ros an Mhíl) i
nGaeltacht Chonamara Theas
an ceantar is mó sa tír ina n-
úsáidtear an Ghaeilge go
laethúil taobh amuigh den
chóras oideachais. I lar an
cheantair seo tá cean-
ncheathrú TG4 lonnaithe. Sa
tarna háit tá An Crompán (An
Cheathrú Rua / Doire an
Fhéich), ceantar ina bhfuil
RnaG lonnaithe.  Sa tríú háit ar
an liosta tá Cill Chuáin (An
Feothanach) i gCorca Dhuib-
hne. 

Tá laghdú suntasach de 7 pt
% tarlaithe i Sailearna
(Indreabhán), an ceantar a bhí
ar bharr an liosta do réir
Dhaonáireamh 2006. Is i
Márthain, an ceantar soir ó
dheas de Bhaile an
Fheirtéaraigh, is mó a tháinig
méadú ar chéatadán na gcain-
teoirí laethúla idir 2006 agus
2011. Tharla seo de bharr
laghdú sa daonra ach méadú ar

Daonáireamh 2011 maidir
le Labhairt na Gaeilge -
Cuid 3:  Na Gaeltachtaí
Sa tríú cuid dá anailís ar thorthaí ón Daonáireamh 2011 do Gaelscéal, breathnaíonn Donncha Ó
hÉallaithe ar na ceantair Ghaeltachta, go speisialta ar na ceantair ar tugadh stádas Catagóir A
dóibh sa Staidéar Cuimsitheach Teangeolaíoch (2007). Mar a mhíníonn sé san alt, níl an t-eolas
iomlán ar fáil go fóill ón CSO do gach ceantar Gaeltachta.  

Tábla 1: % cainteoirí laethúla Gaeilge, taobh amuigh den
chóras oideachais, i nDaonra (3bl.+) Gaeltachta na
gContaetha, do na blianta 2006 agus 2011.

Foinse: Tá an tábla seo curtha le chéile ag Donncha Ó hÉallaithe ag úsáid figiúirí atá foilsithe
ag an CSO ó Dhaonáireamh 2006 agus 2011, atá le fáil ar shuíomh idirlín an CSO. 

Ailt an Chorráin, na Rosa, Tír Chonaill. Le 3.68% den daonra ag caint Ghaeilge taobh amuigh den chóras oideachais go rialta, cén
fáth a bhfuil sé sa Ghaeltacht Oifigiúil?

an am céanna i líon na gcain-
teoirí laethúla ó 151 in 2006 go
dtí 170 in 2011. 

Tá titim suntasach tarlaithe i
gCill Chuimín II, an ceantar
beag daonra a shíneann soir ó
thuaidh de cheantar Chamais,
ina bhfuil na bailte Ghleann
Treasna agus Leitir Móir na
Coille. Dá gcuirfí an critéar i
bhfeidhm do Chatagóir A, a bhí
molta ag an Staidéar Cuim-
sitheach Teangeolaíoch, is é sin
go mbeadh 67% den daonra
ina gcainteoirí laethúla Gaeilge
(cuma an taobh amuigh nó
taobh istigh den chóras
oideachais iad) bheadh a stá-
das mar cheantar Gaeltachta
de Chatagóir A á chailliúint ag
an gceantar seo, nó bheadh ar a
laghad an ceantar le scoilteadh
idir dhá chatagóir Ghaeltachta.

Cnoc an Daimh (Ceathrú
Thaidhg) an t-aon cheantar i
Maigh Eo ar a bronnadh an stá-
das Catagóir A sa Staidéar
Cuimsitheach Teangeolaíoch,

ach os rud é go bhfuil an
céatadán de chainteoirí
laethúla titithe ó 67% in 2002
go dtí 60% in 2011, bheadh sé i
mbaol a stádas A a chailliúint
dá gcuirfí na critéir a bhí molta
sa Staidéar Cuimsitheach
Teangeolaíoch i bhfeidhm.  

Ceantar eile a bheadh i
mbaol an stádas Chatagóir A a
chailliúint is ea An Spidéal i
nGaeltacht Chonamara. Tá an
% de chainteoirí laethúla
Gaeilge tite go dtí 65% ó 68% in
2002. 

Na Ceantair nach
bhfuil i gCatagóir A: 
Seo thíos táblaí atá déanta
amach agam do chuid de na
ceantair eile Ghaeltachta,
nach bhfuil státas de
chatagóir A acu agus atá go
hiomlán taobh istigh de theo-
rainneacha na Gaeltachta. Nil
an t-eolas seo iomlán mar atá
mínithe thuas. 

Tábla 2: Toghranna i gCatagóir A in ord do réir an % de
chainteoirí laethúla Gaeilge sa Daonra (3bl.+), taobh amuigh
den chóras oideachais .

Tábla 3: Toghranna eile, seachas Catagóir A, i nGaeltacht na
Gaillimhe in ord do réir an % de chainteoirí laethúla Gaeilge
sa Daonra (3bl.+), taobh amuigh den chóras oideachais, 2011.
Níl aon toghroinn measctha san áireamh anseo.

Foinse: Tá an tábla seo curtha le chéile ag Donncha Ó hÉallaithe ag úsáid figiúirí atá foilsithe ag
an CSO sna táblaí SAPanna, Daonáireamh 2011 atá le fáil ar shuíomh idirlín an CSO. 

Tábla 4: Toghranna eile, seachas Catagóir A, i nGaeltacht Dhún
na nGall in ord de réir an % de chainteoirí laethúla Gaeilge sa
Daonra (3bl.+), taobh amuigh den chóras oideachais, 2011. Níl
aon toghroinn measctha san áireamh anseo.

Foinse: Tá an tábla seo curtha le chéile ag Donncha Ó hÉallaithe ag úsáid figiúirí atá foilsithe ag
an CSO sna táblaí SAPanna, Daonáireamh 2011 atá le fáil ar shuíomh idirlín an CSO. 

Conclúid: 
Mar a mhíníos thuas, níl iomlán eolais ar fáil go fóill faoina
ceantair Ghaeltachta ar fad. Sna táblaí thuas tugtar torthaí
do na toghranna éagsula atá lonnaithe go hiomlán taobh
istigh de theorainn oifigiúil na Gaeltachta. An rud is suntasaí
atá le tabhairt faoi deara ná an titim atá tarlaithe i gcuid de
na ceantair is láidre sa Ghaeltacht ó thaobh úsáid na Gaeilge
de. Tá feabhas áirithe le tabhairt faoi deara in áiteacha i
Múscraí agus i gCorca Dhuibhne. 

Léiríonn na figiúirí do na ceantair is laige, cé chomh mór
agus atá teorannacha na Gaeltachta as riocht. Níl baile
Uachtar Ard sa nGaeltacht ach tá níos mó Gaeilge á labhairt
in Uachtar Ard go laethúil taobh amuigh den chóras sco-

laíochta ná mar atá á usáid i mBaile Chláir nó in Ailt an Chor-
ráin, dhá bhaile atá sa Ghaeltacht.  Má dhéantar scéimeanna
pleanála teanga a ullmhú do na ceantair Ghaeltachta, mar
atá ceaptha ag Acht na Gaeltachta 2012, beidh tábhacht faoi
leith ag baint leis na figiúirí faoi úsáid na Gaeilge ón
Daonáireamh 2011. Beifear in ann na figiúirí a úsáid le bun-
líne a leagan síos do gach ceantar pleanála agus spriocanna
a cheapadh dá réir. Chuige sin, nuair a bhéas eolas iomlán ar
fáil, beifear in ann na figiúirí a chur le chéile do gach ceann
de na 19 ceantar pleanála teanga. Go dtí sin, níl againn do na
ceantair Ghaeltachta ach eolas bhearnach, mar nach bhfuil
an t-eolas ar fáil do na ceantair Ghaeltachta atá i dtoghroinn
nach bhfuil ach cuid dhó aitheanta mar cheantar oifigiúil
Gaeltachta. 

Tábla 5: Toghranna eile, seachas Catagóir A, i nGaeltacht
Mhaigh Eo in ord de réir an % de chainteoirí laethúla Gaeilge sa
Daonra (3bl.+), taobh amuigh den chóras oideachais, 2011. Níl
aon toghroinn measctha san áireamh anseo.

Foinse: Tá an tábla seo curtha le chéile ag Donncha Ó hÉallaithe ag úsáid figiúirí atá foilsithe ag
an CSO sna táblaí SAPanna, Daonáireamh 2011 atá le fáil ar shuíomh idirlín an CSO. 

Cúil Aodha, Gaeltacht Mhúscraí. Tá feabhas tagtha ar labhairt
na Gaeilge sa dúiche seo. 

Tábla 6: Toghranna eile, seachas Catagóir A, i nGaeltacht Chiar-
raí in ord de réir an % de chainteoirí laethúla Gaeilge sa Daonra
(3bl.+), taobh amuigh den chóras oideachais, 2011. Níl aon
toghroinn measctha san áireamh anseo.

Foinse: Tá an tábla seo curtha le chéile ag Donncha Ó hÉallaithe ag úsáid figiúirí atá foilsithe ag
an CSO sna táblaí SAPanna, Daonáireamh 2011 atá le fáil ar shuíomh idirlín an CSO. 

Tábla 7: Toghranna eile, seachas Catagóir A, i nGaeltacht Chiar-
raí in ord de réir an % de chainteoirí laethúla Gaeilge sa Daonra
(3bl.+), taobh amuigh den chóras oideachais, 2011. Níl aon
toghroinn measctha san áireamh anseo.

Foinse: Tá an tábla seo curtha le chéile ag Donncha Ó hÉallaithe ag úsáid figiúirí atá foilsithe ag
an CSO sna táblaí SAPanna, Daonáireamh 2011 atá le fáil ar shuíomh idirlín an CSO. 

Teachtaí Dála nó
Comhairleoirí Contae
faoi Cheilt?
Labhair Colm Ó Broin le feisirí parlaiminte sa Bhreatain, sa tSualainn agus san Ísiltír le fáil amach an
bhfuil Teachtaí Dála na tíre seo ag caitheamh an-iomarca ama ar cheisteanna áitiúla.

Ó
tharla an cliseadh eacna-
maíochta in Éirinn táthar
ag caint faoin ngéarghá atá
ann an córas polaitíochta a
leasú. Cáintear an bhéim a

chuireann Teachtaí Dála ar chúrsaí
áitiúla ach go háirithe. Dar leis an
teoiric, caitheann Teachtaí an-iomar-
ca ama ar linntreoga, cártaí leighis,
tithíocht shóisialta agus iarratais eile
ó vótóirí áitiúla. 

Tá an bhéim a chaitear ar chúrsaí
náisiúnta thíos leis dá bharr agus tá an
leas áitiúil ag cur as don leas náisiún-
ta de réir na teoirice.

Is léir go bhfuil difríocht ollmhór
idir an saghas oibre a dhéanann feisirí
parlaiminte sa tSualainn agus san
Ísiltír le feisirí in Éirinn agus sa
Bhreatain.

De réir Lise Nordin, feisire ón
bPáirtí Glas sa tSualainn, baineann
beagnach 100% den obair a dhéanann
sí i rith na seachtaine le ceisteanna
náisiúnta

Tá ‘córas liostaí’ i bhfeidhm sa tír
agus toghadh í in 2010. An bealach a
n-oibríonn sé ná seo; bíonn liosta ag
gach páirtí agus toghtar méid áirithe
ag brath ar an vóta náisiúnta a
fhaigheann an páirtí. Ba í Lise an
ceathrú duine ar an liosta agus
d’éirigh léi suíochán a bhuachan dá
réir. Ciallaíonn sé seo nach raibh
uirthi feachtasaíocht a dhéanamh i
dtoghcheantar áitiúil ar leith.

“Ní dhéanann muid mórán feach-
tasaíochta ar ár son féin, bíonn sé
dírithe beagnach go hiomlán ar cheis-
teanna náisiúnta. Ní bhíonn muid ag
cnagadh ar dhoirse ná ag crochadh
póstaeirí le grianghraif dínn féin ag
lorg vótaí, tugann muid amach
bileoga sna bailte ach déantar an
chuid is mó den fheachtasaíocht sna
meáin. Déarfainn gur bhain 95% den
fheachtas le cúrsaí náisiúnta.”

“Mar fheisire, is beag oibre a
dhéanaim le cúrsaí áitiúla ar chor ar
bith. Is urlabhraí fuinnimh mé leis an
bPáirtí Glas agus caithim mo chuid
ama ar an ábhar sin.

“Tá léarscáil mhór den tSualainn i
m’oifig le cur i gcuimhne dom go
bhfuil freagracht orm don tír ar fad.”

Caitheann sí formhór na seachtaine
ag réiteach reachtaíochta a bhaineann
le fuinnimh nó ag bualadh le
toscaireachtaí ó cheann ceann na tíre
chun cúrsaí fuinnimh a phlé.

Difríocht shuntasach idir an tSu-
alainn agus Éirinn ná go bhfuil trí leib-
héal rialtais sa tír; áitiúil, réigiúnach
agus náisiúnta.

Tá treoirlínte ag na hionadaithe sa
trí leibhéal faoin gcineál oibre atá le
déanamh acu.

“Bheadh sé míghairmiúil dá
mbeinnse ag plé le rud éigin nach
raibh ina cheist náisiúnta,” ar sise.

“Ní amharctar ort mar fheisire i
ndáiríre má ardaíonn tú ceist áitiúil sa
pharlaimint náisiúnta. Má ardaítear
ceisteanna mar sin bogtar iad ar fad
go mear agus vótáiltear amach iad ag
aon am amháin.”

Dá dtosódh iomaitheoirí eile ag
feachtasaíocht go pearsanta bheadh
iallach uirthi é sin a dhéanamh

chomh maith, áfach.
“Dá mbeadh brú orainn é a

dhéanamh, seans go mbeadh orainn
ach níl an traidisiún sin againn sa tír
seo. Bhreathnódh muid ar mar
dhúmhál.”

Tá córas liostaí san Ísiltír chomh
maith. Is ‘toghcheantar’ é an tír ar fad.
Bíonn ceannaire an pháirtí ar bharr an
liosta agus faigheann sé nó sí formhór
na vótaí sa toghchán. Is féidir le duine
a bheith tofa go neamhspleách ón
liosta má fhaigheann siad méid
áirithe vótaí pearsanta, ach is beag
duine ar féidir leo é sin a bhaint
amach, de réir Han ten Broeke ó
Volkspartij voor Vrijheid en Democra-
tie (Páirtí an Phobail ar son Saoirse
agus Daonlathais).

Is é an VVD an páirtí is mó san Ísiltír
agus is é an príomhpháirtí sa rialtas é.
Tá ten Broeke ar choiste gnóthaí each-
tracha na Parlaiminte. 

“Níl toghcheantar agam, ach is ó
Iarthar Twente mé agus déanaim
roinnt oibre le feisirí eile ón gceantar.
Déanann muid iarracht brú a chur ar
an rialtas chun sciar níos mó den
bhuiséad náisiúnta a fháil don chean-
tar, mar shampla má táthar ag plé for-
bairtí móra infrastruchtúir - aerfoirt,
bóithre, canálacha, srl.

“Baineann 80% den obair a
dhéanaim le cúrsaí náisiúnta nó cúr-
saí Eorpacha. Baineann an 20% eile le
cúrsaí áitiúla, agus bheadh an
céatadán sin ard go leor i gcomhar
feisire Ollannach.”

“É sin ráite, bheadh aithne ag
daoine orm mar urlabhraí ar ghnóthaí
eachtracha seachas mar fheisire ó
Iarthar Twente. Ní bheadh profáil
réigiúnach ag formhór na bhfeisirí sa
tír agus níl siad ag brath ar vótaí
áitiúla le bheith tofa.”

“Ní fhéachann daoine ar fheisirí
náisiúnta mar an chéad áit le dul má
bhíonn fadhb acu, ní rud normálta atá
ann. Bheadh sé iomlán ainspianta dá
dtiocfadh duine chugam le ceist
phearsanta faoi thithíocht sóisialta nó
a leithéíd.”

Caitheann sé an chuid is mó den
tseachtain i gcruinnithe agus ar

choistí faoi chúrsaí eachtracha agus
an chuid eile sa seomra.

Tá cur amach ag ten Broeke ar an
gcóras in Éirinn agus sa Bhreatain ón
obair Eorpach a dhéanann sé.

“An rud a thaitníonn liom ná go n-
oibríonn mo chomhghleacaithe Éire-
annach ó dhoras go doras, córas
Angla-Shacsanach atá ann.

“Ó bheith ag labhairt leo is léir go
mbíonn i bhfad níos mó idir lámha
acu ná mar a bhoinn againne. Bíonn
siad de shíor ag dul anonn agus anall
sa toghcheantar.” Tá buntáistí ag an
gcóras seo dar leis, áfach.

“Tugann sé pearsantacht don phar-
laimint. An baol atá ann san Ísiltír ná
go mbíonn parlaimint lán le daoine
nach bhfuil aithne ag éinne orthu.
D’fhéadfaimis foghlaim agus bun-
táiste a fháil ón gcóras seo, ach ceann
de na míbhuntáistí atá leis ná go
mbíonn sé níos deacra reachtaíocht a
chur tríd an bparlaimint.”

Is ón gcóras Breataineach a d’eas-
cair córas polaitíocht na hÉireann
agus tá cosúlachtaí eatarthu go fóill.

Feisire Parlaimint don Pháirtí
Caomhach do Dewsbury in Yorkshire
is ea Simon Reevell. Bíonn sé i West-
minster ón Luan go Déardaoin.

Tá sé ar Choiste na hAlban agus ar
an gCoiste Cirt Choiriúil agus is ion-
adaí é na Breataine don OSCE é
chomh maith.

Caidéal an Pharóiste: Táthar ann a cheapann go gcaitheann polaiteoirí an
iomarca ama ar chúrsaí áitiúla.

Dominic Hannigan ón Lucht Oibre. GRIANGHRAF: MARK STEDMAN/PHOTOCALL IRELAND.



NUACHT • 9GAELSCÉAL 
Dé Céadaoin, 22 Lúnasa, 2012

Bíonn sé ina oifig toghcheantair in
Dewsbury ar an Aoine agus ar feadh
cúpla uair an chloig ar an Satharn.

“Tagann daoine chugam le gach
saghas faidhbe. Le déanaí bhí daoine
san oifig faoi chapaill lasmuigh dá
dtithe, bhí bean ann faoi chat marbh a
bhí ina gairdín, tháinig daoine eile
chugam faoi thithíocht shóisialta,
inimirceacht, iompar frithshóisialta
agus tuilleadh nach iad.”

“Ba cheart go mbeadh na comhair-
leoirí áitiúla ag déileáil le ceisteanna
áitiúla agus na feisirí parlaiminte ag
déileáil le ceisteanna náisiúnta. Níl an
chomhairle áitiúil in Dewsbury
rómhaith agus dá bharr sin tagann
daoine chugam le fadhbanna áitiúla.”

Bhuaigh Reevell suíochán ag an oll-
toghchán in 2010 le farasbarr de 1,500
vóta. 

“Suíochán imeallach atá ann agus
dá mbeadh gach feisire sa bhád céan-
na bheadh siad amuigh ag bualadh le
daoine áitiúla, mar a ba cheart dóibh
a dhéanamh.”

Toghcheantair aon-suíochán atá sa
Bhreatain ach seachas sin bíonn an
cineál feachtasaíochta céanna ar bun
ann agus a bhíonn in Éirinn.

“Creidim go láidir go bhfuil sé de
dhualgas ort iarraidh ar dhuine vóta a
thabhairt duit má tá tú ag iarraidh
vóta uaidh. Tá córas an-mhaith
againn sa Ríocht Aontaithe. Tá nasc
díreach againn leis an bpobail.”

Deir Dominic Hannigan, TD, ón
Lucht Oibre go gcaitheann sé aon
trian dá chuid ama ar chúrsaí áitiúla
agus an chuid eile ar chúrsaí náisiún-
ta agus Eorpacha.

Tá an Teachta d’Oirthear na Mí mar
chathaoirleach ar Choiste Ghnóthaí
Aontais Eorpaigh an Oireachtais agus
caitheann sé cuid mhór ama leis an
ról seo.

“Buailim le daoine ó cheann ceann
na hEorpa. Mar shampla bhí mé ag
labhairt le hAmbasadóir na Cróite an
tseachtain seo caite mar gheall ar iar-

ratas na tíre sin ar bhallraíochta san
AE.”

“Buailim le grúpaí stocaireachta go
minic freisin. Mar shampla, bhuail mé
le Carers Ireland agus an Irish Broad-
casters’s Association le déanaí.
Déanann grúpaí mar sin iarracht bual-
adh leis na Teachtaí Dála ar fad le brú
a chur orthu faoi pholasaithe an rial-
tais.

“Bíonn deis ag na Teachtaí ceis-
teanna a ardú le hAirí an rialtais ag
cruinniú seachtainiúil an Pháirtí Par-
laiminte. An rud a tharlaíonn ná go
tobann go gcloiseann tú 5-6 Teachtaí
ag ardú na ceiste céanna agus cuire-
ann sé seo na hAirí ar an eolas faoin
bhfadhb agus bíonn deis acu rud éigin
a dhéanamh faoi.”

“Déanaim iarracht labhairt sa Dáil
ar a laghad uair sa tseachtain ach ní
bhíonn sé sin easca toisc go mbíonn
go leor Teachtaí ag iarraidh labhairt
agus níl ach méid áirithe deiseanna
chun é sin a dhéanamh.”

Caitheann sé an Aoine agus an
chuid is mó den Satharn ina oifig
toghcheantair i gCill Dhéaglán.

“Tá daoine ann agus ní thuigeann
siad an difríocht idir Comhairleoir
agus Teachta Dála. Má thagann duine
chugam le fadhb ní féidir liom a rá leis
bailiú leis. Má dhéanaim é sin ní
bhfaighidh mé vóta uaidh go deo na
ndeor. 

“Ach ní hé go mbím ag caitheamh
cúpla uair gach lá ag plé le linntreoga
agus a leithéidí – tá córas againn go
gcuirtear na ceisteanna fíoráitiúla ar
aghaidh chuig na Comhairleoirí sa
pháirtí. 

“Ní féidir leat daoine a stopadh ag
déanamh teagmhála leat. Caithfear a
bheith réalaíoch. Bíonn daoine ag súil
go gcabhróidh Teachtaí leo agus
caithfidh muid freastal a dhéanamh
orthu.”

“Caithfidh tú am a chaitheamh ar
chúrsaí áitiúla má tá tú ag iarraidh a
bheith éifeachtach toisc go mbíonn

gné áitiúil ag baint le ceisteanna
náisiúnta go minic.

“Tugann sé tuiscint dúinn ar an
dtionchar atá ag polasaithe an rialtais
ar an bpobal. Mura bhfuil daoine sásta
faoi rud, cloisfidh na Teachtaí Dála
faoi láithreach, roimh na meáin nó
éinne eile, agus ardófar é i gcruinniú
an Pháirtí Pharlaiminte.”

“Sin an cruinniú is tábhachtaí a
bhíonn agam i rith na seachtaine toisc
go dtugann sé deis dom ceisteanna a
ardú go díreach le hAirí an rialtais.”

Cuireann Teachtaí Dála na céadta
ceisteanna parlaiminte chuig Airí sa
Dáil gach seachtain, roinnt acu a

bhaineann le cártaí leighis, tithíocht
shóisialta agus fadhbanna eile a
bhíonn ag daoine aonair.

Síleann Dominic Hannigan gur
córas iontach atá ann.

“Déanann sé nasc daonlathach
díreach idir an pobal agus na hAirí.
Tugann sé deis dóibh eolas a fháil
nach bhfuil áisíneachtaí stáit sásta a
chur ar fáil dóibh. 

“De gnáth, is daoine a raibh fad-
hbanna móra acu le rialtas áitiúil nó
áisíneachtaí stáit eile a bhíonn i gceist.
Iarrann grúpaí stocaireachta orainn
ceisteanna a chur ar an rialtas faoi
pholasaithe agus pleananna ar leith.”

“Is cinnte go bhfuil roinnt Teachtaí
Dála ann nach ndéanann rud ar bith
ach a bheith ag plé le ceisteanna
áitiúla. Comhairleoirí Contae
glóraithe faoi cheilt atá iontu, ach is
mionlach iad. Tá teachtaí eile nach
ndéanann obair áitiúil ar bith, ní gá
dóibh fiú clinicí a dhéanamh.”

Deir Hannigan nach gcuireann an
méid ama a chaitheann sé sa phost

isteach air. 
“Taitníonn an obair liom. Dá mba

rud é nach raibh mé ag caitheamh aon
trian de mo chuid ama ar chúrsaí
áitiúla ní hé go mbeinn ag suí siar;
bheinn ag obair ar rudaí eile.”

Oibríonn Éamon Ó Cuív seacht lá
na seachtaine.  “Is beag eile a
dhéanaim,” ar seisean. Bíonn sé ag plé
le cúrsaí i nGaillimh Thiar Dé Luain,
Dé hAoine, Dé Sathairn agus Dé
Domhnaigh agus bíonn sé i dTeach
Laighean an chuid eile den tseach-
tain.

Tá sé den bharúil céanna le Hanni-
gan maidir le cúrsaí áitiúla.

“Ní dóigh liom gur féidir leat
tuiscint mhaith a bheith agat ar reach-
taíocht gan tuiscint ar fhadhbanna an
phobail.

“Tá cur amach agam ar cheisteanna
náisiúnta toisc an teagmháil a bhíonn
agam le daoine sa dáilcheantar, idir
cúrsaí talamhaíochta, cánach, leasa
sóisialaigh agus eile. Bíonn an t-eolas
a fhaighim agus mé ag déileáil leis na
fadhbanna sin an-úsáideach. Níl an
dá rud neamhspleách ar a chéile.”

Dar leis, bheadh baol ann dá n-
athrófaí an córas reatha. 

“Mura mbeadh an teagmháil sin ag
daoine le polaiteoirí bheadh rudaí
níos measa ná mar atá siad i láthair na
huaire. Bheadh círéibeacha ann agus
chaillfí infheistíocht sa tír.

“Cuid den chúis go raibh an tír seo
chomh socair agus nach raibh
deachtóireacht ar bith againn anseo
ná go raibh an nasc sin idir an pobal
agus na polaiteoirí,” ar seisean.

Is léir go bhfuil na Teachtaí Dála a
labhair  le Gaelscéal sásta go leor leis
an gcóras reatha, ach ar bhealach
bheifeá ag súil go ndeirfeadh siad é
sin óir tá leas bainte as an gcóras sin
acu. An cheist ná an bhfuil sé ar leas
na tíre? 

Ní hé go bhfuil círéibeacha rialta sa
tSualainn ná san Ísiltír, ná gur tíortha
iad atá á rialú go mí-éifeachtach, fiú

gan teagmháil rialta idir an pobal agus
polaiteoirí náisiúnta. Beidh gá le tuil-
leadh plé ar an gceist seo.

Feisirí
An tSualainn
Lise Nordin – Páirtí Glas
50 uair sa tseachtain
Náisiúnta/Áitiúil: ...........99%/1%
Pá: €57,000
Rúnaí idir ochtar feisirí: ..€35,000
Cúntóir idir beirt fheisirí: €35,000

An Ísiltír
Han ten Broeke: VVD
60-80 uair sa tseachtain
Náisiúinta/Áitiúil: ........80%/20%
Pá: ...............................€66,000
Rúnaí: ..........................€24,000
Cúntóir idir triúr feisirí: ..€24,000

An Bhreatain
Simon Reevell: An Páirtí 
Caomhach
80 uair sa tseachtain
Náisiúnta/Áitiúil: .........50%/50%
Pá: ...............................€84,000
Rúnaí: ..........................€20,000
Triúr cúntóirí: .€30,000 an duine.

Éire
Dominic Hannigan: Lucht Oibre
80 uair sa tseachtain
Náisiúnta/Áitiúil: .........66%/33%
Pá: ...............................€92,000
Rúnaí: ..........................€25,000
Cúntóir: ........................€41,000

Éamon Ó Cuív: Fianna Fáil
100 uair sa tseachain
Náisiúnta/Áitiúil: .........50%/50%
Pá: ...............................€92,000
Rúnaí: ..........................€25,000
Cúntóir: ........................€41,000

Bheadh sé 'ainspianta' dá dtiocfadh duine chuige le fadhb phearsanta dar le Han ten Broeke, feisire parlaiminte san Ísiltír. Tá bun-
táistí áirithe leis an gcóras 'Angla-Sacsanach' dar leis áfach.

Oibríonn Lise Nordin ó Pháirtí Glas na Sualainne leath an méid
uaireanta agus a oibríonn Éamon Ó Cuív.

“Ní amharctar ort mar
fheisire i ndáiríre má
ardaíonn tú ceist áitiúil sa
pharlaimint náisiúnta. 

‘Preab an Chait Mhairbh’
Conall Ó Móráin

Níl aon ghnó inar oibrigh
mé a bhfuil níos mó
nathán nó seanfhocal ag
baint leis agus atá sa
stocbhróicéireacht. ‘Díol

i mí Bhealtaine agus ná tar ar ais (go
dtí an margadh) go dtí Meán
Fómhair’, ceann  acu. 

Taitníonn frása an bhilliúnaí War-
ren Buffet go mór liom nuair a dúirt sé
nach hé go dtéann an taoide amach go
bhfeiceann muid cé atá ag snámh
nocht – i bhfocail eile is féidir linn ar
fad cuma cliste a bheith orainn go dtí
go dtagann an ghéarchéim. Is ansin a
chítear cé atá cliste i ndáiríre.

Ach an frása is fearr liom ar fad ná
nuair a deireadh tráchtaire ar na mar-
gaidh nach raibh in aon ardú ar
innéacs an FTSE nó Wall St. ach ‘preab
an chait mharbh’.  

An chéad uair a chuala mé an lea-
gan sin níor thuig mé é. 

Ach nuair a míníodh dom é is minic
a d’úsáid mé féin an nathán. Má tá grá

agat d’ainmhithe, agus do chait go
mór mór, tabharfaidh mé foláireamh
anois nach bhfuil an sainmhíniú ród-
heas agus b’fhéidir gur chóir duit an
nuachtán a chur as do lámha anois. 

Má tá tú fós liom seo an míniú air. 
Má chaitheann tú cat amach as an

bhfuinneog is airde i mbloc arasán
titeann an cat chun talamh ar ndóigh.
Nuair a bhuailfidh sé an cosán ag an
íochtar bí cinnte go mbeidh an cat
marbh. Ach ina ainneoin sin preab-
faidh an cat de bharr imbhualadh ar
an gcosán. 

Preabfaidh an cat marbh. I dtéarmaí
eacnamaíochta / infheistíochta is é is
ciall leis ná go gcaithfidh tú bheith an-

chúramach nuair a fheiceann tú
ardaithe sna hinnéacsanna a thabhar-
fadh le fios go bhfuil biseach ag teacht
ar an ngeilleagar. Más preab an chait
mhairbh atá ann is ag titim arís a bhei-
dh rudaí agus beidh cúrsaí níos measa
ná riamh.

Le cúpla seachtain anuas tá innéac-
sanna sa tír seo ag tabhairt le tuiscint
go mb’fhéidir, tar éis ceithre bliana
ghruama, go bhfuil athrú ag teacht ar
chúrsaí eacnamaíochta. 

Ceann de na comharthaí is dearfaí
ná go bhfuil lucht gnó dóchasach don
chéad uair le blianta agus comhartha
eile ag taispeáint go bhfuil bainisteoirí
ceannaigh ag dul in airde go láidir. 

An tseachtain seo, bhí ár gcuid banc
ag tabhairt le fios go bhfuil dúil ag
daoine i morgáistí don chéad uair le
blianta agus tá an chuma air go bhfuil
praghas tithe tar éis stopadh ag titim
sna bailte móra, cé nach féidir an rud
céanna a rá lasmuigh de na cathracha. 

Níl aon athrú tagtha ar an ráta
dífhostaíochta atá gar do 15%, ach ar a
laghad tá sé stoptha ag dul in airde cé
go gcaithfear líon na ndaoine atá fós
ag eisimirce a chur san áireamh sa
bhfigiúr seo. 

Tá sé scríofa agam anseo cheana go
bhfuil scéal dóchais ag teastáil go han-
ghéar ó mhuintir na tíre – scéal nach
gcloistear ónár bpolaiteoirí minic go

Eoghan Ó Néill 

Cloistear an chéad ghuth ag
maíomh, “Oh yeah, look at
those dead bastards.” Dhá
shoicind níos déanaí clois-
tear guth eile ag fógairt,

“Nice.”
Ó shábháilteacht a gcuid héileacap-

tar Apache go hard san aer os cionn
Bagdad bhí píolótaí Meiriceánacha ag
comhrá faoin sléacht a bhí díreach
déanta acu ar Iarácaigh ar an talamh
thíos fúthu.

Daréag a mharaigh na píolótaí seo,
‘Crazyhorse One Eight’ agus ‘Crazy-
horse One Nine’ , in eachtra ar 12 Iúil
2007. Bhí beirt iriseoirí le Reuters
orthu sin a mharaigh siad. 

Rachadh an sléacht gan iomrá ach
amháin go ndearna saighdiúir
Meiriceánach, Bradley Manning,
físeán rúnda de na maruithe a sceit-
headh le Wikileaks. 

Cuireadh an físeán sin, ‘Collateral
Murder’, in airde ar YouTube agus ó
shin i leith tá beagnach 13 milliún

duine i ndiaidh breathnú air. 
Amharc air, má tá tú in amhras

faoina thábhachtaí agus atá Wik-
ileaks, nó mura dtuigeann tú a
neamhthrócaire is a bhíonn
saighdiúirí am cogaidh. 

San fhíseán seo, seachas a bheith
fuarchúiseach nó ceisteach faoin
obair a bhí idir lámha, acu cloistear
lúcháir na bpíolótaí Meiriceánacha
agus iad ag scaoileadh rois i ndiaidh
roise ar aon neach beo a thagann ina
dtreo.

Gníomhaíonn siad mar a bheadh
siad ag imirt cluiche ríomhaireachta,
ar nós ‘Call of Duty 4’, seachas ag
socrú bás nó beatha daoine daonna. 

‘Shouldn’t bring their children to
war’, a deir duine acu nuair a deirtear
leis go bhfuil siad i ndiaidh cailín agus
buachaill scoile a scaoileadh. 

Wikileaks is cúis leis an bhfíseán
seo a bheith feicthe ag an saol. Wik-
ileaks atá freagrach as eolas agus
fianaise a bheith againn faoin
gcéasadh agus sléachtadh agus bréa-
ga a bhí mar ghnáthchuid de chur
chuige an Iarthair san Iaráic agus san
Afganastáin.

Cén t-iontas go bhfuil deargfhuath
ag rialtas agus arm agus bunaíocht
Mheiriceá ar Wikileaks.

Cén t-iontas iad a bheith ag
caitheamh go neamhthrócaireach le

Bradley Manning.
Ach ar íoróiní an tsaoil, tá ainm

Bradley Manning dearmadta agus na
meáin ag díriú isteach ar an bhfo-
thaispeántas a bhaineann le Julian
Assange. 

Níl aon aithne agam ar Julian
Assange, ach ar ón méid a chonaic mé
agus a léigh mé tchítear dom gur fear
thar a bheith sotalach é, fear a bhfuil a
sháith ceisteanna le freagairt aige
faoin dóigh a reáchtáil sé Wikileaks
mar aon le líomhaintí faoina iompar
sa tSualainn. 

Ach is cinnte go bhfuil cillín in
Guantanamo agus ainm Julian
Assange air. Tá contúirt ann má
dhéantar é a eiseachadadh chun na
Sualainne nó má ghabhtar i Sasana é
go gcuirfear go Meiriceá ar ball é. 

Mar sin níor cheart Julian Assange a
eiseachadadh chun na Sualainne. 

Más féidir Abdelbaset Ali al-
Megrahi a chur ar a thriail san Háig as
buama Lockerbie nárbh fhéidir Julian
Assange a chur faoi thriail in Eacuadór
as na líomhaintí atá curtha ina leith sa
tSualainn?

Ach i bhfírinne, is róchuma liom
faoi Assange. 

Níl in Julian Assange ach an teach-
taire. Fear a rinne rud a bhí oiread ar a
leas féin agus a bhí sé ar leas an
phobail.  Níl saoirse cainte ag brath
airsean ná ar Pussy Riot ná ar a
macasamhail. Is teachtairí iad. 

Tá saoirse cainte ag brath ar lei-
théidí Bradley Manning. Na sceithirí. 

Tá sé ag brath ar dhaoine a chuire-
ann iad féin i gcontúirt ar son an
phobail. Ar son an chirt. 

Thiocfadh le Bradley Manning
airgead mór a dhéanamh dó féin dá
socródh sé an t-eolas a sceith sé le
Wikileaks  a thabhairt do rialtas atá
naimhdeach do Mheiriceá.

Ach is tírghráthóir é. Fear a chrei-
deann i Meiriceá; sna luachanna is
fearr atá ag Meiriceá. 

Seachas a leas féin a dhéanamh,
chuaigh sé ag lorg Wikileaks le go
mbeadh an fhírinne ag an phobal,
agus ag pobal Mheiriceá go háirithe. 

Thuig sé na himpleachtaí dó féin as
sin a dhéanamh. 

Agus é ag caint le Adrian Lamo, an
brathadóir a chuir arm Mheiriceá ar an
eolas faoina raibh ar bun aige, arsa
Bradley Manning, “Ag Dia amháin atá
a fhios cad a tharlóidh anois. 

Tá súil as agam go mbeidh
díospóireachtaí agus plé agus leasuit-
he ann. Ba mhaith liom go bhfe-
icfeadh daoine, is cuma cé hiad, go
bhfeicfeadh siad uilig an fhírinne.

Mar gan an fhírinne ní thig linn
socruithe eolasacha a dhéanamh. Ba
cheart go mbeadh eolas saor.”

Cuir sin i gcomparáid le Barack
Obama.  Ba dhlúthchuid dá fheachtas
toghcháin an cáineadh a rinne sé ar
chogadh na hIaráice. Lasc sé George
Bush lá agus oíche as a bheith ag
smachtú saoirsí sibhialta agus cearta
bunreachtúla. 

Tháinig sé i dtír ar na ceisteanna
seo. Agus tchí Dia an rud a rinne
Obama ó rinneadh Uachtarán de!

Bronnadh Gradam Nobel ar Barack
Obama, fear a shuíonn sa Teach Bán
gach lá ag roghnú targaidí don sléach-
tadh laethúil sa Mheánoirthear. 

Nár cheart don Choiste Nobel an
Gradam sin a bhaint dó agus a bhron-
nadh ar Mheiriceánach a
cheanglaíonn Meiriceá leis na
luachanna is uaisle dá bhfuil aici -
Bradley Manning? 

An Saighdiúir Singil Bradley Manning. Tá líomhaintí curtha ina leith go raibh
páirt aige i scaoileadh eolais mhíleata de chuid SAM chuig Wikileaks.

“Amharc ar
na bastaird
marbha
sin .... deas”

Colúnaí na
Bliana 
2012

Na daonlathaigh tréigthe ag
Gael-Mheiriceánaigh
Páidí Ó Lionáird 

Caithfidh gur baineadh geit
as na céadta mílte Gael
nuair a shroich siad
Meiriceá den gcéad uair le
linn an Ghorta Mhóir.

Cuimhním orthu i gcomhthéacs go
raibh orthu an tír seo a fhágaint faoi
dheifir, faoi ghruaim agus i gcás an
fhormhór acu, faoi amhras nach
bhfeicfidís a muintir, a gcairde ná a
ngleannta glasa go brách arís.

Chuadar anaithnid, i ngan fhios.
Nuair a leagadar a gcéad chois-
céimeanna ar bhord na long a iom-
pródh thar sáile iad, ba bheag fais-
néise a bhí ar eolas acu óir go raibh
"an Domhan Nua" á bhaint amach
acu. Agus nár chuma ar aon nós?
Nach mbeadh cibé ní a bhí rompu
níos fearr i bhfad ná an cruatan agus
ceann trom an bhata a bhí orthu a
iompar faoi smacht agus faoi
phéindlithe na Sasanach?

Leis sin, as go brách leo siar trasna
an Atlantaigh.

Agus nach iad a bhí rathúil ann?
Féach ar gach ar éirigh leo a bhaint
amach - an sméar mullaigh i bhfoirm
na hoifige is mó cumhachta ar
domhan (é seo dar leo féin, áfach, ach
sna 1960daí, bhí sé deacair easaontú
leo) nuair a bhain JFK an Teach Bán
amach in 1961.

Tá rath na nGael go fairsing agus
feiceálach i ngach ceann de na Stáit,
bíodh sé i gcás na bhfoirgneamh, na
mbailte agus na gcathracha a tógadh,
i gcás na gcóras riaracháin a tógadh -

póilíneacht, dlí agus polaitíochta - tá
sé fós á mhaíomh acu go bhfuil an
daonlathas is fearr ar thalamh na cru-
inne acu. 

Ar an bpointe áirithe sin, tá dul
amú orthu.

Nuair a bhain na chéad Ghaeil
ocracha na Stáit amach ar dtúis, bhí
deiseanna ann dóibh nach raibh
riamh acu roimhe sin - deis ran-
npháirtíochta, deis oibre ina rogha
láithreacha saothair, deis dul chun
cinn nach raibh aon bhaint aige le
maoin, saibhreas nó 'focal sa chúirt'.
Gheobhaidís a gcéad blas ar thuil-

leamhlathas agus níos tábhachtaí fós,
ar dhaonlathas.

Tá an scéal sin ar fad athruithe
anois, áfach, agus go híoróineach, níl
aon ní a léiríonn an t-athrú sin chomh
gléin le toghchán Uachtaráin Stáit
Aontaithe Mheiriceá.

Tráth dá raibh glúin i ndiaidh glúin
de Ghael-Mheiriceánaigh dílis do
chúis na nDaonlathach ar bhonn pri-
onsabail, ar bhonn creidimh sna rúib-
ricí gurb ionann an daonlathas agus
clocha cúinne sonais an chine daon-
na, go bhfeabhsódh cás an uile
dhuine a bheadh rannpháirteach sa

togra.
Tá na Gaeil céanna anois ina measc

siúd is rachmasaí sna Stáit agus leis
an athrú sin, athraíonn gach uile ní ó
bhun. Athraíonn an meon dá réir. Tá
siad níos cosantaí ar a gcuid paistí
féin - drogallach géilleadh do ghlúin
nua (daonlathaigh) mar go gcreim-
feadh a stór féin.

Tá a mballraíocht aistrithe acu ón
bpáirtí Daonlathach go dtí na
Poblachtánaigh. Tá siad sásta ina n-
intinn féin gur féidir leo talamh slán a
dhéanamh den gcinneadh seo - á rá
leo féin, dá mbeadh siad sa bhaile ar

an seanfhód, gur Poblachtánaigh a
bheadh iontu cinnte ar aon chuma
mar sin, cén difríocht atá idir
Poblachtánaigh thall nó abhus, cuma
cá bhfuilid ag cur fúthu?

Ní chaitear mórán ama ag cur ná ag
cúiteamh na ceiste sin, áfach.

Buann an t-iarrthóir is mó buiséid
feachtais thoghchán an Uachtaráin i
Meiriceá. Tá sé chomh simplí leis sin.

Níl na feithiclí céanna
díospóireachta 'daonlathais' i
Meiriceá agus atá againne anseo. Sea,
cinnte tá seirbhís chraolacháin poiblí
acu, ach ar chúis éigin, ní chraolann
siad cláracha le haon téagar
díospóireachta ar chruacheisteanna
an lae - sláinte, dífhostaíocht, slándáil
agus polasaí gnóthaí eachtracha. Na
sean-chnónna capaill sin.

In uireasa na gcláracha sin, cuire-
ann iarrthóirí na dtoghcháin a gcuid
tuairimí ar na ceisteanna bunúsacha
sin in iúl don bpobal trí feachtais
snasta fógraíochta teilifíse, raidió,
nuachtáin, póstaeirí agus anois leis an
idirlíon ar na meáin shóisialta. Cos-
naíonn na feachtais sin na céadta mil-
liún dollair, mar sin cabhraíonn sé má
tá bunús maith airgid agat ag tosú
amach duit.

Cuimhnigh ar John Kerry, a raibh
ollchomhlacht Heinz ina chrann taca
aige, nó George W Bush agus Hal-
liburton. Dóthain ráite. Mar an gcéan-
na i gcás Mitt Romney, a bhfuil os
cionn $250m aige. 

Agus anois le Paul Ryan roghnaithe
aige mar leathbhádóir, tá cine na
nGael curtha aige lena fheachtas,
snasta, gléigeal.

Óg, dathúil, Caitliceach – le cúlra
modhúil (i gcomhthéacs fhormhór
pholaiteoirí SAM) – foirfe le vóta na
nGael-Mheiriceanach a mhealladh,
ach i bhfad ón bhfís pholaitíochta a
thóg ann iad ar an gcéad dul síos. 

leor in aon chor. Is dóigh tar éis
praiseach iomlán a bheith déanta acu
don gheilleagar na blianta siar nach
dteastaíonn ó aon duine acu go
bhféachfaí orthu mar cheap magaidh,
rud atá deacair a sheachaint. 

I gcionn coicíse, tosóidh an scoilbh-
liain arís. Beidh aithreacha agus
máithreacha ag breathnú ar aghaidh i
dtreo na Nollag (an bhfuil sé i gcoinne
na rialacha an Nollag a lua i mí
Lúnasa?) agus cad atá in ann don
bhuiséad tí agus i mbuiséad na tíre a
fhógrófar go luath i mí na Nollag. 

Más féidir sórt éigin muiníne a
thabhairt do na daoine seo is féidir

athrú réalaíoch, suntasach a
dhéanamh ar gheilleagar na tíre seo.
Ach tá dhá bhac, dár ndéanamh féin,
os ár comhair amach agus is cáin an
dá cheann acu sin. 

Beidh muid ag díol suas le €1,000
mar mhuirear teaghlaigh. B’fhéidir
nach bhfuil ach leath na tíre á dhíol
faoi láthair agus gan ann faoi láthair
ach €100. 

Go híorónta, is de bharr go mbeidh
sé go mór in airde go gcuirfear i bhfad
níos mó iarrachta isteach i mbailiú an
airgid. 

Cheana féin tá cumhachtaí chun an
muirear a bhailiú tugtha do na

Coimisinéirí Ioncaim. Is maith leis na
Coimisinéirí a gcuid airgid a bhailiú
agus nuair a chuireann siad chuige tá
siad an mhaith á dhéanamh. 

Baileofar an táille sin.
An dara rud, agus é mar cheannlíne

le cúpla lá anuas, in ainneoin gur
dhúirt an Rialtas nach mbeadh siad ag
ardú rátaí cánach pearsanta, tá scéal-
ta á sceitheadh go bhfuil leibhéil an
Árachais Shóisialaighh Pá-Choibh-
neasa (cáin) le dul in airde. Is cuma
céard a thugann an Rialtas air, is cáin
atá san íocaíocht seo. Anois má
bhuailtear muid faoi dhó, idir an
muirear agus an ÁSPC, bheadh sé seo

cosúil leis an gcat a chaitheamh
amach an bhfuinneog barr tí. 

Díreach agus roinnt againn a chea-
padh go mb’fhéidir go bhfuil an
casadh ag teacht, d’fhéadfadh an
tAire Airgeadais praiseach ceart a
dhéanamh de chúrsaí agus an ghé óg
órga a mharú. 

Níl ann ach amadán a cheapann
nach gcaithfidh an Rialtas airgead
breise a bhailiú chun an seó a
choimeád ar an mbóthar. Leis an
Eoraip imithe ar laethanta saoire, i
ndáiríre, tabhair faoi deara nach
bhfuil faic sna nuachtáin faoi
ghéarchéim an euro. 

Ach níl na deacrachtaí imithe
uainn. Cuir sa dialann é, an 3ú lá de
Mheán Fómhair, sin Dé Luain, tosóidh
sé arís. Ach an uair seo, de bharr go
bhfuil cúrsaí i bhfad níos measa sa
Ghréig agus sa Spáinn, tá seans ann go
mbeidh faoiseamh mór de shórt éigin
le fáil maidir le fiachais ag na tíortha
sin. 

Má tá, gheobhaidh muidne an
faoiseamh céanna, rud a chuirfeadh
cuma an-difriúil ar fad ar thiachóg an
Rialtais. Ansin beidh a fhios againn an
bhfuil muid (agus an cat agus an ghé)
slán nó an bhfuil muid ar tí preab an
chait mhairbh a fheiscint arís.

An tiarrthóir 
Poblachtánach ar 
Leas-Uachtaránacht SAM,
Paul Ryan

Focail le Gaoth Le Concubhar Ó Liatháin

Donncha Ó hÉallaithe

Dhá scor bliain ó shin bhí
dhá alt sna nuachtáin
náisiúnta a spreag
díospóireacht faoi na
Coláistí Ghaeilge. San

Irish Times (5 Lúnasa1972) scríobh
John Horgan (atá anois ina Ombuds-
man dona meáin chumarsáide) alt a
bhí moltach faoina coláistí inar dhúirt
sé go mba tionscal tábhachtach don
Ghaeltacht na Coláistí Gaeilge, ‘which
has low overheads, needs very little in
the way of plant and equipment and

has an abundant supply of raw mate-
rial’. 

Ach ba é an t-alt sa Sunday Inde-
pendent ar an Domhnach 13 Lúnasa,
scríofa ag Séamus Counihan, a spreag
díospóireacht teasaí faoi chaighdeán
na gcoláistí Ghaeilge i nDún na nGall. 

Do réir an nuachtán INNIU,
seo a leanas liosta na
ngearán a bhí ag Counihan:

1. Nach mbíonn a ndóthain
le n-ithe ag na páistí. 

2. Nach bhfuil ach fíorb-
heagán múchtóirí dóiteáin ná
staighre éalaithe sna tithe, cé go
bhfuil roinnt de na tithe comh mór
le hóstáin.

3. Gur deacair do bhean an tí
aire a thabhairt do 30 páiste le cois
a teaghlach féin.

4. Nach raibh ach leithreas
amháin i dtithe ar thug sé cuairt
orthu.

5. Gur choinnigh múinteoir
amháin 6 páistí ó theach lena iad a
chur isteach ina theach féin, áit a
raibh 25 páistí aige cheana féin.

6. Go raibh fíorbheagán
smachta sna coláistí: buachaillí
agus cailíní ag suirí ar na cúlb-
hóithre i ndiaidh mheán oíche agus
ar an trá ag luasrothaíocht mall san
oíche.

7. Gan saoirse a bheith ag na
mná tí glaoch ar Ghardaí i gcás mí-
iompair, ar fhaitíos go dtógfaí na
scoláirí uathu as sin amach. 

D’fhoilsigh INNIU freagra ó úinéir
ceann de na coláistí ba mhó i nDún
na nGall, an tAthair Mac Suibhne,
ach dúirt an nuachtán gur fhág sé
go leor gearáin gan a bhfreagairt. 

INNIU, 25 Lúnasa, 1972

Freagra Ginearálta ón
Ath. Mac Suibhne
(Coláiste Chuilm Cille)
“Bhí an t-alt claonta in aghaidh na
fírinne agus ní thug sé cothrom na
Féinne. Is cinnte nach bhfuil muid gan
locht; is eagraíocht daoine muid ag plé
le daoine agus ní féidir dúinn a bheith
100% i gceart i gcónaí. 

Tá lochtanna orainn agus thóg sé
[Séamus Counihan] na lochtanna sin
agus shéid sé suas iad; ghlac sé cásan-
na áirithe agus dúirt sé go raibh siad
seo ginearálta.

“Na daoine a thug an t-eolas seo
don pháipéar, níl siad ina gcónaí céad
míle ó Choláiste Chuilm Cille! Tá
daoine sa phobal féin a bhfuil éad

orthu nó fáth eile acu le bheith iontach
nimhneach fán Choláiste Gaeilge.
Rachaidh siad chuig daoine ón taobh
amuigh atá ag cuardach lochtanna ar
an Choláiste Gaeilge agus bhéarfaidh
siad comhoibriú dóbhtha. Tá an-eagla
orm gur sin an cás anseo.

“Taobh amuigh den éad tá daoine
sa cheantar a bhí i dtrioblóid liomsa nó
leis an Choláiste Gaeilge, daoine nár
shásaigh mise i dtaobh caighdeán ar
dóigh amháin nó ar dhóigh eile agus
bhris mé ar shiúl ón Choláiste iad. An
té atá i gceannas ar Choláiste, ar
eagraíocht mhór, caithfidh sé a bheith
íontach géar sna gnéithe áirithe a
bhaineann leis an Choláiste. 

Gortaíonn sin daoine agus tá mé
cinnte dhe go bhfuil cuid de na daoine
seo toilteanach, am ar bith, trioblóid a
thabhairt dúinn agus gur tharla sin sa
chás seo.”

SÚIL SIAR na Seachtaine

Séasúr na seafóide ar na meáin nua 
Deirtear gurb í an mhí seo,

Lúnasa, ‘séasúr na
seafóide’.   Deir lucht na
meán agus an t-aos
polaitíochta é seo mar, de

ghnáth, bíonn siad ar fad ar saoire
agus má tá siad san as baile, bhuel, níl
aon seans go mbeadh ciall ar bith le
rud ar bith a scríobhann nó a deir an
dream atá fágtha sa bhaile ag tabhairt
aire don siopa. 

Ar ndóigh ní aithníonn Twitter nó
Facebook na séasúir ag athrú faoi mar
a aithnítear anseo sa ghnáthshaol.
Bíonn séasúr na seafóide ar bun an t-
am go léir sa domhan ar líne.

Sin é barúil lucht na meán traidis-
iúnta ar aon nós.   Tá cuid den
fhírinne sa mhéid sin gan amhras.  

Táim díreach tar éis ‘tweet’ a léamh
ó bhean ag tabhairt le fios nach féidir
léi aon éadaí a chur uirthí mar gheall
ar an teas ina harásan i ndeisceart na
Fraince.  

Cúpla nóiméad ina dhiaidh sin deir
an duine céanna gurb é seo a seal le rá
ar an meán sóisialta: ‘Hello Twitter, tá
mé nocht’.  

Fágtar an chuid eile faoin tsamh-
laíocht. 

Tá go leor rudaí seafóideacha léite
agam i nuachtáin agus cloiste nó feic-
the agam ar na meáin thraidisiúnta
eile le tuiscint nach galar eisiach do
na meáin nua í an ‘seafóid’ seo.  

Agus ní i Mí Lúnasa amháin a tha-
gann ráigeanna den ‘seafóid’ chun
tosaigh ach an oiread. 

Ar aon nós, tugaim faoi ndeara go
mbionn iriseoirí sna meáin traidis-
iúnta ana chosantach agus ana thar-
caisneach agus iad ag cur síos ar na

meáin nua, go h áirithe Twitter agus
Facebook. 

Ní stopann san iad a bheith ag ias-
caireacht ann ar eagla go mbéarfadh
siad ar scéal, áfach.  Cad faoi a raibh
an chonspóid le linn Thoghchán na
hUachtarántachta anuraidh ach gur
thóg taighdeoir ó chlár chúrsaí reatha
RTÉ, The Frontline, ‘tweet’ agus cait-
headh chuig Pat Kenny é.  

Níor stop seisean chun a sheiceáil a
raibh sé fíor nó bréagach sular léigh sé
amach é?

Bhí alt ag eagarthóir polaitiúil an
Irish Times, Stephen Collins, sa
nuachtán sin ar an Satharn agus é ag
tracht ar a dhrochmheas do na ‘twit-
terings’ a bhíonn ar bun ag ‘pub bores’
agus ‘fishwives’ ar na meáin nua.  

Dar leis go bhfuil Chris Andrews,
iar TD de chuid Fianna Fáil, tar éis a
shaol polaitiúil a lot mar gur chum sé
cúntas bréige ar Twitter chun teach-
taireachtaí tarcaisneacha i leith a
pháirtí agus a chéile comhraic
polaitiúil ón bpáirtí sin a fhoilsiú.   

Anois tá a fhios agam gur tharla an
eachtra seo - ach ní dóigh liom gur
féidir an locht a chur ar Twitter.  

Ba é Chris Andrews féin a chum an
cuntas bréige.  Ait go leor bhí sé ag
déanamh an rud céanna a raibh sé ag
cáineadh a pháirtí faoi - beart
fimíneach mímhacánta. 

Duine mé féin a chreideann gur
maith ann iad Twitter agus Facebook
agus an blagaisféar, fiú, gí go bhfuil
sin ag imeacht i léig i rith an ama.   

Is beag cainte a bhíonn ar bhlagáil a
thuilleadh fiú is go bhfuil comórtas
nua - BlogAwards Ireland - cumtha
chun aitheantas a thabhairt do na bla-

ganna is fearr.  
Tá rannóg ann do bhlaganna

Ghaeilge. 
An fáth go dtaitníonn Twitter agus

Facebook liom go bhfuil sé cosúil le
dul go dtí an tabhairne/café agus
casadh le cairde agus roinnt
cabaireachta/díospóireachta a
dhéanamh leo, faoi mar a dhéanainn
trath sa Chultúrlann i mBéal Feirste. 

Is ionann é agus an fóram poiblí.
Bainim úsáid as chun rudaí a fhógairt
ann, scéalta atá suimiúil domsa a
chur in iúl do ‘mo leantóirí’, gáire a
roinnt leo nó píosa ceoil nó argóint a
thosnú anois agus arís. 

Tá go leor Gaeilge ar Twitter agus
Facebook gan amhras.  Bím ag trách-
taireacht ann go minic agus ag cean-
gal le scéalta, a bhformhór mór i
mBéarla, atá feicthe agam.   

Is mór an náire nach bhfuil suíomh
údarásach nuachta i nGaeilge ar nós
mar atá i mBéarla agus i nGaeilge na
hAlban agus sa Bhriotáinis.   

Deirtear go mbeidh seo mar chuid
den leagan amach nua nuachta atá
beartaithe idir Raidió na Gaeltachta
agus Nuacht TG4 agus má tá sin fíor,
is maith ann é fiú má tá an chuid eile
den socrú amhrasach. 

Agus an méid sin ráite agam, táim
díreach tar éis a thabhairt faoi ndeara
ar Twitter go bhfuil Sinéad O’Connor
tar éis bearradh gruaige a fháil chun
ómós a thabhairt don bhanna
Rúiseach a cuireadh faoi glas mar
gheall ar masla a thabhairt don Phápa
Putin.   

Ní féidir liom a ainm an bhanna
ceoil a lua i nuachtán teaghlaigh ar
nós Ghaelscéal ar an droch-uair....!

Coláistí Gaeilge Thír Chonaill

An Chultúrlann, An Cheathrú Gaeltachta, Béal Feirste.

Caifé Feirste i gCultúrlann McAdam-Ó Fiaich, Béal Feirste : An bhfuil twitter
cosúil le Caifé ar líne?

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Moladh mór
do thaighde Uí
Éallaithe

A Eagarthóir,
Ba mhaith liom comhgáirdeachas a gabháil

do Dhonncha Ó hÉallaithe as an analís a bhfuil
déanta aige ar labhairt na Gaeilge sa
Daonáireamh 2011.  

Do dhuine mar mé féin, nach bhfuil bá ná
grá ro mhór aige do figúirí, cuireann Donncha
leagan amach simplí, so-thuigthe ar an
taighde.  Níl ach an chéad chuid den analís
léite agam go fóill, ach tá sé sin thar a bheith
spéisiúl.

Aontaím leis sa mhéid go bhfuil laghdú mór
tagtha ar líon na ndaoine a bhfuil an Ghaeilge
dhá labhairt acu go laethúil nó seachtanúil le
cúpla scór bliain anuas agus is trua an scéal é.  

Tá sé an-soiléir le feiceáil ag taisteal  ins na
Gaeltachtaí.  

Ach ní fheicim sna torthaí comhartha
éadóchais ar fad: tá dhá-theangachas, trí-
theangachas agus ioltheangachas i bhfad níos
forleithne ar fud na hÉireann ná mar a bhíodh.  

Ábhar bróid, féin-muiníneachta é seo a
bhfuil phréamhaithe in oiliúint níos fearr.

Nuair a d'fhág mise Éire go seasmhach,
suas le dhá scór blian ó shin bhí, in intinne
móráin dhaoine, comhcheangal smaointe idir
"lucht na Gaeilge" agus 3 institúid nó glu-
aiseachtaí eile: náisiúnachas cúng, Cumann
Lúthcleas Gael agus an Eaglais Caitliceach.  

Níl fhios agam an bhfuil an comhionnanas
chomh láidir fós.  

Cúis chonspóide ansin!  
B'shin, dar liomsa a léitheoirí, an tír a thug

mise mo dhroim air.  
Tar éis suas le 20 bliain de mo shaoil ag

obair i dtíortha éagsúla san Aifric, ba chúis
iontais dhom i gcónaí cé chomh héasca a
thiocfadh sé do Aifriceánaigh ioltheangachas
a bheith acu.  

Mar shampla, san Ailgéir, bhíodh scoláirí
agam ó theaghlaigh Berber, go gcaithfeadh an
Araibis a fhoghlaim sa mbunscoil, an
Fhraincís sa meánscoil, chomh maith le Béar-
la marab mhian leo dhul ag an ollscoil. 

Tá an ioltheangachas comhchosúlach i
dtíortha ar fud na hAifrice, fiú i measc an
chosmhuintir.

Ar saoire cúpla uair sa bhliain go Gaillimh,
tá tuairim agam go bhfuil an chathair seo ar
ceann de na réigiúin ina bhfaightear an
ioltheangachas is láidre in Éirinn.  

Ceangal idir seo agus riocht na Gaeilge sa
chathair?  

Taighde níos mó, a Dhonncha!  
An uair dheireannach a labhair muid le

chéile bhí muid ag taisteal go Londain i sean
charr: eisean ar a bhealach go Tanzania na
hAifrice is mé féin ar an chéad réimse den
turas oibre céanna.

Beir bua, 
Seán Gately, 
Herts., 
Sasana.  

Comhairle 
Che do 
pháistí 

A Chara,
Is maith go bhfuil aird á tarraingt agaibh ar

an mbrú atá á chur ag Meiriceánaigh áirithe ar
údaráis na Gaillimhe chun nach dtógfaí dealbh
in ómós d'Ernesto "Che" Guevara i gCathair na
dTreabh.

Seo a leanas sliocht as litir a scríobh Che go
dtí a pháistí: "Thar aon rud eile, déan iarracht
ar an éagóir a dhéantar ar dhuine ar bith ar
domhan a mhothú i do chroí istigh. 

Sin í an cháilíocht is áille a bhaineann leis an
réabhlóidí..."

Áiméan!
Gabriel Rosenstock
Co. Átha Cliath

Torthaí na Scrúdaithe

BHAIN an ANC an cogadh s’acu
amach agus amach, agus chuir siad
deireadh leis an chóras ciníoch,
‘Apartheid’.  Thug siad, agus a
gceannaire Nelson Mandela go
háirithe, dóchas don saol seo. 

Ach an rud a ba cheart a bheith
déanta acu ag an bpointe sin ná an
Chomhdháil a chur ar scor agus
páirtithe nua a bheith bunaithe acu
ar chúrsaí eacnamaíocht / sóisialta.

Ní dhearna siad sin, áfach, agus tá
an Afraic Theas is chomh

míchothrom anois agus a bhí
riamh. 

Tá an ANC lofa ach an raibh
réabhlóid riamh gan feall? 

Is iad an ANC na ’hOlgarcaigh’
nua.

Tá siad ag déanamh aithrise ar
Putin, ar  Mugabé agus ar Gaddafi,
agus ar gach duine eile a rinne feall
ar réabhlóid riamh.

Glacaimis Cyril Ramaphosa, cean-
naire mór le rá san ANC, fear a thóg
an ‘National Union of Minework-

ers’, fear a bhí ina Mharxach tráth
dá raibh.

I saol na linne seo, tá sé ina
stiúrthóir ar Lonmin, an comhlacht
ar leo an mianach ag Marikana. 

Tá sé ina shuí ar an gclaí eile,
scartha amach ar fad ó na hoibrithe;
tá a shaibhreas féin déanta aige as
an streachailt. 

Ba cheart don ANC scaradh ón
chéile anois. Ba cheart réabhlóid úr
dhaonlathach a chur ar bun san
Afraic Theas agus ba cheart tús a

chur leis an réabhlóid shóisialta. 
Fágaimis an focal scoir le George

Orwell; 
“Bhí dhá ghuth dhéag ag béicíl go

feargach, agus an chuma chéanna
orthu ar fad. Ní raibh aon cheist ann
anois faoi cad a tharla d’aghaid-
heanna na muc. D’amharc na
créatúir ar an taobh amuigh ó mhuc
go fear, agus ó fhear go muc, agus ó
mhuc go fear arís; ach cheana féin,
níorbh fhéidir iad a aithint óna
chéile.”

Cuir deireadh leis an ANC

MAIDIR le torthaí Gaeilge san
Ardteist, tá go leor le bheith dear-
fach faoi. 

Tá méadú 11% tagtha ar líon na
ndaltaí a bheartaigh Gaeilge a
dhéanamh faoi bhonn ardleibhéal,
toradh amháin ar an athrú a tháinig
ar líon na marcanna a bhí ag dul don
scrúdú béil i mbliana. 

Tá 40% de na marcanna iomlána
anois ag dul don scrúdú béil, i

gcomparáid le 25% sna blianta
roimhe seo.

Is rud iomlán dearfach é an
páipéar Gaeilge nua agus déanfaidh
sé maitheas don teanga.

Ag an am céanna, is léir go bhfuil
gá le páipéar eile Gaeilge, dírithe ar
chainteoirí dúchais, lucht na
nGaelscoileanna agus daoine ar
leith atá iontach tiomanta don
Ghaeilge.

Tá an leithéid ar fáil in Albain
cheana féin, agus tá an dá GCSE sa
teanga sa Tuaisceart, GCSE ‘Gaeilge’
agus GCSE ‘Irish’.

Más féidir é sin a dhéanamh sa
Ríocht Aontaithe gallda, cén fáth
nach féidir é a dhéanamh sa
Phoblacht Shaor seo? 

Is féidir linn a bheith cinnte go
bhfuil freagra ag an Roinn
Oideachais air sin – “costais”.

Ach, tá an t-airgead ann chun Eac-
namaíocht Talmhaíochta a chur ar
fáil do 32 dalta, Laidin do 94 dalta,
Araibis do 131 dalta, agus mar sin de.

Níl aon leithscéal an costas, de réir
cosúlachta. 

Is í an Ghaeilge teanga
dhúchasach na hÉireann, ba cheart
go mbeadh sí á teagasc mar theanga
dhúchasach, ní mar theanga each-
trannach amháin.

Romney agus Ryan ag Seasamh Siar ó Akin: “Éigniú Dlisteanach”

Port Wilders Seinnte? 
Seán Ó Tuairisg san Ísiltír ar olltoghcháin na tíre sin  

Tá muintir na hÍsiltíre ag
stócáil go tréan faoi láthair
don Olltoghchán a bhéas ar
siúl sa tír seo ar an 12ú de
Mheán Fhómhair. 

Fearacht mórán tíortha eile in Aon-
tas na hEorpa, meastar go gcaithfear
amach an rialtas atá i gcumhacht faoi
láthair, faoi Phríomh-aireacht Mark
Rutte, Ceannaire an Chomhrialtais
Chaomhaigh-Liobrálaigh. 

Sin an t-aon ní amháin atá cinnte,
mar go bhfuil an tír seo, an Ollainn, go
mór trína chéile, cosúil le gach uile
bhall eile, de bharr a bhfuil tithe
amach san AE, le roinnt blianta anois.

Mar bharr ar an mí-ádh, deir na
pobalbhreitheanna is déanaí go dteip-
fidh an babhta seo ar na páirtithe uilig
rialtas buan nó fiú comhrialtas
seasmhach a chur le chéile, gan
tréimhse fhada mhargáintíochta. 

Mar sin féin, ceaptar, ag an bpointe
seo, nach mbeidh móramh glan ag
aon ghnáth- mheascán páirtithe, a
mbeadh sé ar a gcumas comh-phola-
saithe aontaithe a chur le chéile,
d’fhonn comhrialtas a chur le chéile, a
bhainfeadh cúpla bliain féin amach, 

Ach tá rud sa tír seo, tar éis oll-
toghcháin, ar a dtugtar ‘An Modh
Ollainneach’. Sin sraith fhada cain-
teanna idirpháirtí, a mbíonn struchtúr
ar leith orthu, chun deis a thabhairt do
gach uile pháirtí tuairimí a lucht
tacaíochta féin a chur in iúil do gach
páirtí eile, agus do gach ceannaire ar
na páirtithe eile, a bheadh sa
gcomhaireamh ceann chun comhrial-
tas a chur le chéile. 

Sampla an-mhaith den rud atá i
gceist agam ná gur lean cainteanna
den tsaghas seo ar feadh 4 mhí, sular
cuireadh comhrialtas le chéile tar éis
olltoghchán na bliana 2010. 

Ag caint le daoine anseo, go háirithe
sna meáin chumarsáide, táim go láidir
den tuairm cheana féin, go dtógfaidh
An Modh Ollainneach níos faide fiú an
babhta seo agus ní maith sin, a deir a
lán. "Ach bhí blianta fada ag an AE le
cúrsaí a chur ina gceart, agus níl sin
déanta acu," a déarfar leat go borb!

Agus seo linn chun siúil in argóint
fhada eile. Gairmíodh an t-oll-
toghchán seo i mí Aibreáin seo caite,
ach idir seo agus sin, tá an scéal dulta
in olcas, fud an AE, agus anseo san
Ísiltír freisin. 

Tá na pobalbhreitheanna uilig
anseo ar aon fhocal, seasta, go bhfuil
muintir na hOllainne an-fheargach
leis an mBruiséil, mar nach bhfuil a
fhios acu ó thalamh aníos, dar leo,
céard go baileach atá ag titim amach
sa mBruiséil. 

Tá rud amháin cinnte dearfa, áfach:
go mbeidh tacaíocht an-láidir ag na
Sóisialaithe atá ag seasamh go tréan i
gcoinne na gciorruithe seo, atáthar a
chur i bhfeidhm thíos sa mBruiséil.
Deir an taobh eile go mbeidh
tacaíocht mhaith tradisiúnta ag na

Caomhaigh, faoi Mark Rutte.
Deir an pobalbhreith is déanaí

anseo, de chuid Maurice de Hond, go
mbeadh breis agus dúbailt a gcuid
suíochán ag na Sóisialaigh, ó 15 faoi
láthair, go dtí 34, dá mbeadh
toghchán ann amárach, rud a chial-
lódh go mbeidís ar an bpáirtí ba mhó
sa tír seo agus dá réir, “aire dhaoibh,
sibhse thíos sa mBruiséil,” mar a
deirtear anseo.

Ní raibh na Sóisialaigh i rialtas
riamh san Ísiltír. Mar sin féin, tá siad
go láidir i mbéal an phobail anseo
anois, mar go bhfuil pobal na hOl-
lainne tinn tuirseach leis an rí-rá céan-
na atá ag teacht aníos as an mBruiséil
gach aon lé den tseachtain, a déarfar
leat sa tsráid, in Amstardam, agus go
deimhin, in Freisland coimeádach, ó

thuaidh fiú.
Ní raibh Ceannaire na Sóisialach ina

Aire Rialtais riamh, roimhe seo. Mar
sin féin, tá aghaidh an phobail ar
Emile Roemer, iarmhúinteoir scoile,
agus togha cainteora. Agus níl aon
fhaitíos air a chuid a rá, ar radio, ar an
TV agus sna nuachtáin. 

Tá sé go mór chun tosaigh ag an
bpobal faoi láthair, mar an ceannaire
is fearr chun a bheith ina Phríomh-
aire, fear, dar leo, nach mbeidh siar ná
aniar lena theachtaireacht thíos sa
mBruiséil, rud, a deir muintir na tíre
seo, atá go géar ag teastáil. 

Tá caint na ndaoine ag an bhfear
seo, tá an-seans aige, ach, agus bíonn
‘ach’ i gceist seasta i gcúrsaí
polaitíochta na hOllainne, caithfidh sé
comhrialtas a chur le chéile.

Tá na Sóisialaigh glan i gcoinne an
chiorraithe de €13 Bhilliún, a chuir an
comhrialtas sealadach mionlaigh i
bhfeidhm - sin iad na Daonlathaigh
Liobrálacha Críostaí, agus 3 mhion-
pháirtí eile, a cuireadh le chéile anseo
i mí Aibreáin -   chun an t-easnamh
náisiúnta a thabhairt anuas go dtí 3%
den Olltáirge Náisiúnta an bhliain seo
chugainn. 

Cuireann caint na Sóisialach eagla
ar a gcomharsana béal dorais: na
Gearmánaigh, agus freisin, ar mhaor-
lathas na Bruiséile, a deirtear liom
anseo.

Tá sé geallta go sollúnta ag na
Sóisialaigh tine a chur faoi
pháipéarachas na gciorruithe atá seol-
ta cheana féin chuig an mBruiséil.                          

Tá na Sóisialaigh glan i gcoinne
ciorruithe i gcúrsaí sláinte, ar liúntais
leasa shóisialaigh, ardú ar na rátaí CBL
agus ardú ar aois an phinsin. Ach,
déanta na fírinne, tá sé doiléir domsa,
ag an bpointe seo, cá bhfaighidh na
Sóisialaigh an t-airgead breise seo. An
t-aon seans amháin atá ag na
Sóisialaigh, a deirtear liom anseo, ná
go mbeidh páirtí an Lucht Oibre láidir
go maith le dul isteach i gcomhrialtas
leo.  Níl an dul chun cinn céanna á
dhéanamh ag an Lucht Oibre, ná
mórán cainte á dhéanamh faoin
gCeannaire nua atá acusan, Diederik
Samson.

Bíonn 150 suíochán i bParlaimint na
hOllainne. Beidh 76 ag teastáil chun
rialtas a chur le chéile. Agus muid ag
dul chun cló, níl mé in ann thar 71 a
thabhairt d’aon leagan amach a
mbeadh aon chiall leis mar chomhri-
altas. 

Ach tá an scéal seo ag athrú in
aghaidh an lae, agus tá an-chaint
inniu ar dhaoine a bheith ag bogadh
anonn chuig na Sóisialaigh, óna Lio-
brálaigh, óna Críostaithe Daon-
lathacha, agus fiú amháin ó Geert
Wilders agus a pháirtí amuigh ar an
eite dheis uilig, An Freedom Party. 

Deir muintir Amstardam liom go
bhfuil a phort gránna siúd beagnach
seinnte áfach.

Scott De Buitléir

Tá iarrthóir na huachtará-
nachta SAM, Mitt Romney
agus a chomhiarrthóir
reatha sa bhfeachtas, Paul
Ryan, tar éis seasamh siar

ón bhfeisire Poblachtánach, Todd
Akin, i ndiaidh dó ráiteas con-

spóideach a dhéanamh ar theilifís
thar an deireadh seachtaine.

Agus é ag caint ar theilifís áitiúil i
St. Louis, Missouri san oíche Dé
Domhnaigh seo caite, labhair Akin
faoi cheist an ghinmhillte i gcás éig-
nithe.

“Más éigniú dlisteanach atá ann,”
arsa Akin, “tá an corp banúil in ann
an rud sin uilig a dhúnadh ach
abraimis nár oibrigh sin nó rud éigin.
Ceapaim gur chóir pionós éigin a
bheith ann, ach ba cheart an pionós a
ghearradh ar an éigneoir (rapist), gan
a bheith ar an bpáiste.”

Rinneadh clib físe as an gcuid sin

den agallamh, foilsíodh ar YouTube
é, agus scaip sé go mear i mbeagán
ama. Mar gheall air sin, cáineadh
Akin go géar ar líne. Dúirt an
Seanadóir ó Missouri, Claire
McCaskill: “mar bhean agus mar iar-
ionchúisitheoir, a d'oibrigh ar na
céadta cás éignithe,  rinne ráiteas
Akin dochar d’íospartaigh.”

Níos déanaí tráthnóna Dé Domh-
naigh, rinne Akin ráiteas ar a
shuíomh idirlín: “Ag breathnú siar ar
mo chuid cainte, is léir gur labhair mé
go mícheart san agallamh sin agus ní
thaispeánann sé an ionbhá ata agam
do na mílte ban a bhíonn éignithe

gach bliain.” “Is iad na daoine a
dhéanann na coireanna sin an dream
is ísle inár sochaí, agus tacadóir láidir
acu a bheas ionam sa Seanad, mar atá
tuillte acu.”

D’eisigh feachtas uachtaránachta
Romney/Ryan ráiteas dá gcuid féin,
ag rá “nach n-aontaíonn siad” le is an
méid a dúirt Akin. Dúirt Mike Talboy,
ceannaire na nDaonlathach i Mis-
souri gur labhair sé le baill ón dá
pháirtí faoi fhocail Akin agus go
bhfuil fearg orthu uilig. “Níor chosain
éinne é,” a dúirt an tUasal Talboy.
“Ceapaimse go n-insíonn sé sin go
leor dúinn.”

Phríomh-Aire na hÍsiltíre, Mark Rutte, Ceannaire an Chomhrialtais Chaomhaigh-Liobrálaigh. 

Todd Akin

Gaelscéal ar Scoil
www.oideachas.gaelsceal.ie

Forlíonadh agus suíomh
oideachasúil don dara leibhéal
Forlíonadh ar ais sa nuachtán 5 Méan Fómhair

San fhorlíonadh ar feadh 30 seachtain den 
bhliain iar-bhunscoile beidh:

• Nótaí tacaíochta don rang Gaeilge, don Ardteistiméireacht agus don
Teastas Sóisearach.

• Nótaí tacaíochta le Comhar na Múinteoirí Gaeilge.
• Nótaí OSSP/OSPS
• Ailt ghairmthreoracha. 

Lean muid ar: Le tacaíocht ó:

Síntiúis do 

mhúinteoirí 

agus daltaí 

ar phraghas

íseal!

Tairiscintí ar shíntiúis do
Ghaelscéal ar Scoil

Chomh maith le praghas speisialta
íseal do mhúinteoirí agus do dhaltaí,
gheobhaidh múinteoirí a ghlacann 

síntiús idir seo agus 28 Méan
Fómhair an deis chun na 

duaiseanna ar chúl a bhuachan :

Níl le déanamh ach an 
fhoirm shíntiúis ar chúl a 

sheoladh isteach!

www.oideachas.gaelsceal.ie
Gaelscéal ar Scoil

Lean muid ar: Le tacaíocht ó:

Máirtín Ó Catháin

D’FHÉADFADH An Bille um
Dhócmhainneacht Phearsanta go leor
brú a chur ar ghluaiseacht na gComhar
Creidmheasa sa Phoblacht.Ní dhéar-
fadh urlabhraí na gluaiseachta i mBaile
Átha Cliath an tseachtain seo ach go

bhfuil siadsan ag déanamh mion-
staidéar ar an mBille. 

Ach creideann daoine san eagraíocht
ar fud na tíre go bhféadfadh forálacha
an Bhille seo droch-chroitheadh a
bhaint as cuid de na craobhacha.

Is é an chuid den reachtaíocht seo a
bhaineann le daoine a bhfuil iasachtaí

níos lú ná €20,000 le n-aisíoc acu is mo
atá ag cur imní ar lucht stiúrtha na
gComhar Creidmheasa. 

I gcásanna mar sin, d’fhéadfadh
duine a dhul chuig áisíneacht Stáit agus
teastas a fháil a chruthódh nach
mbeadh sé nó sí in ann an t-iasacht a
íoc ar ais.               Ar lean ar leathanach 2

04.07.2012•€1.65  (£1.50)
Uimh. 27Ag Cothú Phobal na Gaeilge

www.gaelsceal.ie

Damhsa
Zumba:
Seo an
rud!
L. 24

Gaelscéal 04.07.2012

An Clár agus
Baile Átha
Cliath –
cluiche mór
na seachtaine
L. 30

An Clár agus
Baile Átha
Cliath –
cluiche mór
na seachtaine
L. 30

Níl ag éirí
leis an
gcosc ar
dhrugaí
L. 15

Baol don Chomhar Creidmheasa
ón mBille Dócmhainneachta

Slua ag faire ar luaimheanna

Seirbhís
Fiadhúlra
ag lorg
foinsí
Ghaelscéal 
Tuairisceoir Ghaelscéal

TÁ an tSeirbhís
Páirceanna Náisiúnta
agus Fiadhúlra ag lorg
eolais faoi fhoinsí
Ghaelscéal a bhaineann
le conspóid faoi chearca
fraoigh i gConamara.

Thuairiscigh an
nuachtán seo an tseach-
tain seo caite gur
maraíodh go leor caróg
agus snag breac sna
sléibhte in iarthar
Chonamara le cúpla mí
anuas mar chuid d’iar-
rachtaí an chearc
fraoigh a chaomhnú.

Tá an SPNF i mbun
fiosrúcháin faoin
tuairisc agus d’iarr siad
ar iriseoir Ghaelscéal,
Mairtín Ó Catháin, eolas
a thabhairt dóibh faoina
chuid foinsí.

Tá an tUasal Ó
Catháin agus Gaelscéal
ag diúltú glan don iar-
ratas.

Bhí oifigigh de chuid
na seirbhíse in iarthar
Chonamara le cúpla lá
anuas agus iad i mbun
fiosrúcháin faoi cheist
na gcaróg agus na
gcearc fraoigh. 

Ar lean ar leathanach 2

An luaimh Francach, Camper, i nduganna na Gaillimhe tar éis di an Rás Aigéin Volvo a bhuachan go moch maidin inné.

Gaelscéal ar Scoil
www.oideachas.gaelsceal.ie

Aimn na Scoile:

Seoladh:

Teagmhálaí:

Fón:

Ríomhphost:

Foirm shíntiúis
Chun síntiús a ghlacadh líon amach an fhoirm shíntiúis agus seol chuig:

Gaelscéal ar Scoil, An Chuasnóg, Baile Ard, An Spidéal, Co. na Gaillimhe.
Téann na síntiúis díreach chuig an scoil tríd an bpost ( suas go dtí 19 cóip ) 

nó le cúiréir ( os cionn 20 cóip). Costas cúiréara €7.50 sa tseachtain.

Má tá aon cheisteanna agat is féidir teagmháil a dhéanamh leis an 
gcomhordaitheoir oideachais 

Caroline Ní Chualáin ag scoil@gaelsceal.ie nó 091-897766

Rogha A
1 cóip x 30 seachtain =  €40.50

Rogha B
3 chóip x 30 seachtain = €102.00

Rogha C
idir  4 chóip agus 19 cóip
Cóipeanna breise de rogha B = 50c x 30 seachtain.
€102.00 +__________ cóip bhreise @50c x 30 seachtain = €__________

Rogha D
Os cionn 20 cóip
50c x __________ cóip x 30 seachtain = €__________
Costas cúiréara €7.50 x 30 seachtain = €__________

Údaraithe ag: .....................................................   

Dáta: ...................................................................

Dearbhán €20 ó Chló 
Iar-Chonnacht do gach 
duine a ghlacann síntiús le
haghaidh 3 chóip nó níos mó

Do scoil a
bheith sa
mhála mór
chun Samsung
Tablet a
bhuachán 

Rogha D

Rogha B agus C

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir 
grianghraif de a sheoladh chugainn ag pic@gaelsceal.ie Ní mór go mbeadh caighdeán réasúnta sna pictiúir agus cead faighte agat
iad a fhoilsiú ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Comhghairdeas leis na foirne seo a leanas as Cumann na gCurach Ghaoth Dobhair agus Chloich
Cheann Fhaola a rinne an rámhaíocht urraithe ó Ché Chionn Caslach go Cé Thráigh na mBlathán
i nGabhla ar an Aoine seo a chuaigh thart in uair agus fiche bomaite: Colleen Ní
Fhearraigh,Treasa Nic Giolla Chomhaill agus Dinny Mc Cullough, Edward Coyle, Pat Mac Gairb-
heith, Ann Mhic Aoidh, Declan Ó Fearraigh, Caitlín Rodgers agus Marian Uí Churráin, Michael
Rodgers, Anne Curran Uí Fhearraigh agus Anna Ní Fhearraigh. Tá an t-airgead a tógadh ag dul
chun sochair d’Oispidéal na bPáistí i gCromghlinn i mBaile Atha Cliath. [PIC : MÁIRÍN UÍ FHEARRAIGH]

Na daoine a d'fhreastail ar dhianchúrsa Gaeilge in Ó Méith, Co. Lú, ag an deireadh seachtaine. Bhí
an cúrsaí mar chuid de shraith imeachtaí ag ceiliúradh bhunú Choláiste Bhrighde ar an bhaile,
Coláiste a bhóg siar go Rann na Feirste i dTír Chonaill, ina dhiaidh sin mar gheall ar mheath na
Gaeilge in Ó Meith.

Páistí as ceantar Eanach Dhúin, Gaillimh, a bhí ag freastal ar an gcampa Samhraidh a d’eagraigh
Conradh na Gaeilge sa cheantar an mhí seo caite.

Aisling Ní Ghallchóir ag léamh leis na páistí sa tSeanbheairic ar an Fhál Carrach, Tír Chonaill, mar
chuid d’Fhéile Ealaíona agus Cultúrtha na Seanbheairice a bhí ar siúl ar an bhaile. 

Páistí as ceantar Leacach, Gaillimh, a bhí ag freastal ar an gcampa Samhraidh a d’eagraigh Conradh na Gaeilge sa cheantar an mhí seo caite.



Parlaimint
Gailf 
Chonamara ag
teacht le chéile 
Máirtín Ó Catháin

BEIDH an cruinniú is mo de pho-
laiteoirí na hÉireann i gConamara an
tseachtain seo chugainn ach a n-
imreofar comórtas bliantúil gailf
Thithe an Oireachtais i mBaile
Conaola.  

Táthar ag súil leis an Taoiseach,
Enda Kenny, ag an ócáid a thosóidh
ar maidin Dé Céadaoin seo chugainn

agus a mhairfidh ar feadh dhá lá.  
Seo é an triú bliain as a chéile an

ócáid bhliantúil seo a bheith ar bun i
mBaile Conaola – áit ar baisteadh
“Parlaimint Bhaile Conaola” air tráth
den tsaol.  

Thárla sé in imeacht na mblianta
go raibh aghaidh go leor polaiteoirí
ar an gcúrsa seo ó rinneadh forbairt
ar i ndeireadh na 1970óidí.  

Tarraingíodh go leor airde ar an
gcúrsa nuair a bhí Brian Cowen ina
Thaoiseach; tá teach soghluaiste
saoire ag an Uasal Cowen ar an trá in
aice an chúrsa. 

Tháinig Brian Cowen féin agus a
bhean, Mary, go Baile Conaola an

tseachtain seo caite. 
D’imir an t-iarThaoiseach sa

gcomórtas gailf a eagraítear ina
measc siúd a bhfuil carabháin agus
tithe soghluaiste saoire acu in aice
an chúrsa.  

Bhí Brian Cowen díreach tar éis a
theacht ar ais as Meiriceá, áit a raibh
sé páirteach i gcúrsa oideachais gnó
in Ollscoil Stanford i gCalifornia.  

Tagann sé agus imíonn sé scaití
ach deirtear gur dóigh go mbeidh sé
páirteach i gcomórtais gailf Thithe
an Oireachtais i lár na seachtaine seo
chugainn.  

Beidh a chomharsana i mBaile
Conaola, ar nós na hiarpholaiteoirí

as Gaillimh Thiar, Frank Fahy agus
Mark Killilea ina chomhluadar, is
cosúil.

Beifear ag súil freisin leis an Aire
Comhshaoil, Phil Hogan, i mBaile

Conaola i dtús na seachtaine.  
Is nós leis a theacht an bealach ach

ní bheadh sé ag iarraidh go dtarrain-
geofaí aird air an iarraidh seo mar a
tarraingíodh cheana – de bharr cúpla

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

Bealach eile amach ag cumhacht na gaoithe? 
Máirtín Ó Catháin

D’FHÉADFADH sé go mbeadh
bealach eile ann le cumhacht a chur
chun bealaigh ó charraigreacha na
Sceirde – siar ó chósta Chonamara –
seachas cáblaí a thabhairt i dtír.  

Tá caint ann le roinnt mhaith
blianta ar scéim muilte gaoithe ar na
Sceirde atá naoi míle siar ó chósta
Charna agus tá na scórtha míle euro
tugtha ag Údarás na Gaeltachta mar
chúnamh le haghaidh staidéir
fhéidearthachta ansin. 

An comhlacht Fuinneamh Sceirde
Teo atá i mbun na hoibre ach tá con-
staicí rompu idir chostais fhorbartha
agus an ceangal leis an ngréasán leic-
treachais ar an mórthír. 

Tá plean ag Eirgrid anois le cáblaí

cumhachta a leagan idir an tír seo
agus an Bhreatain agus súil acu gur
féidir an chumhacht as muilte
gaoithe a easpórtáil amach as an tír
seo.  Ach le cois na hoibre atá
beartaithe ag Eirgrid, tá cúpla dream
príobháideach ag cuimhneamh ar
chórais den chineál céanna. 

Tuigtear go bhfuil dream amháin
acu seo atá ag cuimhneamh ar
phleananna mar sin a bheadh lon-
naithe ar chósta thiar na hÉireann. 

Dá mbeadh córas mar seo ag
teacht aníos le cósta thiar na hÉire-
ann b’fhéidir go mbeadh ionaid ar
nós carraigeacha na Sceirde in ann
ceangal leis. 

D’fhágfadh sin nach dtiocfadh
gréasán cumhachta inmheánach na
hÉireann i gceist ar chor ar bith. 

Luadh figiúirí éagsúla idir €50m
agus €150m le leis an bhfeilm
ghaoithe ar na Sceirde ó cuireadh tús
leis an iarracht leathscór blianta ó
shin.   

Theastódh infheisteoirí móra –
comhlachtaí árachais nó pinsin
b’fhéidir – le dhul faoin gcineál sin
forbartha agus bheadh orthu fanacht
idir 6 agus 9 mbliana sula dtosódh
aon bhrabach ag teacht isteach.  Ach
tá deacrachtaí praiticiúla le sárú
roimhe sin. 

Ní thiocfaidh an córas nua 110Kv
cumhachta níos faide anoir ná Scríb.
Chaithfí ceangal a dhéanamh leis an
stáisiún sin aniar as Carna, rud a
bheadh costasach.  

Agus cé go bhfuil 110 Kv láidir go
maith, d’fhéadfadh nach mbeadh sé

sách maith le sruth láidir cumhachta
a iompar amach. 

D’fhéadfadh cor nua a theacht sa
scéal anois, cé nach ar an bpointe é.
Dá mbeadh na ceangail nua ann,
obair a bheadh costasach ann féin, ní
bheadh aon ghá drannadh le talamh
ar chor ar bith.  

Ach sula bhféadfaí aon bhlas eile a
dhéanamh, tuigtear nach bhfuiltear
tagtha ar réiteach iomlán fós idir
Fuinneamh Sceirde Teo agus Ollscoil
na hÉireann i nGaillimh faoin áit go
barainneach a lonnófaí na muilte.  

Tá seo amhlaidh mar go bhfuil sé
ina imní ar lucht na hOllscoile go
gcuirfeadh an muilte aon bhlas as
don taighde atá á dhéanamh sa
stáisiún atmaisféir agus aimsire atá
acu i gCeann Mása i gCarna. 

Páistí an Chaisleán Gearr a bhí ag freastal ar an gcampa Samhraidh a d’eagraigh Conradh na Gaeilge sa cheantar an
mhí seo caite.

Feargal Ó Sé, An Cheathrú Rua, ag suí faoi bhun héilicaptair de chuid an Aer-
chóir/FSS tar éis dó tuirling ar Pháirc an Chathánaigh ar an gCeathrú Rua. 
[PIC: SEÁN Ó MAINNÍN]



focal ciotacha a chaith sé as a bhéal
ag an dinnéar sa gClubtheach ansin.  

Is é an Seanadóir Paddy Burke
(Fine Gael) as Maigh Eo an captaen
ar Chumann Gailf Thithe an Oireach-
tais i mbliana. 

Tá sé tugtha síos dó sin go bhfuil
sé ar an imreoir is fearr gailf i measc
Sheanadóirí agus Theachtaí Dála
Theach Laighean, nó sin mar a bhí
anuraidh pé ar bith scéal é.  

Tá an t-iarSheanadóir, Donie Cas-
sidy (Fianna Fáil), agus an tAire
Stáit, Brian Hayes (Fine Gael), i
measc na n-oifigeach a bhíonn
gníomhach freisin in imeachtaí an
Chumainn.

Beidh fáilte roimh an slua
polaiteoirí i gcumann gailf Bhaile
Conaola go cinnte, mar nach bhfuil
an oiread polaiteoirí ná an oiread
turasóirí agus a bhíodh roimhe seo
ag triail ar an áit i mbliana. 

Ach dúirt lucht stiúrtha an chu-

mainn an tseachtain seo nach údar
iontais é sin. Tá an scéala céanna acu
i mórán chuile chumainn gailf sa tír
agus lena chois sin níl rath an-
mhaith ar an turasóireacht i gCona-
mara i mbliana ach an oiread. 

Féith an Cheoil
in Iorras
Aintheach á
Cur Chun Cinn 
TÁ deontas ceadaithe ag an Aire Stáit
sa Roinn Ealaíon, Oidhreachta agus
Gaeltachta, Donnchadh Mac
Fhionnlaoich, chun uirlisí ceoil a
cheannach do cheantar Iorras
Aintheach i nGaeltacht Chonamara. 

Chuig Forbairt Chonamara Láir

Teo a rachaidh an deontas €11,931,
leis an dóchas go  dtacóidh sé le ceol
sa cheantar a chur chun cinn trí
uirlisí a chur ar fáil do mhuintir na
háite.

Dúirt an tAire go raibh sé an-sásta
a bheith in ann a leithéid de dheon-
tas a chur ar fáil do mhuintir Iorras
Aintheach, ach go háirithe toisc go
n-aithnítear an cheantar ar cheann
de thoibreacha móra an cheoil, an
bhéaloidis agus na hamhránaíochta
ar an sean-nós is mó sa tír. MNíC

Cead Pleanála
d’Eastát
Mhaigh Cuilinn 
THUG Comhairle Contae na Gail-
limhe síneadh cúig bhliana do chead

pleanála fá choinne eastáit
tithíochta ag Coill Bhruachláin i
Maigh Cuilinn le gairid. 

Do Michael Lydon a tugadh an
síneadh ama seo, fear a bhfuil seo-
ladh aige i Maigh Cuilinn. Ba i mí
Lúnasa 2007 a tugadh cead pleanála
don suíomh ar dtús agus san fhoirm
iarratais is deireanaí, deirtear go
bhfuil dhá theach tógtha ar an
láthair agus ceithre cinn eile 50%
tógtha.

Seo é an dara síneadh do chead
pleanála ar an mbaile fearainn céan-
na a tugadh le mí anuas. An mhí seo
caite, thug an Comhairle Contae
síneadh ama ar chead pleanála do
bheirt fhorbróirí le 16 teach a thógáil
san áit. AMC

Comhlacht
Gaeltachta
díolta ar
€170m
DÍOLADH Fintrax, cliantchuideach-
ta de chuid Údarás na Gaeltachta, ar
€170 milliún an tseachtain seo caite.
Tá an comhlacht lonnaithe in Eastát
Tionsclaíochta an Údaráis ar an
Tulaigh i gConamara.

An chomhlacht infheistíochta,
Exponent Private Equity, a chean-
naigh Fintrax arbh leis an bhfiontraí,
Gerry Barry, 70% de na scaireanna
ann. Bhunaigh sé an comhlacht sna
1980í.

Forbraíonn Fintrax bogearraí chun
próiseáil a dhéanamh ar aisío-
caíochtaí CBL le haghaidh turasóirí.
Tá bogearraí eile forbartha acu a
ligean do dhaoine íoc ina n-airgeadra
baile agus iad ag úsáid cárta crei-
dmheasa thar lear.

Deir Údarás na Gaeltachta go
bhfuil ceannáras an chomhlachta le
fanacht ar an Tulaigh.

An Mhí
Ceol na Bóinne
i Ráth Chairn
Colm Ó Broin 

TÁ sraith ceoil ar siúl chuile
Céadaoin sa Bhradán Feasa i Ráth
Chairn as seo go deireadh na míosa.
Beidh ‘Ceol na Bóinne’ ag tosú ag
8.30in sa teach tábhairne agus é faoi
stiúir an phíobaire, Éanna Ó
Cróinín.

Beidh ceol ann gach seachtain
freisin ón nGrúpa Tí ina mbeidh
Áine Ní Chróinín, Deirdre Ní Dhon-
nchadha, Hanna Ní Chuirc, Caitlín
Ní Mhéalóid agus Doireann Nic
Mhathúna.

I measc na ndaoine as Ráth
Chairn agus na n-aíonna a bheidh
ag glacadh páirte ann beidh Cather-
ine Ní Shuilleabháin, Máirtín Chóil
Neaine Phaidín, Nollaig Ní Laoire,
Éamonn Ó Donnchadha agus eile.

€7 a bhíonn ar na ticéid do
dhaoine fásta agus €3 ar thicéid do
dhéagóirí. Is féidir tuilleadh eolais a
fháil ó Chomharchumann Ráth
Chairn ag an suíomh idirlín rath-
cairn@eircom.net nó glaoigh ar 046
9432068.

Foireann
ospidéal le
laghdú - TD
Colm Ó Broin

TÁ sé ráite ag Teachta Dála áitiúil go
bhfuil Feidhmeannacht na Seirb-
híse Sláinte ag beartú líon na
bhfoirne in ospidéil i gContae Lú
agus i gContae na Mí a laghdú.

Dúirt Peadar Tóibín ó Shinn Féin
go raibh sé beartaithe ag an FSS oib-
rithe áisíneachta a bhaint ó na hos-
pidéil ar fad sa cheantar.

Dar leis an Teachta d’Iarthar na
Mí beidh Ospidéal na hUaimhe
thíos leis go mór de bharr an chin-
nidh.

“Tuigtear dom gur aistríodh go
leor oibrithe buan ó Ospidéal na

FOLÚNTAS

COISTE GAIRMOIDEACHAIS 
CHONTAE NA GAILLIMHE

Tá an Coiste ainmnithe thuas ag earcú múinteoirí faoi láthair le haghaidh
folúntais a d'fhéadfadh a bheith i gceist sa seisiún acadúil 2012/2013.

Tá na ceapacháin seo faoi réir fhaomhadh na Roinne Oideachais agus
Scileanna agus Stiúrthóir na Scéime Ath-Imlonnaithe (Redeployment).

Chun sonraí iomlána na bpost seo a fháil, téigh chuig ár suíomh gréasáin
www.countygalwayvec.com

Sínithe: Seosamh Mac Donncha, Príomhoifigeach Feidhmiúcháin

Buille buailte ar Chomhairleoirí Contae – airgead
stoptha as ciste a raibh smacht pearsanta acu air 
Máirtín Ó Catháin

TÁ stop curtha le híocaíochtaí ar
bith eile as na cistí a d’fhaigheadh
baill Chomhairle Contae na Gail-
limhe ar mhaithe le hoibreacha ina
gceantracha féin – sin allúntas
€16,000 an duine in aghaidh na
bliana.  

Airgead “Notice of Motion” a
thugtar air seo i dtéarmaíocht na
Comhairle Contae.  

D’fhéadfadh gach aon Chomhair-
leoir socrú a dhéanamh faoin gcaoi
a gcaithfí an t-allúntas sin taobh
istigh de rialacha a bhí leagtha síos
leis. 

B’iondúil gur ar bhóithre beaga nó
ar chosáin, nó oibreacha áitiúla a
chaití an t-allúntas. 

Dúirt urlabhraí sinsearach i

gComhairle Contae na Gaillimhe an
tseachtain seo go bhfuil cuid d’al-
lúntais 2012 caite ag Comhairleoirí
cheana féin; tá an t-airgead sin íoc-
tha amach.  

Ach ní íocfar tada eile as an gciste.
Tá seo amhlaidh de bharr an ghear-
radh siar €3.1m. atá déanta ag an
Roinn Comhshaoil agus Rialtais
Áitiúil ar chiste Chomhairle Contae
na Gaillimhe don bhliain 2012. 

Shocraigh an Roinn Comhshaoil
an gearradh siar sin a dhéanamh
mar nach raibh an muirear teagh-
laigh – an táille €100 in aghaidh an tí
cónaithe – íoctha ar 44% de thithe
Chontae na Gaillimhe.

Meastar go bhfuil tuairim 50%
den airgead as na cistí pearsanta seo
a ceadaíodh do Chomhairleoirí i
mbliana caite cheana féin.  Fágann

sin leath an airgid a rabhadar ag súil
leis – agus na gealltanais a bhí tugtha
go háitiúil ag cuid acu ar an bhfaraor
géar anois. 

Níl chuile Chomhairleoir sa mbád
céanna; tá suim mhór den airgead
caite ag cuid acu.  Níl ach beagán
caite fós ag Comhairleoirí eile – sin
iad is measa a thiocfaidh as. 

Tháinig an scéala go raibh na cior-
ruithe seo déanta aniar aduaidh ar
roinnt Comhairleoirí an tseachtain
seo.  

Ní raibh scéala faighte acu faoi
agus ní raibh sé pléite le cuid acu,
fiú. 

Méadaíodh an ciste seo, atá faoi
smacht na gComhairleoirí féin –
taobh istigh de rialacha an chórais
rialtais áitiúil, roinnt blianta ó shin i
nGaillimh. 

Chuir Comhairleoirí troid láidir
suas ar son an ardaithe sin. 

Ní thugtar mórán poiblíochta go
hiondúil do na socruithe a
dhéanann Comhairleoirí faoi chait-
headh an airgid seo. 

Déanann sé leas san áit a gcaitear
é ach bíonn imní ar Chomhairleoirí
go mbeadh daoine/pobail eile
míshásta dá gcloisfidís gur cait-
headh airgead in áit amháin agus
nár caitheadh é in áit eile – sin agus
ceannas ag an gComhairleoir Contae
ar an gcinneadh.  

Ach scaití eile téann grúpa
Comhairleoirí i dteannta a chéile
agus cuireann siad ciste ar fáil do
phíosa oibre a gceaptar práinn ar
leith a bheith leis. D’fhéadfadh
deireadh a bheith ag teacht leis sin
anois.

hUaimhe go Droichead Átha le
blianta beaga anuas agus gur
cuireadh oibrithe áisíneachta ina n-
áit. Cosnaíonn oibrithe áisíneachta
1.8 uair níos mó ná oibrithe lánaim-
seartha.

“Tá 80-100 banaltraí agus mná
cabhrach le ciorrú thar thréimhse
sé seachtainí, gan trácht ar
theiripeoirí urlabhra, teicniceoirí
cairdiacha, teicniceoirí saothar-
lainne agus go leor eile.

“Ní thiocfaidh duine ar bith i
gcomharbas orthu mura mbaintear
an cosc ar earcaíocht san earnáil
sláinte. Tá sé seo go léir ar bun fad
is atá an liosta feithimh ar
thralaithe is faide sa stat i nDroic-
head Átha.”

Dheimhnigh an FSS go raibh sé
beartaithe acu “laghdú suntasach”
a dhéanamh ar líon na n-oibrithe
áisíneachta i gContae Lú agus i
gContae na Mí.

“Cé nach bhfuil dabht ar bith ann
go bhfuil dúshláin airgeadais le tab-
hairt faoi, caithfidh Grúpa Ospidéil
An Lú-An Mhí cloí le riachtanais
reachtúla agus feidhmiú laistigh
den bhuiséad,” arsa urlabhraí.

“Déanfar gach iarracht a chinntiú
go ndéanfar é sin ar bhealach a
mbeidh a laghad tionchair agus is
féidir aige ar othair agus cliaint,”

Baile Átha Cliath
Idirnascaire le
hoscailt tar éis
teip cúirte
Colm  Ó Broin

TÁ idirnascaire aibhléise idir Éirinn
agus an Bhreatain Bheag le hoscailt
an mhí seo chugainn tar éis gur theip

ar chás cúirte ina aghaidh.
Rinne Comhairle Pobail Ros Eo iar-

racht an togra a stopadh ach dhiúl-
taigh an Ard-Chúirt don chás.

Tá áthas léirithe ag EirGrid go
mbeidh an t-idirnascaire ag dul ar
aghaidh. 

“Beidh sé ag oscailt roimh am agus
faoi bhuiséad,” arsa urlabhraí EirGrid.
“Beidh an-chuid buntáistí aige don
tír, beidh soláthar leictreachais níos
sláine againn, tabharfaidh sé ugach
d’fhuinneamh inathnuaite agus cuir-
fidh sé le hiomaíochas.”

Idirnascaire 500MW atá ann, sin go
leor leictreachais i gcomhar 350,000
teach.

Léirigh Comhairle Pobail Ros Eo
imní faoin idirnascaire toisc go mbei-
dh roinnt de ag dul tríd an mbaile.
Dar leo, tá baol sláinte ag baint leis an
réimse maighnéadach a thagann ón
idirnascaire agus d’fhéadadh an cábla
briseadh go héasca.

Bheartaigh an Chomhairle agus
EirGrid an comhlacht comhair-
liúcháin KEMA a earcú chun staidéar
a dhéanamh ar an togra.

Réitigh KEMA tuairisc ach léirigh
an Chomhairle Pobail míshástacht
leis.

Thóg siad cás chun na hArd-
Chúirte ach diúltaíodh dó. Dúirt an
Breitheamh Michael Peart gur chur
an cás go leor airgid agus “am
luachmhar na cúirte” amú. Dar leis,
theip ar an gcomhairle cruthú go

raibh baol sláinte ag baint leis an
idirnascaire agus dúirt sé go raibh
siad ag cur imní orthu fhéin gan
chúis.

Níl costais maidir leis an gcás

socruithe go fóill. 
Tá suíomh dhátheangach

(www.interconnector.org) curtha ar
fáil ag Eirgrid le heolas faoin togra i
mBéarla agus i mBreatnais.

Baile Átha Cliath

Deis ar bhua dúbailte ag na Gaeil Óga
Colm Ó Broin 

TÁ deis ag na Gaeil Óga bua
dúbailte a bhaint amach i mbliana,
sa chraobh agus sa tsraith.

Fuair an chéad fhoireann atá ag
an gcumann an ceann is fearr ar
Shord an tseachtain seo caite, 2-12
in éadan 1-6, chun áit a bhaint
amach i gcluiche ceannais
Chraobh Sóisear E Bhaile Átha
Cliath.

Níl iomaitheoirí na nGael Óg
socruithe go fóill ná an dáta don
chluiche mór, ach beidh sé ar siúl
am éigin i mí Mheán Fómhair.

Beidh deis acu an chéad chuid
den bhua dúbailte a bhaint amach
Dé Domhnach seo chugainn nuair

a thabharfaidh siad aghaidh ar
fhoireann an Chroí Rónaofa sa
chluiche deireanach den tsraith.

Tá an fhoireann Ghaeilge pointe
amháin taobh thiar de Naomh
Caoimhín Cillian i Sraith 10 Dheis-
ceart an Chontae ach tá cluiche
breise imeartha ag an bhfoireann ó
Thamhlacht. Tá an Croí Rónaofa sa
leath íochtarach den tsraith agus
fuair na Gaeil Óga an bua orthu
faoi dhó anuraidh, mar sin is iad
rogha na coitiantachta iad do
chluiche an Domhnaigh.

“Tá muid an-sásta leis an dul
chun cinn atá déanta againn,” arsa
Oifigeach Caidrimh Phoiblí an
chumainn, Eoin Ó Murchú.

“Tá os cionn 90 seisiún déanta

againn i mbliana, idir thraenáil
agus cluichí, agus tá an chreidiúint
as dul chun cinn ag dul do Mhar-
cus Ó Léinneacháin agus Ciarán Ó
Finneadha ach go háirithe.”

Níl ag éirí chomh maith leis an
dara fhoireann fear atá ag na Gaeil
Óga. Tá siad suite ag bun Shraith
10 Deisceart na Cathrach faoi
láthair.

“Níl muid buartha faoi sin in aon
chor,” arsa Ó Murchú. “Seo an
chéad bhliain don fhoireann agus
táim cinnte de mbeidh siad i bhfad
níos láidre sa dara bhliain mar a
tharla leis an gcéad fhoireann.

“Tá daoine ag léiriú spéise imirt
linn i gcónaí agus beidh níos mó
imreoirí againn don séasúr nua.”

Cill Dara

Cait chrainn ar
ais ar a seanléim
Colm Ó Broin

TÁ trí chat crainn fillte ar a bhfód
dhúchais tar éis tréimhse faoi
chúraim i gCill Dara.

Thángthas ar na hainmhithe óga
in aice le corp a máthair ar bhóthar
gar go Caisleán an Bharraigh i
Maigh Eo i mí Meitheamh. Rug
baill den Irish Wildlife Rescue
Trust ar na cait chrainn agus d’iarr
siad ar Fhondúireacht Fiadhúlra
Chill Dara aire a thabhairt dóibh de
bharr na cáile atá ar an áit mar
ionad a dhéanann tarrtháil ar ain-
mhithe fiáine.

“Ní raibh siad go maith nuair a
fuair muid iad i dtosach báire,” arsa
Dan Donaghar ón ionad. “Bhí
orainn lámhfhotha a dhéanamh
leo ar feadh roinnt seachtainí agus
ansin chuir muid i gclós speisialta
iad ionas go bhféadfaidís dul i

dtaithí ar an timpeallacht.”
Bogadh na cait chrainn chuig

clós níos mó in anaclann dúlra i
Maigh Eo le déanaí. Tá sé i gceist
iad a scaoileadh amach go hiomlán
an mhí seo chugainn.

Tá an cat crainn gaolta leis an
easóg agus é ar cheann de na hain-
mhithe is gainne in Éirinn. 

Bíonn siad thart ar an méid
céanna le cat tí agus cónaíonn siad
i gcoillte den chuid is mó.

Tháinig laghdú mór ar líon na n-
ainmhithe le linn an 20ú hAois de
bharr nimhithe. De réir tuairiscí, tá
líon na gcat crainn ag méadú le
blianta beaga anuas. 

Tá staidéar ar bun ag Ollscoil na
hÉireann Gaillimh i láthair na
huaire le féachaint an bhfuil sé seo
ag tarlú de bharr go bhfuil siad ag
ithe ioraí glasa, agus an méadóidh
líon na n-ioraí rua dá bharr sin.

Oibrithe ó EirGrid agus na conraitheoirí a thóg an t-idirnascaire idir Éire agus
an Bhreatain Bheag. 

Ceann de na cait
chrainn a bhí faoi
chúram i gCill Dara
le déanaí.

Ciarán Mac an Bhaird ó na Gaeil Óga i mbun ruathair in éadan Bhaile Baodáin.

Agóid in éadan ciorruithe ar Ospidéal na hUaimhe. GRIANGHRAD: PHOTOCALL IRELAND.



Scéalta Chorca 
Dhuibhne
Breandán Mac Gearailt 

Rás an
Bhuailtín
IS mó san seanfhondúir a déarfadh
go bhfuil siúlóidí agus ráiseanna
éirithe sa cheann ag daoine le blianta
beaga. Go deimhin, bhí an aimsir go
sásúil do Rás an Bhuailtín ar an
Satharn seo caite. Is ar shon láthair
spraoi agus súgradh agus do chu-
mann peile Bhord na nÓg na
Gaeltachta a théann aon airgead a
dhéantar as an rás. 

Bhí rás 10K ann do dhaoine go
raibh fonn ráis orthu agus rás 7K do
daoine ná raibh aon mhór-dheab-
hadh orthu, ag áireamh páistí agus a
dtuistí. “Bhí ard-lá againn,” arsa
Fionnán Ó hÓgáin, duine don lucht
eagair, “agus táimíd an- bhuíoch do
gach duine a chabhraigh, go mór
mhór Dónal Ó Catháin agus a
chairde a chuir bia blasta ar fáil don
lucht ráiseanna.” 

Corca Dhuibhne

Breandán Mac Gearailt 

THOSNAIGH ‘Féile Crann Clainne’,
sa Díseart, sa Daingean ar a 11 am ar
an Satharn seo caite le banna ceoil
Fífeanna agus an Drumaí an Daingin
ag máirseáil timpeall an bhaile le
fáilte a chur roimh an bhFéile. 

Ceann de na nithe ba bhun leis an
ócáid ná gur theastaigh ón Moinsí-
neoir Pádraig Ó Fiannachta go
mbeannódh Ardeaspag Chaisil Diar-
maid Ó Cluamháin DD an pháirc, ina
bhfuil breis agus dhá chéad ‘Crann
Clainne’, atá mar chuid de thalamh
an Dísirt. Ina aitheasc cuimsitheach,
dúirt an Moinsíneoir Ó Fiannachta,
go rabhadar buíoch do Shiúracha na
Toirbhirte a thug an foirgneamh
agus na gairdíní ar cíos ainmniúil do
Choiste an Díseart sé bliana déag ó
shin. 

Ag tagairt do Chrainn na Clainne,
dúirt sé go raibh sciobadh orthu ar
an lá a cuireadh iad, i Márta na bliana
seo. 

Ghlac gach teaghlach crann agus
tá scláta in aice gach crann ag ainm-
niú an phatrúin. 

Luaidh sé fuinneoga Harry Clarke
atá i Séipéal an Dísirt, ina bhfuil suim
ag mórán, mar aon le fresco den
Suipéar Deireannach, agus na cúrsaí
Ollscoile a  reáchtáiltear sa Díseart.
“Bheartaíomar ar na crainn sa
ghairdín,” ar sé, “le carradas agus grá
a ghiniúint imeasc an phobail. Siom-
bal na beatha an bheith,” ar sé “agus
siombal na n-iontas agus na
diamhaireachta an caorthann.” 

Dúirt an tArdeaspag Diarmaid Ó
Cluamháin go raibh ardú croí ag
baint leis an obair a bhí ar bun sa
Díseart agus mhol sé gach a raibh
bainteach leis. Mar gur Ciarraíoch é
féin, bíonn áthas air geábh a thab-

hairt ar an bhfód dúchais, ach bhí an
ócáid seo an-tábhachtach mar bhí
teachtaireacht an charadais pobail á
nascadh go sollúnta suáilceach. 

Tá árdán maisiúil adhmaid clú-
daithe, i bpáirc na gcrann agus boird
agus suíocháin sa ghairdín inar féidir
le daoine suí ar a suaimhneas agus
greim a ithe, nó éisteacht le coirm
cheoil faoin aeir.

Cad é, ach maraíodh muc don
ócáid agus chuir an tréadlia Pádraig
Ó Fiannachta, agus Seán Ó Bloscaigh
lón blasta ar fáil do chách agus b’shin
mórán. 

Ar na taispeántais a bhí ann, bhí
rince ag Curadh an Domhain, Dáithí

Ó Géanaigh ón nDaingean, a mheas
scata ná feaca cheana é, a bheith
‘dhochreidthe ar a chosa’. Chas Cór
Dhuibhneach, Cór Camphill, Cór
Naomh Muire, Banna Ceoil Drumaí
Chorca Dhuibhne, agus an píobaire
Eoin Ó Daighneáin ceol. 

Bhí amhráin agus filíocht ann,
sladmhargadh leabhar mar aon le
cúntas ar éiceolaíocht an ghairdín
ina bhfuil scata bláth fiáine curtha i
measc na gcrann. Ba é seo lá mór
Choiste an Dísirt, go mór mhór an
Mhoinsíneoir Ó Fiannachta, fear a
dúirt  an tEaspag, atá coitianta i
mbun gaiscí. 

Orthu siúd a bhí i láthair bhí na filí

Bríd Ní Mhórain agus Caití Bheildún,
an máinlia súl, Muiris, deartháir
Phádraig, an fear aitheanta drá-
maíochta Liam Ó Mathúna, an t-
údar agus múinteoir, Máirín Uí Shé,
Edna agus Lorcán Ó Cinnéide, an Dr
Pádraig Ó Héalaí, a chéile Máire ón
gCeathrú Rua agus a n-iníon Áine,
an tAth. Mícheál de Liostún, ó Luim-
neach, an tAth. Mac Síthigh, ó Bhaile
an tSagairt agus an tAthair Gearóid
Godley a chuir ríméad ar na leanaí
lena chleasa draíochta. 

Bhí ar an Sagart Paróiste, an Canó-
nach Ó Luanaigh fágaint luath, mar
bhí baisteadh áitiúil aige agus
‘pósadh’ i séipéal Dhún Chaoin. 

‘Féile Crann Clainne’ sa Díseart

Ag Beannú sa Diseart: Eibhlín Uí Chléirigh, Ardeaspag Chaisil an Dr  Ó Clumháin, agus an Moinsíneoir Pádraig Ó
Fiannachta [PIC : BREANDÁN MAC GEARAILT]

Óganaigh ag réiteach do Rás an Bhuailtín [PIC : BREANDÁN MAC GEARAILT] 



Leitir Ceanainn
Díríonn
Stiúrthóir an
Ospidéil ar
Ráflaí Dúnta
Méabh Ní Coileáin

DHEIMHNIGH stiúrthóir Ospidéal
Ginearálta Leitir Ceanainn, Seán
Murphy, Dé Luain nach mbeidh
seirbhísí aonad géinéiceolaíochta an
ospidéil ag teacht chun críche ach
b’fhéidir go ndéanfaí athstruchtúrú
ar an mbarda amach anseo chun slí a
bheith ann d’acmhainní eile de
chuid an ospidéil. Tháinig an fógra
seo tar éis casaoide an phobail
maidir le ráflaí faoi dhúnadh an
bharda. 

Dúirt Murphy nach raibh beagán á
dhéanamh den aonad, a chuireann
seirbhísí ar fáil do suas le 20 bean in
aghaidh an lae, ach go raibh sé táb-
hachtach a chinntiú go mbeadh
seirbhísí an ospidéil chomh éifeach-
tach agus is féidir, go háirithe an
Roinn Éigeandála nua. 

Tá breis agus míle leantóir ag
leathanach Facebook a cruthaíodh
le cur i gcoinne aon dúnadh. Mná
den chuid is mó acu seo agus iad ag
léiriú feirge agus anacra. 

Ar an imní is mó atá orthu, ní fios
dóibh an ndéanfar athlonnú ar altraí
fear chuig an mbarda má dhéantar
athstruchtúrú air. Faoi láthair, níl
ach banaltraí ag feidhmiú ann agus
tá buairt ann go mbeidh athrú air
seo má leantar leis an ath-
struchtúrú. Luaigh Murphy nach
raibh cinneadh déanta fós maidir
leis seo. 

Tá an t-ábhar go mór i mbéal an
phobail faoi láthair agus polaiteoirí
ina measc sin atá ina choinne.
Léirigh beirt Theachtaí Dála ón
gcontae, Pádraig Mac Lochlainn
agus Pearse Doherty, a gcuid feirge
maidir leis an moladh, ag rá gur
“ionsaí ar dhínit mhná an chontae”
a bhí ann agus go raibh sé “do-
ghlactha”. 

Dúirt siad gur “tearmann a bhí sa
bharda do mhná a d’fhulaing cail-
liúint gine agus gur chabhraigh an
foireann banaltraí le timpeallacht
thacúil a chruthú”. 

Gaoth Dobhair 
Síneadh le cur
le Naíonra
Chnoc Fola 
TÁ cead faighte ag Naíonra Chnoc
chun síneadh a chur le Halla Paróiste
Chnoc Fola, mar a bhfuil an Naíonra
lonnaithe. 

Thug Comhairle Contae Dhún na
nGall cead leis, chun carrchlós a
thógáil taobh leis an Halla.

Dar le pleanálaithe a scrúdaigh an
foirgneamh, ní raibh fadhbanna ar
bith leis an iarrtas. Tugadh cead an
tseachtain seo caite, níos lú ná sé
seachtainí ó comhdaíodh an t-iar-
ratas pleanála. AMC

Béal Feirste
Scéala Báis :
Dónal Mac Goil 
BRISEADH nasc tábhachtach le stair
na Gaeilge i mBéal Feirste nuair a
cailleadh Dónal Mac Goil an tseach-
tain seo caite. 

Bhí sé ar dhuine den dream beag a
tógadh le Gaeilge sa chathair i lár an
Chéid seo caite, tráth ina raibh an
Ghaeilge ina teanga leath-rúnda. 

Rugadh Dónal ar Bhóthar na Car-
raige Báine in 1940 é. Bhí sé ar an
seachtú duine d’ochtar clainne ag
Seoirse (Geordie) Mac Goil agus a
bhean, Seosaimhín.

Ba scríbhneoir comharthaí é a
athair. agus Feirstigh ab ea a bheirt
thuismitheoirí.

Ní raibh an saol go ré ag an teagh-
lach. Fuair Seosaimhín bás agus
Dónal ceithre bhliain d’aois. Thóg
Seoirse an teaghlach leis féin.

Chaith sé cuid mhór dá shaol le
gluaiseacht na poblachta agus b’oibrí
dúthrachtach ansin é. 

D’fhill sé ar an nGaeilge níos
moille ina shaol agus rinne sé an
Dioplóma le Gaeilge in Ollscoil
Uladh. Bhí sé mar rún aige an chéim
a dhéanamh ach ní raibh sé ábalta
tabhairt faoi sin de bharr drochsh-
láinte.

Bhí Dónal ina chónaí i rith a shaol
in Iarthar Bhéal Feirste. 

Maireann a bhean, Cathleen, agus
a iníonacha Ursula, Deirdre, Esther
agus Ciara. AMC

Tír Eoghain
Mórshiúil 
Cearta 
Sibhialta le
bheith in
Oileán an
Ghuail 
BEIDH Mórshiúil Cearta Sibhialta ar
siúl Dé Domhnaigh seo chugainn, 26
Lúnasa, ó Oileán an Ghuail i dTír
Eoghan go Dún Geanainn. 

Is iad na Cumainn Phoblachtacha
in oirthear Thír Eoghan atá á

ULAIDH
NUACHT

Seoltar scéalta chuig:
nuacht@gaelsceal.ie

“Tá súil againn,” a dúirt Páidí Ó Sé,
duine eile den lucht eagair, go mbei-
dh láthair spraoi agus súgartha
againn do Rás 2013, “sin de thoradh
na tacaíochta atá fachta againn don
Rás seo ó thosnaíomar cúpla bliain ó
shin agus tá cead pleanála fachta
againn,” ar sé. 

Bhí an baile ina choir thuathail
mar bhí na céadta gluaisteán loctha
ar dhá thaobh an bhóthair soir agus
siar, faid gach n-fhaid, ón mbaile. 

Ráinig go raibh 170 duine fásta ar
chúrsa Gaolainne agus bheadh glu-
aisteán ag gach duine acu sin. Agus
ansan bíonn na busanna a théann
timpeall Cheann Sléibhe agus tríd an
mBuailtín. 

‘Táimíd an- bhuíoch don nGarda
Síochana’, arsa Fionnán. Is é Noel Ó
Maoileoin a bhí ar na callairí ag
comhairliú do lucht an ráis agus an
bhogshodair cá raibh na hardáin
agus na hísleáin. Seo cuid de na
Torthaí.

Fir 10 K. 1. Seán Ó hIarlaithe, Áth
an Charbaill, Lios Póil. 2. Seán Ó Súil-
leabháin, An Daingean. 3. Peadar Ó
Cathasaigh, Baile an Ghóilín. 

Fir 7K. 1. Piaras Feiritéar, Tír an
Bháin. 2. Séamus Ó Súilleabháin,

Baile Ghainnín. 3. Rónán Willis, Cill
Mhantáin.  

Mná 10 K. Fionnuala Ní Dheasúna,
Corcaigh. 2. Aoife Uí Shé, Ard na
Caithne, 3. Áine Ní Óráin, Gleann
Fleisce.  Mná 7K. 1, Siobhán Uí Shé,
Ard na Caithne 2, Ilone Ní Rathal-
laigh, Baile Átha Cliath. 3. Máire Ní
Luasa, Corcaigh.  

Iomaitheoirí faoi 18bl. Buachaillí,
Pádraig Ó hÓgáin, Dún Chaoin.
Cailíní, Neasa Ní Dhuinnín, An Ráth
Mhór. Buachaillí Faoi 16bl. Cillian Ó
Deasúnaigh. Corcaigh.

Rás na
Naomhóg sa
Daingean
BHÍ an fharraige garbh agus an
ghaoth pas láidir, ach ní chuir san
Regatta an Daingin dá bhuille ar an
Satharn, ná ar an nDomhnach seo
caite. Bhí 15 rás ann thar an dá lá.
“Go deimhin bhí na rámhaithe ba
léir oilte go maith ar fharraigí garb-

ha,” arsa Séamus Ó Catháin, ó
Leataoibh Mór, fear gnó ádhmhar,
atá sa bhaile ó Bhostún Mheiriceá.
Fear mór CLG  is ea Séamus agus ba é
a bhunaigh an cumann caide ‘Shan-
non Blues’, i mBostún.

Mar go bhfuil cumann
rámhaíochta agus seoltóireachta
rathúil sa Daingean tá mórán fear
agus cailín óg ón gceantar an-oilte in
ionramháil naomhóg nó bád seoil.
Na Príomhthíortha.

Rás Mór na bhFear An Dún Beag,
Co. an Chláir. Seán, Alan agus Eoin Ó
Hóráin agus Seán Mac Aodh.

Rás Mór na mBan  Na Machairí,
Bríde agus Eibhlín Ní Chuirc, Áine Ní
Choitir agus Eibhlís Ní Dhéin. Rás
Measctha idir Pharóistí. Na Gleann-
ta. Cathal agus Róisín Breathnach,
Seán Ó Caomhánaigh agus Anita
Locke. 

Rás do thosnaitheoirí, Martín
Adezil  agus Orla Melnikova,
Poblacht na Seice. Rás Fé 18 Measc-
tha, An Daingean. Eiblín Ní
Chonchúir, Eoin Ó Géanaigh, Róisín
Breathnach, Dara Ó Cíobháin. Rás
Meascatha fé 12. An Daingean. Neasa
agus Donnach Ó Tuama, Conchúir Ó
Flannúra agus Áine Ní Dhubháin. 

Corca Dhuibhne

Gobharnóir Washington 
ar saoire sa Daingean
Breandán Mac Gearailt 

BHÍ Gobharnóir Stát Washington i
SAM ar saoire sa Daingean le déanaí
i ngan fios don saol.  Bhain Chris
Grady Gregoire, a fear céile Mike
agus a mbeirt iníon, Michelle agus
Courtney an-sásamh as a saoire i
gCorca Dhuibhne agus gheall go
mbeadh sí ar ais. 

“Daoine an-deas ab ea iad,” arsa
Máire Uí Ghrifín, úinéir an tigh
aíochta ina raibh na Gregoirí ag cur
fúthu. 

“Thaitin na radharcanna leo, an
ceol agus an saoirse aigne, a mheas
sí a bhí acu siúd a bhuail léi.” 

“Ba sa bhliain 2004 a chéad-
toghadh mé mar Ghobharnóir,” arsa
Cris. 

“Bhí easnamh 2.3 billiún dollar ar
ár mbuiséad, ach buíochas le Dia tá
sé churtha ina cheart againn,” ar sí. 

Daonlathach is ea Chris agus is
iad siúd atá faoi mhíbhuntáiste an

cloch is mó ar a paidrín,  óir bheadh
cúlra gan mórán speilpe aici féin ag
éirí suas. Tá caílíocht dlí aici,
dlíodóir is ea  Courtney agus tá
Michelle ag staidéar dlí. Bhí Chris
beagán suaite ar feadh cúpla lá mar
bhí tinte ag réabadh i roinnt cean-
tair sa stát thall. 

“Tá an aimsir tar éis a bheith an-
te ar fad agus dá bharr tá scata tinte
againn atá tar éis an-chuid tithe
agus foirgneamh a scrios,” ar sí linn,
“ach deirtear liom go bhfuil siad ag
súil le srian a chur leis na tinte
laistigh do bheagán laethanta.”

Ní raibh aon taighde déanta aici
ar an ainm Grady, “ach déanfad san
go luath, agus má tá, déanfaidh sé
leithscéal eile filleadh.” Dúirt Máire
Uí Ghrífín go ndúirt Chris gur
chuchu féin a thiocfaidís arís. Creid
nó ná creid bhí triúr póilíní a fhei-
dhmíonn mar ghardaí pearsanta
don ngobharnóir, i bhfochair
mhuintir Gregoire. 

Gobharnóir Stát Washington,
Chris O'Grady Gregoire

An bhfuil scéilín agat?
Ba mhaith linn freastal ar gach Gaeltacht is Gaelphobal sa tír. 

Má tá scéilíní nó nótaí áitiúla agaibh, cuirigí iad chuig an seoladh
rphoist seo le bhur dtoil, nuacht@gaelsceal.ie, agus déanfaidh

muid ár ndícheall iad a chur i gcló. 



reáchtáil seo.
Tá an Comhairleoir Barry Montei-

th orthu siúd atá á eagrú. Is Poblach-
tach Neamhspleách i nDún
Geanainn é. Dúirt sé go raibh cuid
mhór ceisteanna ann: “tithíocht ar
phraghas réasúnta, cearta leasa
shóisialaigh, imirce – tá ar ghlúin
uile imeacht, flaitheas náisiúnta
agus imtheorannú.”

Beidh an Moinsíneoir Raymond
Murray ag labhairt ag an ócáid. An
éagóir ar fad a raibh sé ag obair ina
éadán dhá scór bliain ó shin, tá sí ar
ais arís anois, a dúirt Barry Monteith.
AMC

Doire
Gearrchúrsa
Gaeilge ar an
gCarn
DÓIBH siúd a bhfuil spéis acu triail a
bhaint as rang Gaeilge den chéad
uair nó a dteastaíonn uathu snas a
chur ar na cúpla focal atá acu cheana
féin, beidh gearrchúrsa Gaeilge do
dhaoine fásta á reáchtáil arís ar an
gCarn i mbliana. Cúrsa lae é seo a
bheidh ar siúl ar an 8 Meán Fómhair
ó 9:30rn go dtí 3:00in. 

Is iad na hoidí a bheidh i láthair i
mbliana ná Fearghal Mag Uiginn, Pól
Mac Giolla Eoin agus Susan Uí Mhi-
anáin agus beidh siad i mbun ran-
ganna bunleibhéil, meánleibhéil
agus ardleibhéil. 

Tugtar deis do na hiarrthóir a
gcumas Gaeilge a lua ar an bhfoirm
iarratais, chomh maith le cur síos a
dhéanamh ar na réimsí foghlama ar
mhaith leo díriú isteach orthu, rud a
chinnteoidh an méid is mó fiúntais
ón gcúrsa. Cuirfear an réamheolas
seo san áireamh nuair a bheidh lea-
gan amach an chúrsa á dhéanamh ag
na hoidí. 

Táille €15 a bheidh ar an gcúrsa
seo agus clúdóidh sé sin lón agus
sólaistí éadroma i rith an lae. Ní mór
clárú don chúrsa  roimh ré agus is
féidir glaoch a chur ar 028 79549978
chun sin a dhéanamh. Is féidir
foirmeacha iarratais agus tuilleadh
eolais a fháil ar an gCarn nó
teagmháil a dhéanamh leis an
eagraíocht tríd an suíomh
www.ancarn.org. 
MNíC

An Ghaeilge, teanga na mban ó Thuaidh?
Anton Mac Cába

RINNE 304 mac léinn, an Ghaeilge i
mbliana ag GCE A-Leibhéal ó
Thuaidh, sin 0.9% d’iomlán na ndal-
taí a rinne an scrúdú. 

(Is ionann an A-Leibhéal agus an
Ardteistiméireacht). 

Rinne a dhá oiread cailíní an
scrúdú - 203 acu, malairt 101
buachaill. Fuair 8.8% A*, agus 53% A,
an dá grád is airde sa scrúdú. Bhí
buachaillí chun tosaigh ó thaobh
A*de, mar go bhfuair 10.9% acu an A*,
malairt 9.9% de cailíní. 

Bhí cailíní chun tosaigh ó thaobh
grad A a bheith acu  52.2% acu,
malairt 50.5% de na buachaillí.

Bhí laghdú ann ón líon a rinne an
scrúdú Gaeilge anuraidh, tráth a
ndearna  328 mac léinn é. 

Mar sin féin, tá méadú ann le deich
mbliana anuas. Ba 253 a rinne an
scrúdú Gaeilge in 2002.

Is léir go bhfuil fadhb le buachaillí
agus an Ghaeilge, áfach. 

Is múinteoir í Éimear Nic Giolla

Uidhir, go bhfuil táithí aici ar a bheith
ag teagasc i scoileanna buachaillí,
cailíní agus comhoideachais. 

Mhothaigh sí nach bhfuil suim ag
buachaillí sa Ghaeilge. Bhí rang
Gaeilge aici do GCE A-Leibhéal (an

séú bliain) agus ní raibh ach buachaill
amháin ann as deichniúr. 

“Ní maith leis na buachaillí dul
chun na Gaeltachta,” ar sise. “Bhí na
cailíní lánsásta dul ann, agus seans a
bhaint as.”

Dar le Niall Comer, léachtóir le
Gaeilge in Ollscoil Uladh, gur rud
nádúrtha é sin. Ní bhíonn imní ar
chailíní go ndéanfaidh siad óinseacha
díobh féin. Ní fadhb doleigheasta é,
mar tá na huimhreacha measartha
cothrom ar an ollscoil.

Ar ndóigh, tá fadhb le teangacha i
gcoitinne sa chóras oideachais ó
Thuaidh. Níl nuatheanga riachtanach
níos mó sna scrúduithe. 

Chomh maith leis sin, meastar go
bhfuil sé deacair marcanna maithe a
fháil sna teangacha. Tá ráchairt
áirithe ar an Spáinnis, mar go bhfuil
sé amuigh air go bhfuil sé éasca. 

Bhí na gráid níos fearr ag an dream
a rinne Gaeilge ná mar a bhí acu sin a
rinne Spáinnis. Ní raibh A* ach ag
7.5%, de lucht na Spáinnise agus ní
raibh  A ach ag 40.1% acu. 

Fionnghuala Nic Roibeaird, Coláiste Feirste, Béal Feirste, agus a tui-
smitheoirí Garaí agus Patricia.  Tá Fionnghuala chun tabhairt faoi chéim
san Innealltóireacht in Ollscoil na Gaillimhe i ndiaidh di A* a bhaint amach
sa Stair agus sa Gheailge agus B sa Mhata agus san Fhisic.

Rátaí difriúla le fáil ar Steirling i nDún na nGall 
Anton Mac Cába

TÁ difear ar a laghad 15c sa ráta a
díoltar ar an £ Sasanach i nDún na
nGall. Dheimhnigh Gaelscéal seo trí
glaoch thart.

Téann an ráta ó €1.10 i Jacksons,
Baile Féich, go dtí €1.12 sa Chúirt i
nGaoth Dobhair, go dtí €1.25 in
ollmhargadh Kee ag an Lathaigh.

Ní amháin go bhfuil an-difríocht ó
áit go háit, áfach, tá go leoir scéalta
ag dul thart faoin dóigh nach
gcaitear mar is ceart le daoine. 

D’ith comharsan liom béile in
óstán lena bhean, a iníon agus mac
céile, agus beirt garpháistí. 

Ba €115 a bhí ar an mbille don
seisear. Ní raibh aige ag an am ach
nótaí £Sasanacha. Gearradh £110 air.
Is ionann sin agus €140.34.

Is deacair míniú a fháil ar an
difear sna rátaí. Le mí anuas, tá an
ráta don £ Sasanach seasmhach go
maith. Tá sé idir €1.26 agus €1.28.5.
Ar ndóigh, gearrann an banc
coimisiún - is 1.3% atá ag Banc
Uladh faoi láthair.

Ní ar leas Dhún na nGall an difear
seo sna rátaí mar tá turasóireacht
Dhún na nGall go mór i muinín an
Tuaiscirt. Is idir 75% agus 85% atá i
gceist, ag brath ar an gcuid den
chontae a bhíonn i gceist. Dúirt John
McAteer, iriseoir i bhFánaid, gur
thug cuid mhór cuairteoirí Tuais-
ceartacha euro isteach leo agus gur
thug siad isteach soláthar bia agus
dí leo don saoire.

Dúirt Gerry O’Donnell, óstlannaí i
mBun Dobhráin, go raibh roinnt
gnónna ag déanamh dochair do

thionscal na tuarasóireachta. “Níl
daoine ag teacht ar ais,” ar seisean.
“Tugaimid ráta maith, mar go bhfuil
áthas orainn an t-airgead a fhe-
iceáil.”

Ar ndóigh, tá stáisiúin peitril cois
teorann beagnach go hiomlán i
muinín na dTuaisceartach. Táispeá-
nann siad praghsanna sa £Sasanach
chomh maith leis an euro. Tá
teirmineal do chártaí dochair
£Sasanach ag Daly’s ar an Leifear
agus an Straddle, díreach ar thaobh
Dhún na nGall de Bhéal Leice.

D’éirigh thar barr le Campa Chormaic, Co. Aontroma 2012 le níos mó ná 200 páiste ó
scoileanna Béarla agus Gaeilge ag freastal ar choicís de champaí Gaeilge agus spóirt i
mBéal Feirste Thiar. Seo cuid de na páistí ag baint suilt as turas ar bhus gan díon.

An ceoltóir Steve Cooney i gcuideachta Rosie Nic Gairbheith, An
Bun Beag ag an Fhéile Loinneog Lúnasa a bhí ar siúl i nGaoth
Dobhair. [PIC. TOMAS Ó CUIREÁIN]

An bhfuil scéilín agat? Ba mhaith linn freastal ar gach
Gaeltacht is Gaelphobal sa tír. Má tá scéilíní nó nótaí áitiúla

agaibh, cuirigí iad chuig an seoladh rphoist seo le bhur
dtoil, nuacht@gaelsceal.ie, agus déanfaidh muid ár

ndícheall iad a chur i gcló. 

BEATHA

Dílis don Fhís 
Thug Concubhar Ó Liatháin cuairt ar Ghaelscoil Chloch na Coillte, Corcaigh  

An tseachtain seo caite
fuair Carmel Nic Airt,
príomhoide Ghaelscoil
Chloch na Coillte in
iarthar Chorcaí, dea-

scéala.  Tá cead pleanála faighte
d’fhoirgneamh nua don scoil a bhfuil
sí ina príomhoide uirthí ó bunaíodh í
nach mór 20 bliain ó shin, in 1994.

Mar thoradh ar spreagadh agus ar
thacaíocht ó Pháidí Ó Lionáird, a bhí
ag an am sin ina thimire gníomhach
agus éifeachtach do Ghaelscoileanna
i gCúige Mumhan, cuireadh feachtas
ar bun agus thosnaigh daltaí ag freast-
al ar an scoil ag deireadh mhí Lúnasa.   

Tá toradh obair Pháidí le tabhairt
faoi ndeara sa cheantar seo i gContae
Chorcaí go háirithe mar go bhfuil
Gaelscoileanna bríomhara ar an
Sciobairín, i mBeanntraí, áit ar
osclaíodh foirgneamh nua don
Ghaelscoil le déanaí agus, ón
bhfómhar seo, i nDroichead na Ban-
dan.  

Sna chéad laethanta sin i gCúige
Mumhan bhí go leor freasúra i measc
réimsí áirithe den Ghaelscolaíocht ach
níor tháinig sin idir é agus Gaelscoil
Chloch na Coillte a theacht ar an
bhfód. 

“Thosnaíomar go luath le tabhairt
le fios do dhaoine go rabhamar anseo
agus chun deis a thabhairt do thui-
smitheoirí cinneadh a dhéanamh a
bpáistí a chur chugainn,” arsa Carmel
liom ag an deireadh seachtaine.  “Bhí
seachtar againn ar an chéad lá.”

“Bhí orainn 20 dálta a bheith againn
roimh 30 Meán Fómhair chun
aitheantas a fháil - bhí beirt agus fiche
againn ar an dáta sin.”

An misean a chuir Carmel agus
comhbhunaitheoirí na Gaelscoile
rompu an chéad lá: “Sárchaighdeán
oideachais a chur ar fáil trí mheán na
Gaeilge.”

Agus tá sise agus na múinteoirí a
tháinig ar bhord tar éis a bheith dílis
don bhfís sin ó shin i leith.  

Mar thoradh ar an ndílseacht agus
ar an dúthracht a ghabh léi, tá fás as
cuimse tagtha ar an scoil seo.   Anois
tá breis agus 320 dalta ag freastal ar an
scoil agus an méid sin ag dul i líon-
mhaire gach lá agus tús na scoilbh-
liana ag teannadh linn. 

Is léir go dtuigeann muintir an
bhaile tiomantas na scoile don
sároideachas agus tá meas ar leith acu
ar an nGaeilge.   

“Tá tuismitheoirí tagtha chugainn
agus iad ag cur a bpáistí chun na scoile
– “I’m sending my child to the Gaelscoil
because I hated Irish at school or I was-
n’t any good at Irish at school and I
want my child to have the language.”

De bharr a ndílseacht don fhís, níor
chuir toscaí ar nós droch-chóiríocht
ná foirgnimh sealadacha - chaith an
Gaelscoil seal i gclub oíche agus seal
eile i dtigh soghluaiste i gcaitheamh
an scór bhliain.  Ach tá athrú le teacht
ar an scéal sin go luath.

Faoi láthair tá an scoil suite i
bhfoirgneamh nua-aimseartha cei-
thre stóras a raibh banc le lonnú ann
trath - ach b’shin i ré an Tíogair agus
níl banc ná airgead anseo anois, ach
go bhfuil sócmhainn i bhfad níos

luachmhaire ann, páistí óga agus iad
ag tabhairt faoin oideachas trí mheán
na Gaeilge. 

Faoi cheann bliana beidh an scoil
nua thógtha, agus sé sheomra dhéag
ann.  Beidh dhá sheomra déag dírithe
ar dhaltaí sna príomhshruthanna
agus beidh ceithre sheomra ar leith in
Aonad  Uathachais (Autism).
Aitheantas é seo go bhfuil páistí le
huathachas ábalta tabhairt faoin
oideachas trí mheán na Gaeilge agus
nár cheart an rogha sin a shéanadh
orthu nó ar a dtuismitheoirí. 

Tá an Gaelscoil nua á thogáil de réir
plean nua atá ag an Roinn Oideachais.
De réir an Chláir Mhear-Sheachadta
(Rapid Delivery Programme), bíonn ar
an gconraitheoir geallúint a thabhairt

go gcríochnóidh sé togáil na scoile
taobh istigh de 30 seachtain chun a
bheith san iomaíocht don chonradh.
Go minic bíonn roinnt scoileanna i
gceist in aon chonradh amháin, mar
sin is fiú suim mhór an chonradh don
té atá á lorg ach ní gach conraitheoir a
bheadh in ann do. 

Nuair a osclóidh an foirgneamh
nua, in am don scoilbhliain 2013/14
meastar, beidh sé á ainmniú in ómós
do phearsa stairiúil ó cheantar Chloch
na Coillte a ghlac páirt i gConradh na
Gaeilge, i gCumann Lúthchleas Gael,
in Eirí Amach na Cásca, i gCogadh na
Saoirse agus i mbunú an tSaorstáit.  

Duine é, de réir dealraimh, gur beag
an t-ómós oifigiúil den chineál seo atá
tugtha dó ar an mbaile go dtí seo. 

Níl áireamh ar an líon daltaí atá gafa
trí Ghaelscoil Chloch na Coillte ón
gcéad lá.  Ceapann Carmel go bhfuil
thart ar 700-800 dalta i gceist agus tá
sí mórálach as an líon atá ag cloí leis an
nGaeilge go fóill, cuid mhaith acu ag
dul le múinteoireacht.  “Tá múinteoir
amháin ar ár bhfoireann a bhí ina
dhalta anseo,” arsa Carmel go bródúil. 

Liostálann sí roinnt ainmneacha
eile d’iardhaltaí atá ag obair le Gaeilge,
duine amháin atá ag tabhairt faoi
Chéim i Ghnó na Síne agus Gaeilge ina
measc. 

Tá Aonad LánGhaeilge anois sa
Choláiste Pobail i gCloch na Coillte
agus téann tuairim agus 20 dalta
chuig an Aonad sin ón nGaelscoil gach
bliain.   Tar éis an Teastais Shóisear-

Traolach Ó Donnabháin, Cathaoirleach Bhórd Bhainistíochta, Gaelscoil Chloch na Coillte, agus Cionnaith Ó Suilleabháin, Rúnaí na Scoile agus Méara an
Bhaile. 



aigh, áfach, bíonn ar dhaltaí socruithe
eile a dhéanamh agus bionn céatadán
suntasach de na daltaí a fhreasta-
laíonn ar Coláiste an Phiarsaigh,
coláiste iomráiteach agus ceannródaí
i nGaeloideachas i gCorcaigh, ag síol-
rú ó Ghaelscoil Chloch na Coillte.
Teastaíonn uathu an Ardteist a
dhéanamh trí Ghaeilge ach níl an
rogha sin fós ar a mbaile dúchais. 

Tuigeann Carmel agus a gcomhb-
hádóirí i ngluaiseacht na Gaeilge sa
bhaile cois cósta seo na dúshláin a
bhaineann le cur chun cinn na teanga
go maith.   Tuigeann siad go mbíonn
go leor dul chun cinn ag brath ar líon
beag daoine a bheith sásta an obair a
dhéanamh. 

In 1995 bhuaigh Cloch na Coillte
príomhdhuais Ghlór na nGael - ach
níor chuir an baile isteach ar an
gcomórtas ó shin. 

“Ní easpa suime is cúis leis seo - ach
díreach nach bhfuil an t-am againn,”
arsa Traolach Ó Donnabháin,
Cathaoirleach an bhoird bhain-
istíochta.   

“Táimíd buíoch do Ghlór na nGael
mar is as Glór na nGael a d’fhás an
Gaelscoil agus an Meánscoil seo,” arsa
Cionnaith Ó Suilleabháin, Rúnaí na
Scoile agus, anuas air sin, Méara an
bhaile.  Chaith sé seal freisin ina
chomhalta ar Bhord Fhoras na Gaeilge
mar ainmniúchán de chuid Shinn
Féin. 

Tá go leor bá i gCloch na Coillte don
Ghaeilge - rud atá soiléir don
ghnáthdhuine a siúlann an tsráid i
bhfianaise líon na gcomharthaí i
nGaeilge atá os cionn na siopaí.   Tá
Cionnaith ag beartú plean nua chun
labhairt na Gaeilge a spreagadh i
measc na siopadóirí sa dara leath dá
théarma.

“Tá sé i gceist agam scéim a chur ar
bun chun abairt amháin Ghaeilge a
mhúineadh do gach siopadóir agus
tabhairneoir sa bhaile,” arsa
Cionnaith.  Níl aon amhras orm ach go
n-éireoidh leis. 

Níos déanaí an lá céanna, bhíos féin
agus mo chlann ag filleadh abhaile trí
Chloch na Coillte tar éis an chuid eile
den lá tar éis an agallamh a
chaitheamh cois trá in Oileán Inse
Duine. 

D’itheamar ár gcuid i mbialann
Indiach ar an mbaile agus ar íoc an
bhille dúinn, ghabh bean an tí buío-
chas linn i nGaolainn.

Carmel Nic Airt, Príomhoide Ghaelscoil Chloch na Coillte, Traolach Ó Donnabháin, Cathaoirleach an Bhoird Bhainistíochta, Cionnaith Ó Suilleabháin,
Rúnaí na Scoile agus Méara Chloch na Coillte.

Carmel Nic Airt, Príomhoide Ghaelscoil Chloch na Coillte, ag amharc ar an leagan amach nua 

“Tá tuismitheoirí tagtha
chugainn agus iad ag cur a
bpáistí chun na scoile –
“I’m sending my child to
the Gaelscoil because I
hated Irish at school or I
wasn’t any good at Irish at
school and I want my child
to have the language.”

NUACHT Litríochta
Le Meadhbh Ní Eadhra

‘Fungie’
Deilf Dhamhsach
Dhásachtach an
Daingin
AnnMarie McCarthy & Ré Ó Laighléis,
Móinín, €12.95

Scríofa ag AnnMarie
McCarthy agus aistrithe ag
Ré Ó Laighléis, tá an leabhar
dátheangach seo oiriúnach
do pháistí agus do léitheoirí

óga, ó aois a trí nó ceithre bliana go dtí
seacht mbliana d’aois. 

Lá amháin snámhann deilf dhamh-
sach álainn, Fungie, isteach i mBá an
Daingin. Is breá leis a bheith ag
snámh thart ar an gceantar agus
feicimid é agus é thíos faoin uisce in
éineacht le báirí éisc agus Uggaí
Ochtapas. 

Tá an scéal an-simplí ar fad agus is
é an stíl inste, agus an t-imeartas
focal, a sheasann amach sa phictiúr-
leabhar seo. 

Tá stíl scríbhneoireachta éadrom,
fileata ag an údar agus déanann Ó
Laighléis aistriúchán den scoth air
seo, ag cinntiú go gcoinnítear an
rithim cheart agus an stíl spraíúil
céanna sa leagan Gaeilge. 

Tá an scéal scríofa ina rannta beaga
de dhá líne nó ceithre líne, agus
éiríonn le AnnMarie agus le Ré rím a
chur sna rannta seo. Taitneoidh sé
seo go mór le páistí agus tá sé an-

éasca ar an gcluas chomh maith.
Tagann DVD dátheangach leis an
leabhar seo, agus sílim gur
smaoineamh iontach é seo, go
háirithe mar go bhfuil an oiread sin
rithime, ríme agus spraoi ag baint leis
an leabhar. 

Beidh páistí agus léitheoirí óga in
ann éisteacht leis an scéal sa charr nó
sa bhaile agus a bheith ag breathnú ar
an leabhar ag an am céanna. Cuireann
sé go mór leis an leabhar, dar liom,
agus ar chostas €12.95, gheobhaidh tú
luach do chuid airgid ón leabhar seo.
Maidir leis na léaráidí, is breá liom na
dathanna a úsáidtear agus iad ildaite,
geal, agus tá stíl deas ag an ealaíontóir
chomh maith. 

Tá clúdach an leabhair thar a bhei-

th snasta agus tá an pictiúr de Fungie,
a fheicimid ar an gclúdach tosaigh,
bunaithe ar léaráid de chuid Ann-
Marie McCarthy féin, rud atá
spéisiúil. 

Is maith liom an chaoi gurb é an
leagan Gaeilge a ghlacann an áit
tosaigh sa leabhar seo. Is é an leagan
Gaeilge den scéal an chéad rud a
léann tú, agus ansin feicfidh tú an lea-
gan Béarla thíos faoi gach rann, ach é
níos lú agus níos caolchúisí. 

Ar bhealach, beidh an leabhar seo á
scaipeadh ar mhargadh níos leithne
mar go bhfuil sé dátheangach, agus le
cúnamh Dé cabhróidh sé le tui-
smitheoirí agus iad ag iarraidh páistí
a chur ag léamh agus ag éisteacht sa
dá theanga. 

Seán Ó Sé, Curtha in eagar ag Liam
Prút, Coiscéim, €10

Ón tús, bhí a fhios agam
go raibh rud éigin
speisialta faoin leabhar
seo. An chéad uair gur
chuala mé faoin leabhar

ná nuair a chuaigh Breandán Ó Sé,
mac Sheáin, i dteagmháil liom agus é
ag insint dom faoin leabhar agus
faoin seoladh leabhair a bhí á eagrú.
Bhrath mé láithreach go raibh brí ar
leith ag an leabhar seo do Bhreandán,
agus mar a tharlaíonn, bhí an ceart
agam. I réamhrá an leabhair, insíonn
Breandán agus a dheartháir, Tiarnán,
dúinn faoina athair, Seán Ó Sé, faoi cé
hé féin, céard atá i gceist leis an leab-
har, agus cén fáth gur shocraigh siad
an leabhar seo a chur ar fáil. Is léir ón
réamhrá, fiú, go raibh an-
chaidreamh acu lena n-athair agus
an-mheas acu ar a chuid scríbh-
neoireachta agus a chuid saothair. 

Is bailiúchán é ‘Cuimhní Pinn,
Cuimhní Cinn’ de shaothar liteartha
Sheáin Uí Shé agus de na cuimhní
cinn atá ag a chairde agus a lucht
aitheantais fós air. 

Is cosúil gur mhall a tháinig Seán
chun na scríbhneoireachta, ach ón
am a tháinig, gur éirigh leis an oiread
sin a scríobh go mbeidh áthas an
domhain anois air go bhfuil roinnt
dár scríobh sé foilsithe ag a chlann sa
chnuasach breá seo. 

Is éard atá ann ná ailt agus dánta le
Seán ar an stair, ar an seandálaíocht
agus ar chultúr agus traidisiúin
shaibhre Ghallarais agus an dúthaigh
máguaird. Cuirtear ar fáil ann iomlán
a shaothair - na haistí, na dánta, na

gearrscéalta agus na léirmheasanna.
Agus anuas air sin ar fad, tá ailt áille
ann óna dheartháireacha Tomás agus
Séamas, ó chuid dá mhuintir féin
agus ó dhaoine aitheantais éagsúla,

Liam Prút, Rionach Uí Ógáin agus
Seán Ó Curraoin san áireamh. 

Tá alt an-suimiúil go deo ann ó
Sheán féin faoi stádas athraitheach
na hiománaíochta i gCo. Chiarraí,

agus alt fíor-álainn faoi Sheán óna
dheartháir Tomás. 

Chun beagán eolais a thabhairt
daoibh faoi Sheán, cainteoir dúchais
Gaeilge ab ea é, as Gallaras i gCorca
Dhuibhne i gCiarraí. Bhí cónaí air
lena bhean chéile, Beatrice, agus a
seachtar clainne i mBaile Baodáin i
mBaile Átha Cliath.

B’aistritheoir é i nDáil Éireann ó
1967 go 1995 agus é ina leas-
phríomhaistritheoir ó 1986 go 1995,
nuair a fuair sé bás in aois a 56 bliain. 

Bhí sé ar an bhfoireann
aistriúcháin a shaothraigh ar na
Conarthaí Eorpacha sa Bhruiséil sna
blianta 1971-72.

Ba iad clann Sheáin a chuir an leab-
har ar fáil agus is mar gheall orthu gur
cuireadh an cuimhneachán breá seo
ar a n-athair agus a ndeartháir i
gcrích. Ar ndóigh, tá moladh ag dul
do Liam Prút freisin, a chuir an leab-
har in eagar, agus a chabhraigh leo
barr snasa a chur air. Is breá liom clú-
dach an leabhair, agus an chuma atá
ar an leabhar síos tríd. Tá sé go
hálainn ar fad agus an-taitneamhach
don tsúil. Tá cuma an-snasta ar fad ar
an bhfoilseachán seo agus ar chostas
€10, sílim go bhfuil neart ábhar
léitheoireachta agus smaoin-
teoireachta ann.

Is breá liom scéal an leabhair seo
agus an chaoi nár foilsíodh go leor de
na hailt agus de na scéalta sa leabhar
roimhe seo. Táim cinnte go mbeadh
Seán Ó Sé iontach bródúil dá bhfe-
icfeadh sé an leabhar ar díol, agus is
cinnte go raibh bua na scríbh-
neoireachta aige. Is iontach an rud é
gur féidir linn go léir é sin a fheiceáil
anois agus a chuid saothair a léamh.

‘Fungie
& Mara’
Le AnnMarie McCarthy & Ré Ó Laigh-
léis, Móinín, €12

Seo an dara leabhar i sraith
‘Fungie’ agus tá an deilf
álainn ar ais arís chun
léitheoirí óga a chur ag gáire
agus ag léamh. An uair seo,

buaileann sé le cara nua, an
mhaighdean mhara darb ainm Mara. 

Meallann Mara Fungie agus na hain-
mhithe mara eile go léir lena ceol binn,
agus bíonn siad go léir ag rince mar
gheall uirthi. Arís, is pictiúrleabhar
álainn é seo agus tá léaráidí móra geala
ann. 

Is leabhar dátheangach é seo chomh
maith, le téacs Gaeilge agus Béarla ar
gach leathanach. Rud a sheasann
amach faoin leabhar seo agus faoin
gcéad leabhar, freisin, ná an teanga atá
in úsáid ann. Tá Gaeilge shaibhir, dúsh-
lánach sa leabhar agus gach seans nach
dtuigfidh páistí óga cuid de na focail,
nó fiú daoine fásta. 

Ach, ar bhealach, is láidreacht é seo
mar gur trí fhuaim na bhfocal, agus tríd
an mistéir a chruthaítear le cuid de na
focail aisteacha agus iontacha, a iom-
praítear an scéal. Tá rud sa bhreis ag an
leabhar mar gheall ar an imeartas focal
agus na frásaí beaga a úsáidtear sa leab-
har, go háirithe sa leagan Gaeilge. Sílim
go mbeidh an-tóir ag an bpobal ar an
leabhar seo, agus go mbeidh rath air,
mar a bhí ar an gcéad leabhar sa tsraith.

‘Cuimhní Pinn,
Cuimhní Cinn’

TEILIFÍS agus RAIDIÓ
Le Katie McGreal

CÚRSA

€27,000 breise do Raidió Rí-Rá!
TÁ €27,000 breise faighte ag
Raidió Rí-Rá ón Roinn Ealaíon,
Oidhreachta agus Gaeltachta.
Faigheann an raidió €32,000
ón Roinn i rith na bliana, ach tá
beagnach dúbailt tagtha ar
mhaoiniú an stáisiúin anois.

Tá an deontas nua á bhron-
nadh chun an méid craoladh a
dhéanann Raidió Rí-Rá ar an
gcóras Craolta Digití Fuaime
(DAB) a mhéadú.

Tá Raidió Rí-Rá ar an bhfód ó
mhí an Mhárta 2008 agus tho-
saigh sé amach ag craoladh ar
www.rrr.ie. 

Tá sé le fáil ar DAB i mBaile
Átha Cliath agus i bPort Láirge

ó mhí Iúil agus tá siad ag súil go
mbeidh sé ar fáil ar an gcóras
digiteach i gCorcaigh, i nGail-
limh agus i Luimneach an bhli-
ain seo chugainn.

Beidh sé ag craoladh ar an
gcóras FM i mBaile Átha Cliath
ar feadh coicíse ón 24 Meán
Fómhair chomh maith.

Cláracha réamhthaifeadta a
bhíonn ar an stáisiún den
chuid is mó ach tá siad ag iar-
raidh an méid a chraoltar beo a
mhéadú leis an airgead breise.

“Tá muid an-bhuíoch don
Aire,” arsa Traic Ó Braonáin,
bainisteoir Raidió Rí Rá. “Bhí
muid ag plé leis an Roinn ar

feadh píosa agus tá an-áthas
orainn go bhfuil an maoiniú
seo faighte againn.”

Ag fógairt an deontais, dúirt
an tAire Stáit, Dinny McGinley,
“Tá an-áthas orm an deontas
seo a cheadú chun cabhrú le
Raidió Rí-Rá san obair fhiún-
tach atá ar siúl acu ag sprea-
gadh an aosa óige le níos mó
Gaeilge a úsáid. 

“Tá tábhacht ar leith ag baint
leis na meáin nua chraolacháin
agus tá ard-mholadh ag dul do
Raidió Rí-Rá as a bhfís agus a
dtionscantacht maidir le
freastal ar riachtanais daoine
óga”, a dúirt an tAire Stáit.  

Séasúr nua de
Ros na Rún
BEIDH Ros na Rún ar ais ar
na scáileáin i gceann coicíse
agus tá séasúr spleodrach
geallta ag na léiritheoirí arís
i mbliana.

Sa chéad chlár den sobal-
dráma a bheas ar siúl Dé
Máirt, 4 Meán Fómhair, tá
Tina sa tóir ar Dara arís agus
níl sí sásta glacadh le diúltú.
Feicfidh muid an meall-
faidh sí Dara nó an mbeidh
sé dílis do Chaitríona? Bhí
an-áthas ar Dara nuair a bhí
cailín beag ag Caitríona sa

séasúr deireanach, ach ní
raibh a fhios aige gur páiste
Bhreandáin a bhí ann i
ndáiríre.

Beidh teannas idir Barry,
Frances agus Jason chomh
maith. Nuair a dhéanann
Barry ionsaí ar Frances
tagann racht feirge ar Jason,
agus d’fhéadfadh impleach-
taí tromchúiseacha a bheith
ann don triúr acu. Mar is
gnáth, má tá conspóid ann
bíonn Tadhg i lár an aon-
aigh, agus is amhlaidh atá sé

sa chás seo chomh maith.
Sa séasúr deireanach bhí

caidreamh collaí ag Vince le
Grace fad is a bhí sé ag siúl
amach le Bríd, agus ní raibh
Grace róshásta nuair nár
fhág sé a chailín di – ‘bunny
boiler’ ceart a bhí inti. Tá sí
ar ais arís don séasúr nua
agus an lánúin ag socrú
bainise s’acu, agus tá scéal
mór aici do Vince. 

Níl ansin ach na heachtraí
a thiteann amach sa chéad
chlár den séasúr!

Sásta : Lucht Raidió Rí-Rá

Cúrsa Oiliúna i 
Léiriúchán Raidió

An bhfuil spéis agat i gcúrsaí léiriúcháin raidió?
Ar mhaith leat cláracha raidió a chruthú agus a léiriú?

An bhfuil spéis agat slí bheatha a bhaint amach i dtionscail an
chraolacháin raidió?

Tá Gréasán na Meán ag eagrú cúrsa oiliúna do léiritheoirí raidió sa bhFómhar seo chugainn.
Beidh an cúrsa oiliúna seo dírithe ar dhaoine ar mian leo slí mhaireachtála a bhaint amach
mar léiritheoirí raidió neamhspleach. 

Clúdófar gach gné de thionscail an raidió sa chúrsa seo, ina measc:
•      Forbairt smaointe clár
•      Scileanna agallóireachta agus láithrithe
•      Scileanna taifeada agus fuaime
•      Scileanna eagarthóireachta agus teicniúla
•      Scileanna léiriúcháin
•      Gnó na craoltóireachta

Mar chuid den oiliúint léireóidh na léiritheoirí faoi oiliúint sraith cláracha raidió a chraolfar
ar RTÉ Raidió na Gaeltachta. Sé Tomás Mac Con Iomaire, léiritheoir raidió neamhspleach
agus iar-cheannaire RTÉ Raidió na Gaeltachta a bheidh mar chó-ordnóir ar an gcúrsa. Más
spéis leat a bheith páirteach sa Chúrsa Oiliúna i Léiriúchán Raidió níl ort ach eolas a thab-
hairt fút féin , faoi aon taithí craoltóireachta atá agat agus faoi smaointe atá agat maidir le
forbairt cláracha raidió agus é seo a sheoladh chuig info@greasannamean.ie
Sé 30/8/12 an spriocdháta le haghaidh iarratas.

Fáilteofar roimh iarratais ó dhaoine atá ar scéim leasa shóisialaigh



NODA

TRASNA
1 Fuath (5)
3 (& 4 síos) Mac Dé (4,6)
5 Tá dosaen acu sa bhliain (2)
6 Tagtha ar ais (6)
8 Seomra agus leaba don oíche (6)
11 Deirfiúr d'athar nó do mháthar (6)
13 Go ----, le lán-iarracht, crua (4)
14 Duine nach bíonn gan locht, deirtear (4)
15 Ní fhaightear é seo go nádúrtha, déanta ag duine (6)
18 Gníomh iontach (5)
19 Spideog, fuiseog, faoileán (3)
22 Déanta as bainne, spréann go leor daoine é seo ar 

arán (1)
24 Tabhair aird, tabhair faoi ----- (5)
26 ------- an tsaoil, dea-ádh (7)
28 Cóngarach, in aice (3)
29 Rúitín, murnán, --- na coise (3)
30 tuiscint as leabhar nó nuachtán nó focail scríofa 

nó clóite (5)
31 Brabús déanta as airgead ar iasacht (2)

SÍOS
2 Argóint, ruaille buaille (4)
4 (&3 trasna) Mac Dé (4,6)
5 Leath bhealaigh, idir dhá rud, i lár (7)
7 Lucht tacaíochta foirne, lucht ------ (6)
9 Sraith tithe i lár baile (5)
10 Machnamh agus ómós a thabhairt do Dhia (7)
12 Duine atá mór leat, duine gurbh fhéidir brath air nó 

uirthi (4)
16 Corpoideachas a dhéanamh (7)
17 Duine le bheith tuismitheoir (6)
20 Mac do dheirféar nó dearthár (3)
21 Os do chionn uait (5)
23 Uimhir níos mó ná na céadta (5)
25 Feithid le hocht gcos, damhán ---- (4)
27 Gluais go tapa ar do chosa (4)

Crosfhocal  22.08.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
27.08.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
15.08.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 

Seán C. Ó Mathúna
Ráth Tamhnaigh, Laois

An focal deireannach
Le Síle Ní Bhraonáin

Freagra: 
MÁS saoránach Éireannach
thú a chónaíonn, a thais-
tealaíonn nó atá ar saoire thar
lear agus má chailleann tú nó
má ligtear as áit é nó má
ghoidtear do phas Éireannach,
ní mór duit dul i dteagmháil le
hambasáid nó consalacht na
hÉireann is gaire  láithreach
bonn. Iarrfar ort an caillteanas
a dhearbhú i scríbhinn nó, má
tá iarratas á dhéanamh ar phas

nua, chun na sonraí a chur san
áireamh i d’iarratas ar phas. 

Anuas air sin, ní mór duit
dul i dteagmháil leis na póilíní
áitiúla agus iarraidh ar ráiteas
scríofa gur thuairiscigh tú
caillteanas do phas. Ní mór go
mbeidh ball den údarás
póilíneachta sa tír ina bhfuil tú
ag fanacht a bheith ina
f(h)inné ar an ráiteas seo. 

Teastóidh an ráiteas seo uait
chun Deimhniú Taistil Éige-
andála (a bheidh bailí d'aistear
amháin) nó Pas Éigeandála a
fháil (a bheidh bailí ar feadh
fad teoranta ama) ó ambasáid
nó consalacht na hÉireann. 

Má tá tú ag taisteal ar thuras
ilstop, ina dtaistealóidh tú trí
bhreis agus dlínse amháin,

teastóidh pas nua Éireannach
uait. Athuair, ní mór duit caill-
teanas do phas a thuairisciú
láithreach bonn le hambasáid
nó consalacht na hÉireann is
gaire duit. 

Murab ann d’ambasáid nó
consalacht na hÉireann sa tír
ina bhfuil tú, déan teagmháil
le ambasáid bhallstáit eile AE a
rachaidh i dteagmháil le ham-
basáid na hÉireann is gaire ar
do shon. Ní féidir le hambasáid
bhallstáit AE eile pas nua Éire-
annach a eisiúint duit, ach is
féidir leo Cáipéis Taisteal Éige-
andála a eisiúint duit. 

D’fhéadfadh sé bheith áisiúil
fótachóip a iompar den
leathanach sonraí pearsanta
de do phas fad a bhíonn tú ag

taisteal nó chun íomhá den
leathanach sin a scanadh agus
é a sheoladh chuig do sheo-
ladh féin ríomhphoist.

Cáipéis taistil nach bhfuil
bailí a thuilleadh a bheidh i
gceist le haon phas a
thuairiscítear bheith caillte nó
goidte agus níor cheart duit
iarracht a dhéanamh chun
taisteal le pas a tuairiscíodh
bheith caillte nó goidte. 

Tá tuilleadh eolais le fáil ón
Ionad Faisnéise do Shaorá-
naigh thíos.

Tá faisnéis le fáil freisin ar
líne ag citizensinformation.ie
agus ón tSeirbhís Teileafóin um
Fhaisnéis do Shaoránaigh,
0761 07 4000

Ceist : 
Tá mo mhac ag dul thar lear
den chéad uair. Céard a
tharlódh dá gcaillfeadh sé a
phas fad a bhí sé ag taisteal?

Bíodh Eolas Agat ar do Chearta: Pas caillte

Ó
thosaigh mé at tiomáint ó
cheann ceann na tíre le mo
chuid oibre, ba é an
loingseoireacht satailíte a thug
slán mé ó bhailte beaga go dtí

cathracha móra agus ar ais abhaile arís. 
Is iontach na giuirléidí iad seo. Cuir

isteach an seoladh ag a bhfuil tú ag dul agus
sin é, tá tú ar do bhealach. 

Ach sin ráite, caithfidh an seoladh a bhei-
th díreach ceart síos go dtí uimhir an tí agus
fadhb amháin anseo in Éirinn nach mbíonn
uimhir ar gach theach agus ó am go chéile
téann mé amú dá bharr. 

‘Sally SatNav’ a bhaist mé ó thus ar an
bhfearas atá agam féin. Cé go ndéanann
Sally an-iarracht mé a thabhairt ó phosta go
piléar agus gur cheart go mbeadh níos mó
measa agam uirthi, ní maith liom an glór atá
aici. 

Níl tada níos measa ná nuair a chloiseann
tú an glór galánta seo ag rá ‘re-calculating’
nó ‘please turn left’ nuair nach bhfuil cead
agat dhul ar chlé, ach ansin glacaim buío-
chas leis an duine a chruthaigh an ‘SatNav’
mar gur féidir an fhuaim a mhúchadh agus
súil a choinneáil ar an mapa féin. 

Mar sin féin, nuair a bhíonn tú ag
tiomáint ar bhóithrín caol a bhfuil féar ag fás
ina lár i gceantar éigin faoin tuaithe, caith-
fidh tú cur suas leis an nglór úd mar go
dteastóidh chuile chúnamh uait. 

I ndáiríre, tá mé tar éis taisteál ar bhóithre
nach bhfuil oiriúnach do charranna, mar go
ndéanann gach córas loingseoireachta
satailíte, iarracht an bealach is tapúla chuig
ceann scríbe a leagann amach duit. 

Scaití, is féidir am a shábháil ar an dóigh
sin, ach scaití eile is féidir lena mhalairt tarlú
má thugann an córas síos drochbhóthar tú.

In amanna mar sin, bíonn faitíos orm go
gcasfar carr eile orm mar gur minic gur
bóithre le lána amháin iad. 

Níl sé i bhfad ó shin go raibh bó amháin ag
rith síos an bóithrín romham agus ‘Holly-
wood’ an t-ainm a bhí ar an áit a raibh mé! 

Cuireadh moill orm an lá úd go cinnte.
Uaireannta eile ní bhíonn a fhios agam cén
Contae ina bhfuil mé fiú agus lá amháin
leaindeáil mé ar shráid theach éigin.

Mar sin fhéin, tá an-cheart bainte agamsa
agus Sally as a gcéile le blianta anois agus
coinneoidh mé í cé go bhfuil uasghrádú le
déanamh uirthi. Agus bheadh sé go deas dá
bhféadfainn a canúint a athrú go mbeadh sé
ar aon dul leis an gcanúint a bheadh sa
gcontae ina mbeinn ag taisteal ag an am. 

Ar ndóigh bheadh go deas freisin dá
gcoinneodh sí amach as cúlghairdíní tí mé,
ach is dócha nach bhfuil aon rud gan locht.   

Mise agus ‘Sally’

An Satnav : úsáideach go cinnte, ach ná déan gach rud a deir sé!



Conradh 4 bliana le Bristol
City ag Cunningham 

Craobh Chlubanna
na Gaillimhe
Gráinne McElwain

D’ÉIRIGH le trí fhoireann áit a
bhaint amach i gCluichí Leathchean-
nais Peile na Gaillimhe i ngrád na
sinsir an deireadh seachtaine seo
caite, ach beidh ar Chill Fhir Iarainn
agus Mícheál Breathnach aghaidh a
thabhairt ar a chéile arís mar gur
chríochnaigh siad ar chomhscór i
Staid an Phiarsaigh, 0-12 in aghaidh
1-9.  

Fuair Réalta Thuama an ceann is
fearr ar Baile an Mhuilinn, 0-14 in
aghaidh in aghaidh 1-8, agus tabhar-
faidh siad aghaidh ar Chora Finne sa
gcluiche leathcheannais mar gur
éirigh le Cora Finne an bua a fháil ar
Naomh Seamús, 2-9 in aghaidh in
aghaidh 2-10.  

Sin iad na foirne céanna a bhí i
gcluiche ceannais an Chontae anu-
raidh.  Bóthar na Trá/Cnoc na

Cathrach a bheas sa chluiche
leathcheannais eile tar éis a mbua in
aghaidh na Ceathrún Rua, 1-9 in
aghaidh 0-10, agus tá siad ag fanacht
anois ar Mhícheál Breathnach nó Cill
Fhir Iarainn.  

Rinneadh an tarraingt sa ghrád
idirmheánach do na babhtaí
leathcheannais agus tabharfaidh
Uachtar Ard aghaidh ar Bhaile Átha
an Rí ach níl sé soiléir cé a bheas sa
chluiche leathcheannais eile.  

Sna cluichí ceathrú ceannais,
cuireadh deireadh tobann leis an
gcluiche idir Carna/Caiseal agus
Mionlach de bharr na drochaimsire
agus chríochnaigh an Fhairche agus
Muine Mheá/Mainistir Chnoc
Muaidhe ar chomhscór, 1-7 in
aghaidh 0-10.  Tá na dátaí do na
hathimirtí le socrú fós ach ní imreo-
far na babhtaí leathcheannais go dtí
an 15/16 Meán Fómhair sa dá ghrád.

Tús le Turas Nua ag na
Cluichí Parailimpeacha
Gráinne McElwain

“BÍONN drochlaethanta agus
laethanta maithe agam ach chaill mé
mo mhéara agus mo chosa.  Sin ceann
do na cúiseanna go bhfuil post agam
mar láithreoir teilifíse ag Channel 4 i
Sasana do na cluichí Parailimpeacha
agus caithfidh tú a bheith dearfach as
sin,” a deir Daráinne Mulvilhill, bean
as Contae na Mí a bheidh le feiceáil ar
Channel 4 nuair a chuirfear tús leis na
Cluichí Parailimpeacha an Céadaoin
seo chugainn, 29 Lúnasa.

Fuair Daráinne meiningíteas nuair
a bhí sí 16 bliana d’aois, i, 1999 agus
dúradh lena tuismitheoirí nach raibh
ann ach seans 2 as 10 go dtiocfadh sí
slán as. Tháinig a beirt dearthár chuig
an ospidéal chun slán a fhágáil léi
agus cuireadh an ola dheireaneach
uirthi.  Bhí sí an-tinn ar feadh bliana
agus baineadh na méara agus na cosa
di mar go raibh siad fágtha chomh
dubh le gual ag morgadh. 

“Bhí an bhliain sin uafásach, mar
uimhir a haon ní raibh a fhios agam
an raibh mé chun bás a fháil agus
uimhir a dó, ní raibh mé cinnte an
mbeadh mé in ann siúl arís,” a deir
Daráinne, “ach nuair a tháinig mé
slán as bhí mé dearfach mar bhí mé in
ann siúl agus bhí mé beo.”

Is bean ildánach í Daráinne a fuair
onóracha i gCéim Chumarsáide in
DCU. D’éirigh léi seacht ngrád A a
fháil san Ardteist agus bronnadh
pearsa na bliana uirthi in 2001 ach tá

dúshlán nua os a comhair anois,
dúshlán a bhfuil sí ag tnúth go mór
leis. 

“Anuraidh, bhí Channel 4 ag cuartú
daoine a bhí faoi mhíchumas agus
suim sa spórt acu chun a bheith ag

láithriú ag na Cluichí Parailimpeacha.
Chuir mé cúpla nóiméad dom féin ar
YouTube agus fuair mé cuireadh
anonn go Sasana fá choinne trial
scannáin. Ghlac mé leis agus tar éis
cúpla lá traenála fuair mé amach go
raibh post faighte agam. Bhí áthas an
domhain orm.”  

Le cúig bliana anuas, tá Daráinne
ag obair in RTÉ mar thaighdeoir ar
chláracha do pháistí. “Roimhe seo,
bhí taithí agam ag obair taobh thiar
den cheamara ach caithfidh mé a rá
go mbainim an-taitneamh as a bheith
os comhair ceamara. Tá sé iomlán
difriúil agus is breá liom an
aidréanailín a ghabhann leis.”

“Thug RTÉ cead dom bliain a
thógáil saor chun seo a dhéanamh
agus táim fíorbhuíoch as sin. Ó mí
Eanáir tá muid ag traenáil os comhair
ceamara agus mar go bhfuil sé beo,
caithfidh muid a bheith réidh d’aon
rud agus ábalta treoracha a thógáil
agus muid beo. 

Nuair a thosóidh na cluichí, beidh
mé sa stiúideo gach lá agus cé go
bhfuil mé ag súil go mór leis an gcéad
lá, beidh sé scanrúil.”

“Sula raibh aon bhaint agam leis na
cluichí, ní raibh aithne agam ar aon
duine le míchumas mar nár chas mé
leo. Tá sé iontach casadh le daoine
anseo a bhfuil míchumas éigin orthu.
Tugann sé níos mó muiníne duit
féin.”

Beidh 49 lúthchleasaí Éireannach ó
dheich spórt éagsúil ag dul go

Londain agus seo an fhoireann
Parailimpeach is mó ó Atlanta in
1996, ach cé hiad na hiomaitheoirí ba
chóir dúinn súil a choinneáil orthu?

“Fear amháin ná Jason Smyth, an
lúthchleasaí a bhuaigh bonn óir sna
rásaí 100m agus 200m sna cluichí i
mBéising. Ina theannta tá an-deis ag
Micheal McKillop sa rás 800m &
1500m, bhuaigh sé bonn óir sa rás
800m i mBéising, Colin Lynch sa
chomórtas rothaíochta agus tá an
seans ag ár snámhóirí trí nó ceithre
bhonn a chrochadh abhaile leo,” a
deir Daráinne.

“Ó thosaigh mé ag obair ar na
cluichí seo, chas mé ar lúthchleas-
aithe iontacha. Is é an dearcadh atá
acu ná cé go bhfuil mé faoi mhíchu-
mas, is féidir liom a bheith ar an
lúthchleasaí is fearr ar domhan. Tá sé
inspioráideach bualadh leo. 

Sula raibh meiningíteas orm chaith
mé go leor ama ag rith agus mar
gheall go bhfuil mé tar éis casadh le
lúthchleasaithe anseo nach bhfuil
cosa acu tá siad tar éis an-mhuinín a
thabhairt dom dul ar ais ag rith agus
táim tar éis lanna (blades) a ordú.
Táim ag súil le dul ar ais ag rith. Sin
dearcadh na lúthchleasaithe anseo: Is
féidir liom aon rud a dhéanamh.”

Tá an méid sin ráite ag bean a bhfuil
an dearcadh céanna aici. Go n-éirí go
geal léi agus le foireann na hÉireann.
Ar nós gach ní atá déanta aici go dtí
seo, tá a fhios agam go ndéanfaidh sí
sárjab.  

Daráinne Mulvilhill

Cillian Ó Conchúir 

TAR éis dó cúig bhliana a
chaitheamh ag Manchester City,
bhí a am ansin caite. Gan ach dhá
cluiche tosaithe aige san am sin,
ní raibh an cuma ar cúrsaí go raibh
sé chun deis a fháil. Mar sin tha-
paigh Greg Cunningham an deis
nuair a tháinig sé.  

Tá conradh ceithre bliana
sínithe ag captaen fhoireann faoi
21 na hÉireann le Bristol City agus
é ar bís chun aidhm an bhainisteo-
ra nua a chur chun críche.   "a 'é an
t-am ceart é chun City a fhágáil
agus mo shaol imeartha a chur
chun cinn. 

Bhí dhá thréimhse agam ar cíos
ag Leicester City agus Nottingham
Forrest agus mhothaigh mé, chun

dul chun cinn a dhéanamh, go
raibh orm City a fhágáil. 

"Tá infheistíocht mhaith sa
chlub agus is bainisteoir iontach é
Derek McInnes. Táim ag iarraidh
oibriúfaoi agus táim ag súil go
mór leis an séasúr amach
romham. Is cinnte go mbeimid ag
troid ag an taobh eile den sraith."  

Don am i láthair, tá Cunning-
ham ag díriú ar Bristol, tar éis
d’fhoireann faoi 21 cluiche cáilithe
do Chomórtas na hEorpa a cail-
liúint sa bhaile i gcoinne na Tuirce
an seachtain seo caite. 

Is féidir leo cáiliú go fóill, ach
mar a luann Cunningham, ní beag
an dúshlán atá amach rompu.
"Tá dhá cluiche fágtha againn
agus is fúinne atá sé fós. Caith-
fimid an Ungáir a bhualadh as

baile agus an Iodáil a bhualadh as
baile agus tá súil agam go mbain-
fimid na babhtaí cáilithe amach.
Ní déanann muid aon ní sa tslí
éasca. Dá bharr, cén fáth nach
rachadh muid isteach sa dá
chluiche dheireanacha agus dhá
bua uainn."  

In ainneoin gurb é ata ina chap-
taen ar an bhfoireann faoi 21 é, tá
sé tar éis imirt d’fhoireann Trapat-
toni chomh maith. Faoi láthair tá
sé dírithe ar an méid atá amach
roimhe. Chaill Bristol nuair a
d'fhill Cunningham ar a iar-chlub,
Nottingham Forrest, agus má
leanann siad gan cúl, d'fhéadfadh
Cunningham a bheith chun
tosaigh, áit ar imir sé sula
ndeachaigh sé go Man City in
2007.

Ar an gclaí Le John Allen 

Intinn ‘cheart’ ag teastail ó
Ghaillimh leis na Cait a chloí
Nach iontach an rud é go

mbeidh tóir uafásach ar
thicéid do Chraobh
Iomána na bliana seo
mar go bhfuil foireann

dhifriúil ann. Lé cúpla bliain anuas
níor díoladh amach Páirc an Chró-
caigh ach ní dóigh liom go dtarlóidh a
leithéid i mbliana mar go mbeidh
leantóirí na Gaillimhe ó chian agus ó
chóngar ann. 

Is ócáid nua é don chuid is mó de
na himreoirí ach níl sé amhlaidh do
Chill Chainnigh.

Cad é mar thaispeántas a thug na
Cait sa dara leath an Domhnach seo
caite. Ní raibh aon fhreagra ag Tio-
braid Árann don chumhacht agus
don neart nuair a d’oscail an cluiche
suas. 

Rugadar greim ar an gcluiche agus
bhíodar ar barr ar fuaid na páirce. Ar
an dtaispéantas sin beidh sé thar a
bheith deacair ar Ghaillimh coinneáil
leo sa Chraobh. Ar ndóigh bhí
fophlotaí ar siúl ar feadh uair a chloig
ina raibh ceithre aisteoir, Lar Corbett,
Jackie Tyrell, Tommy Walsh agus Pa
Bourke ag leanúint a chéile timpeall
na páirce. 

Is trua nach raibh ceamara amháin
ag leanúint na hamaidíochta seo an t-
am ar fad mar lean sé ar aghaidh do
dtí déanach sa dara leath. 

Bun agus barr an eachtra ná gur
choimeád sé ceann de na tosaithe is
fearr sa tír, Lar Corbett,  amach as an
imirt don chluiche agus creid é nó ná
chreid is eisean a choimeád an phlei-
dhcíocht ar siúl mar gur fhan sé ag
leanúint Tommy Walsh (an luch ar
thóir an chat)

Tógann cúrsaí peile lár stáitse an
Domhnach beag seo nuair a théann
deisceart agus tuaisceart  suas in
aghaidh a chéile. 

Tá éacht déanta ag Conor Counihan
agus a roghnóirí ó thosaigh siad le
peileadóirí Chorcaí. Is iad ríthe na
sraithe iad le cúpla bliain anuas agus
tá Craobh na hÉireann amháin buaite
acu, agus ar an Domhnaigh beidh
siad ag déanamh a ndíchill a
mbealach a dhéanamh chuig Craobh
2012. Cinnte ní bheidh sé éasca. 

Tá éacht déanta ag bainisteoir
Dhún na nGall, Jim McGuinness,
freisin. Bhí cuid mhaith de na saineo-
laithe ag caitheamh anuas air anu-
raidh faoin stíl peile a bhí á imirt acu,
ach le dhá Chraobh Uladh i ndiaidh a
chéile buaite acu níl an méid sin
cáinte á dhéanamh orthu anois.

Le ceathrar déag taobh thiar den
liathróid ag Dún na nGall beidh sé
thar a bheith deacair ar Chorcaigh
scóranna a fháil. Ní bheidh an spás ag
Paul Kerrigan ná ag Aidan Walsh dul

ar ruathair go minic mar a rinneadar i
gcoinne Chill Dara. 

Beidh sé deacair ar Patrick Kelly
(má thosaíonn sé) an liathróid a
choimeád agus a dháileadh mar a
dhéanann sé de gnáth. Sa líne lán-
tosach, gan soláthar rialta den
liathróid, beidh ar Nick Murphy agus
Donncha O’Connor a theacht amach
ar thóir na liathróide, rud a thógfaidh
iad ón áit is ceart dóibh a bheith.  

Tá fir Jim McGuinness an-mhaith
agus an-tapaidh ar an mbriseadh, rud
a chuirfidh teist ar chúlaithe Chorcaí.
Cheapas go raibh siad foighneach i
gcoinne Chiarraí agus tá sé soiléir go
bhfuil an–obair á dhéanamh acu ar an
gcosaint agus níl siad ag géilleadh
mórán ciceanna saora i mbliana. 

Tá an dá fhoireann an-aclaí ar fad
ach má bhíonn na foirne cothrom go
leor ag druidim le deireadh an
chluiche, ceapaim go mbeidh an bua
ag Corcaigh mar go bhfuil níos mó
tosaithe den scoth  acu. 

Ceapaim go bhfuil siad níos fearr ná
mar a bhíodar agus mar sin go mbei-
dh an lá leo. Ag filleadh ar an iomáint,
tá na Cluichí Leathcheannais faoi 21
ar siúil i nDúrlas an Satharn beag seo.
Is dócha go mbuafaidh an Clár an
chéad chluiche i gcoinne Aontroma
ach ba cheart go mbeadh an-choimh-
lint sa dara ceann idir Gaillimh agus
Cill Chainnigh. 

Den fhoireann a ghlac páirt sa
chluiche sinsir i gcoinne Corcaí le
déanaí beidh Johnny Coen, Niall
Burke, Conor Cooney, James Regan,
Davy Glennon, agus  Jonathan Glynn
ag imirt do Ghaillimh. In éineacht leo
beidh  Brian Flaherty, Joseph Cooney,
Tadhg Haran, Padraig Brehony, agus
Shane Maloney  a bhí ar phainéal an
lae stairiúil sin.

D’imríodar sa Chraobh Mionúir trí
bliana ó shin agus ar an lá bhí an bua
ag Gaillimh le farasbarr de cheithre
chúilín. 

Ach is iad Cill Chainnigh atá mar
fhreasúra agus tá a fhios againn nach
mbíonn sé éasca buachan orthu in
aon ghrád iomána. Tá beirt de na
cúlaithe óga is fearr sa tír acu, Cillian
Buckley agus Richie Doyle, agus bhí
siad féin agus an fhoireann ar fad an-
suntasach i gCluiche Ceannais
Laighean nuair a thugadar léasadh do
Loch Garman. 

Ní bheidh mórán eatarthu ach is
dócha go mbraithfidh a lán ar cá
mbeidh intinn imreoirí sinsir na Gail-
limhe a bheidh ag imirt  ar an Satharn
(ag smaoineamh ar Chraobh Sinsir na
hÉireann nó ar an gcluiche a bheidh á
imirt acu).

Buaifidh Gaillimh ar an Satharn má
bhíonn an intinn ‘ceart’.

Tommy Walsh, Cill Chainnigh, agus Lar Corbett, Tiobraid Árann, i nglacamas lámh lena chéile le linn Chluiche
Leathcheannais na hÉireann san Iomáint Dé Domhnaigh i bPáirc an Chrócaigh. Ba bheag idir an dá fhoireann sa
chéad leath ach tar éis leathama, fuair na Cait an lámh in uachtar agus thug siad greadadh ceart do na Tiobradaigh
[PIC : BRENDAN MORAN / SPORTSFILE]

Peil

“Bhlais muid an bua in
2010 agus tá sé uainn arís”  
Paudie Kissane i gcomhrá le Cillian Ó Conchúir
TÁ sé deacair a shamhlú gur féidir le him-
reoir titim ó fhoireann idirchontae ar
feadh dhá bhliain agus ansin gan a bheith
bainteach leis go ceann cúig bhliana eile.
Ach sin mar a thosaigh scéal Paudie
Kissane. 

Don té a mbeidh geansaí uimhir a 5 ina
seilbh aige do Chorcaigh  ar an Domh-
nach, bhí bealach fada le theacht aige
chun filleadh ar áit tosaigh. 

“Bhí sé deacair go leor. An grá don peil
Gaelach (a spreag mé). An meon sin atá
agat agus tú ag ciceáil liathróide timpeall
agus tú óg. Tá an grá céanna agat. Ag an
am chonaic mé Pearse O'Neill ag filleadh
agus é 26. 

“Tá dóchas ann i gcónaí. Más féidir leis
siúd é a dhéanamh, b'fhéidir go bhfaig-
headh tú deis. Choimeád sé an dóchas sin
ann, go bhfaighfeá deis. Aistear deacair a
bhí ann ach táim buíoch as ucht na deise
sin a fháil agus caithfidh mé an deis a
thógáil.”  

Ba fear ionaid é Kissane in 2009, ach tar
éis dó Corn Mhic Uidhir a ardú in 2010, ba
tubaiste cheart a bhí sa chluiche ceathrú
ceannais i gcoinne Mhaigh Eo. Tá Kissane
muiníneach go bhfuil an fhoireann tagtha
chun cinn ó shin, ach an gné is suntasaí,
dar leis, ná go bhfuil imreoirí Corcaigh
aclaí i mbliana.   

“An méid atá fíorthábhachtach ná go
bhfuil na himreoirí aclaí. Anuraidh bhain

roinnt gortuithe dúinn, sna tosaithe ach
go háirithe. Ceapaim gur chaill muid cei-
thre thosach le linn na seachtaine roimh
an gcluiche ceathrú ceannais. Táimid aclaí
anois. 

“An tslí a n-imrítear an cluiche anois, is
cluiche 20 fear é. Tá difríocht mhór ann.

Anuraidh, b'fhéidir nach raibh an t-ocras
ann, ach tar éis cailliúint, cruthaítear an t-
ocras arís. Bhlais muid an bua in 2010 agus
tá sé uainn arís.”  

Cé go bhfuil sé féin agus foireann Cor-
caigh dírithe ar an toradh céanna ar an
Domhnach, tá imirt Dhún na nGall tar éis
dul i bhfeidhm ar Kissane.   “Tá an luas
agus an ráta oibre a chuireann siad isteach
san imirt iontach. Cuireann siad imreoirí
taobh thiar den liathróid. 

Bíonn daoine ag casaoid faoi cé chomh
cosantach agus atá siad ach is féidir leo dul
ar luas lasrach ó bheith ag cosaint go dtína
bheith ar an ionsaí mar fhoireann chomh
maith, nuair a gnóthaíonn siad an
liathróid.”  

Mar a léirigh Kissane agus Corcaigh i
gcoinne Chill Dara, is féidir leo cosaint
foirne a bhriseadh ach níl móran foirne le
cosaint níos fearr ná mar atá ag Dún na
nGall.  “Cuireann Ciarraí nó Baile Átha
Cliath imreoirí taobh thiar den liathróid,
ach thug Dún na nGall é sin go dtíleibhéal
eile. An gné is tábhachtaí ná seilbh na
caide. Briseann siad chomh tapa agus le
an-chuid imreoirí. 

“Is rud nádúrtha é go dtugann tú seilbh
na liathróide uait, ach caithfimid gearradh
siar ar na botúin sheafóideacha agus gan
seilbh na caide a thabhairt dóibh. Más
féidir linn sin a dhéanamh, beidh tionchar
againn ar chlár na scór.”

Iomáint

“Tá an-chuid
oibre le
déanamh ag
Cill Chainnigh”

An bhfuil an ceacht foghlamtha
ag Dún na nGall?
Labhair Cillian Ó Conchúir le Paul Durcan
MÁ castar siar go dtí Cluiche Leathchean-
nais Uladh, scaoil Martin Penrose le iar-
racht íseal i dtreo chúl Paul Durcan chun na
scóir a cothromú idir Tír Eoghain agus Dún
na nGall sna nóiméid dheiridh. 

Rinne Durcan éacht le sábháil den chéad
scoth. Bhuaigh Dún na nGall le dhá phointe
agus bhain siad Craobh Uladh amach.   

Sin an tsábháil is fhearr a rinne an cúl
báire riamh, dar leis, ach tá fhios air go
bhfuil dúshlán mór os a chomair Dé Domh-
naigh.   

“Is iadsan rogha na coitiantachta do
Craobh na hÉireann tar éis dóibh siúl tríd
an gcluiche i gcoinne Chill Dara. Caithfidh
tú meas a bheith agat ar an luas atá fúthu.
Tá siad iontach mór. 

“D'imir muid ina gcoinne in 2007 agus
bhuaigh siad orainn le pointe. Rinne siad
slad orainn in 2009. Ní raibh mé ag imirt in
2009 ach is cuimhin liom 2007. Bhí siad
láidir agus bhí siad i gceannas i lár páirce.”   

Chaill Dún na nGall le 1-27 i gcoinne 2-10
in 2009, ach tá mórán athraithe ó shin.   

“Tá mórán athraithe déanta againn. Tá
an aclaíocht tar éis feabhsú agus tá
athruithe déanta againn ar an tslí a

imrímid. Tá ár dtraenáil tar éis athrú fiú
agus táimid ag tnúth le filleadh ar Corcaigh
a imirt toisc go bhfuil siad ag barr a réime.
Sin iad an cineál foirne ata tú ag iarraidh a
imirt.”  

Is cinnte go bhfuil mórán rudaí athraithe
agus dar le Durcan is é Jim McGuinness is
cúis leis an athrú meoin timpeall na foirne.  

“D'imir mé faoi roinnt bainisteoirí agus
bhídís ar fad iontach i m'aigne. Thug Jim an

píosa beag proifisiúntacht sa bhreis sin don
fhoireann agus is rud iontach é dúinne.
Bhíomar ag traenáil go crua cheana, ach
anois táimid ag traenáil níos crua. Bhrúigh
sé ar aghaidh muid píosa sa bhreis.”  

Bhí Durcan agus a comrádaithe cic
amháin ó Craobh na hÉireann a bhaint
amach anuraidh, ach theip orthu sa cluiche
leathcheannais i gcoinne Bhaile Átha
Cliath. 

Ach, an bhfuil an ceacht foghlamtha
agus Corcaigh idir iad féin agus Craobh na
hÉireann a bhaint amach i mbliana?  

“Bhí Baile Átha Cliath ar an bhfoireann
ab fhearr. Ní raibh ach dhá phointe ead-
rainn, ach bhíodar cúig nó sé phointe níos
fearr ná muid agus foghlaimeoidh muid
uaidh sin. Níor thógamar ár seansanna
agus is gné é nach ndéanfaimid arís.”     

“Tá Daniel Goulding agus Donncha
O’Connor acu, beirt de na lántosaithe is
fearr le tamall. Tá bonn Uile-Éireann acu
ina bpócaí, agus sheasadar beirt amach an
lá sin. Tá na leatosaithe mór agus láidir
chomh maith leis an gcumhacht reatha atá
acu ó lár páirce beidh sé deacair, ach caith-
fimid aghaidh a thabhairt orthu.” 

TJ Reid, ag caint le Cillian Ó
Conchúir ó Gaelscéal
BHÍ sé crua, bhí sé sciliúil
agus bhí sé aontaobhach. Ní
raibh imreoirí Chill Chain-
nigh ag dul thar fóir agus
fios acu go bhfuil bagairt
níos mó le theacht ó fhir na
Gaillimhe.  

“Níl ann ach cluiche
leathcheannais,” a dúirt TJ
Reid le Gaelscéal. 

“Níor bronnadh aon
Chraobh ag deireadh an lae.
Mhúin Gaillimh ceacht mór
dúinn i dtaobh na hiomána,
ráta oibre agus fisiciúlacht.
Tá an-chuid oibre le
déanamh againn sna trí
seachtainí atá romhainn
chun fáil réidh. Tá súil agam
go mbeidh, ach cath dáiríre
a bhéas ann agus trí seach-
tainí dáiríre a bhéas ann
chun muid féin a fháil
réidh.”

Tugadh léasadh do Cill
Chainnigh i gCraobh
Laighean agus tá Reid ag
súil gur féidir leis sin a chur
ina cheart i gceann trí seach-
tainí.  

“Nuair a bhíonn tús
maith ag aon fhoireann ort,
bíonn sé deacair a theacht
ar ais uaidh sin. Sa dara
leath tháinig muid ar ais sa
cluiche, ag cur cúilíní thar
an trasnán ach bhí siad
rófhada chun tosaigh. 

“Blianta eile, b'shin
muidne agus chun a bheith
lán macánta, bhí Gaillimh
dochreidte an lá sin. Is
dócha go bhfuil orainn an-
chuid oibre a dhéanamh do
Chraobh na hÉireann.”

Bhí Gaillimh i bhfad chun
tosaigh ar Chill Chainnigh i
gCraobh Laighin ach
bheadh tú ag ceapadh go
bhfuil an t-am ag Cill Chain-
nigh agus Brian Cody plean
a ullmhú chuige sin. 

“Caithfimid obair fíord-
hian a chur isteach le linn
traenála. Is ionann na rudaí
a déanann tú le linn traenáil
agus na rudaí a dhéanann tú
ar lá an cluiche.
D'fhéachamar ar Tiobraid
Árann agus bhí roinnt taic-
ticí againn. Beimid ag
féachaint ar Ghaillimh sa

chaoi chéanna.”  
Agus cad faoi fhoireann

na Gaillimhe? 
Bhuadar Craobh Laighin

le 2-21 in aghaidh 2-11, ach
dar le Reid, tá níos mó i
gceist le Gaillimh ná Joe
Canning amháin.  

"Tá luas, scil agus ráta
oibre ard acu. Mura n-
oibríonn na tosaithe ní
bhíonn aon toradh agat.
Chuaigh siad i bhfeidhm
orm i gcoinne Chorcaigh. Ní
raibh siad chomh maith
agus a bhí siad inár gcoinne,
ach fuair siad an lámh in
uachtar orthu. 

“Fuair siad an bua agus tá
siad ar ais i gCraobh na
hÉireann. Beidh a dhá
oiread oibre á dhéanamh
acu anois.”  

Cé nach cuireann sé as dó
nuair a deirtear go bhfuil
foireann iontach seo Chill
Chainnigh ag teacht chun
críche, chuir sé isteach go
mór air nuair a dúradh go
raibh sé mar fhear ionad
éifeachtach roimh an
gCluiche Leathcheannais.  

"Cuirim é sin go cúl mo
chinn. An tseachtain go léir
bhí mé á chloisteáil (gur fear
ionad éifeachtach mé) agus
mar imreoir cuireann sé sin
isteach ort. Dá bharr téann
tú amach chun a chruthú
duit féin nach fear ionad
amháin tú.”   

Paudie Kissane, Corcaigh [PIC : SPORTSFILE]

Paul Durcan, Dún na nGall [PIC : SPORTSFILE] 

TJ Reid, Cill Chainnigh 
[PIC : OLIVER MCVEIGH / SPORTSFILE]

Peil na mBan

Dúshlán mór roimh Mhná Dhún na nGall
Gráinne McElwain

TÁ seachtain ann ó d’imir Corcaigh i
gCluiche Ceannais na Mumhan ach
deir an t-imreoir lárpáirce, Juliet Mur-
phy, go mbeidh a fhios acu cá seasann
siad tar éis chluiche Ceathrú Ceannais
na hÉireann in aghaidh Dhún na
nGall Dé Sathairn. 

Bhuaigh Corcaigh a naoú Craobh
na Mumhan as a chéile in aghaidh
Chiarraí 3-12 le 2-9 ach i mí Bealtaine
chaill Corcaigh in aghaidh
Mhuineacháin i gCluiche Ceannais na
Sraithe.  

D’ardaigh an chailliúint sin ceis-
teanna dóibh fúthu féin ach tá siad tar
éis oibriú fíorchrua sa traenáil agus tá
Juliet ag súil go mór leis an gcluiche. 

Tá Angela Walsh ar ais ag traenáil
leis an bhfoireann tar éis briseadh ach
ní bheidh Amy O’Shea ar ais mar
gheall ar ghortú. Bhí gortuithe ag cur
as do Orlagh Farmer, Orla Finn, Nol-
laig Cleary agus Rena Buckley le
tamall ach ba chóir go mbeadh siad i
gceart don Satharn.

Tá dúshlán mór amach roimh
Dhún na nGall agus beidh sé níos
deacra mar nach mbeidh an sártosaí,
Geraldine McLaughlin, ná a deirfiúr,
Nicole, ar fáil mar go mbeidh siad ag
seasamh le deirfiúr s’acu atá le
pósadh ar an Satharn. 

Tá imní mór chomh maith nach
mbeidh Róisín Friel, Kelly Wilson ná
Róisin McCaffrety ar fáil ach an oiread
mar gheall ar an mbainis. 

Ciallaíonn sin go mbeidh bainis-
teoir na foirne, Michéal McNaughton,
ag brath go hiomlán ar fhoireann
mhionúir agus bheifeá buartha dóibh
in aghaidh Chorcaí a bhfuil Craobh na
hÉireann buaite acu sé huaire anois. 

Tá 14 imreoir in easnamh ar Dhún
na nGall ón fhoireann a bhuaigh
Craobh Idirmheánach na hÉireann in
2010 mar gheall ar imirce go dtí An
Astráil agus Sasana, ina measc Diane
Toner, Niamh agus Ciara Hegarty,
Tanya Kennedy agus Patrice Rooney.

Domsa, is í an choimhlint idir
Mhuineachán agus Mhaigh Eo
cluiche an deireadh seachtaine. Idir
1996 agus 2006 bhuaigh an dá chon-
tae seo Craobh na hÉireann sé huaire
eatarthu. 

Bhí drochbhliain ag Maigh Eo anu-
raidh agus fadhbanna inmheánacha
sa chontae ach tá cuma na maitheasa
orthu i mbliana.  Bhuaigh siad
Cluiche Ceannais na Sraithe, Roinn a
Dó, ach ní raibh siad iomlán dírithe ar
Chluiche Ceannais Chonnacht in
aghaidh na Gaillimhe agus theip
orthu ar an lá.  

In aghaidh Thír Eoghan coicís ó
shin, bhí siad an-mhaith arís le 3-11 as
3-12 ag teacht ó bhróga Cora
Staunton.  Tá sé rífheiceálach cé
chomh tábhachtach is atá Staunton
don fhoireann ach níor dhéileáil Tír
Eoghain léi agus ní raibh córas oib-
rithe amach acu chun í a láimhseáil. 

Ní bhíonn Maigh Eo leath chomh
maith nuair nach bhfaigheann Cora

soláthar na liathróide agus in aghaidh
Mhuineachán bheinn ag súil le córas
cosanta agus imreoirí breise tugtha
siar chun í a choinneáil ciúin. 

Tá Muineachán ag imirt thar barr i
mbliana le buanna maithe acu in
aghaidh Dhún na nGall agus Tír
Eoghain i bhfeachtas Uladh, chomh
maith leis an tSraith, Roinn a hAon a
bhuaigh siad i mí Bealtaine.  

Ach ní rún é tar éis an díomá in
aghaidh Chorcaí i gCluiche Ceannais
na hÉireann anuraidh go bhfuil siad
iomlán dírithe ar Chraobh na hÉire-
ann a bhuachan i mbliana. 

Sílim go mbeidh Muineachán
róláidir do Mhaigh Eo agus feicfimid
iad i gCluiche Leathcheannais na
hÉireann.

Cén Tionchar a bheas ag bonn
óir Katie ar Spórt na mBan?
Gráinne McElwain

Coicís ó shin, d’éirigh le Katie
Taylor bonn óir a bhuachan
sna cluichí Oilimpeacha
agus d’fhéach 1.1 milliún
duine ar an troid idir í féin

agus Sofya Ochigava as an Rúis ar RTÉ
2. 

Bonn stairiúil a bhí ann, ní amháin
mar gurbh é sin an chéad bonn óir a
bhuaigh Éirinn le fiche bliain ach ba í
Katie an chéad bhean ar éirigh leí bonn
óir a bhuachan sa dornálaíocht riamh. 

Chuir fiche míle duine fáilte abhaile
roimpi i mBré le cur in iúl di cé chomh
buíoch is a bhí siad as an éacht mór a
rinne sí. Níl a leithéíd feicthe againn i
spórt na mban go dtí seo, ach an ócáid
ar leith a bhí ann nó an bhfuil dearcadh
na tíre ó thaobh spórt na mban ag
athrú?

“Tá tuairimí measctha agam as an
bhealach a dhéileáil muid le bua Katie,”
a deir Juliet Murphy, imreoir peile le
Corcaigh agus a bhfuil sé bhonn Uile-
Éireann buaite aici. “Is mór an onóir di
an méid a bhain sí amach ag na Cluichí
Oilimpeacha ach d’éirigh léi ceithre
bhonn domhanda agus trí bhonn Eor-
pacha a bhuachan roimhe seo agus ní
raibh mórán ráite faoi sin. Ní fhaca mé
mórán ceamaraí nó na meáin chu-
marsáide ag déanamh agallaimh léi
agus í ag teacht ón eitleán na haman-
ntaí sin.”

Ach deir an bainisteoir ar fhoireann
sacar na mBan, Sue Ronan, a bhfuil
aithne mhaith aici ar Katie mar gur imir

Katie ar an bhfoireann idirnáisiúnta, go
bhfeicfimid difear amach anseo. “ Sílim
go ndéanfaidh sé difear mar ardóidh sé
próifíl spórt na mban sa tír seo, go
háirithe an dornálaíocht. Is eiseamláir
iontach í do chailíní óga agus nuair a
bhí mé féin i mBré ag an bhfáiltiú
abhaile chas mé le go leor ban ó gach
cearn den tír a bhí tar éis taisteal chun
tacaíocht a thabhairt do Katie. Bhí sé
sin iontach le feiceáil,” a deir Sue.

Ceann de na fadbhanna le spórt na
mban sa tír seo ná nach bhfuil na
tacadóirí ag dul chuig na cluichí ar fad,

fiú iarimreoirí na spórt éagsúla.
“Cuireann sé as dom go mór nach

bhfuil muid ag tacú lenár spórt féin,” a
deir Juliet. “Feicim go leor ban ag
cluichí rugbaí na Mumhan agus
Laighean agus iad go hiomlán paisean-
ta faoi na cluichí sin ach níl an bród
céanna le feiceáil i gcluichí na mban.
Tagann fir chugat níos tapúla chun
comhghairdeas a dhéanamh leat as
imirt le Corcaigh.  Sílim go gcaithfidh fir
aitheantas a thabhairt don spórt ar dtús
báire agus ina dhiaidh sin bíonn mná
taobh thiar de agus ní thuigim cén

fáth.”
“Ní fhaigheann na cailíní an t-

aitheantas atá tuillte acu agus feicim
féin an méid ama a thugann siad ar na
foirne náisiúnta ach ní thagann na slu-
aite agus tá an locht ar mná iad féin as
sin. Níl an clúdach iontach sna meáin
ach an oiread. Tá go leor smaoinimh
déanta agam air seo ach níl mé in ann
mó mhéar a chur air an gcúis nach
bhfuil muid ag fáil níos mó tacaíochta,
go háirithe nuair atá sacar na mban
mór sna tíortha eile ar nós na Stáit Aon-
taithe, an tSeapáin agus fiú tíortha eile

na hEorpa,” a deir Sue.
Imríonn os cionn 150,000 Peil na

mBan agus tá 23,000 cailín cláraithe le
clubanna sacair, an chuid is mó díobh
sin faoi aois.

“Bíonn fadhb againn cailíní a choin-
neáil ag imirt san aoisghrúpa 16-19,” a
deir Sue. “Is iomaí cúis atá leis sin ach
tá an chuma ar an scéal gur fearr le
cailíní díriú isteach ar scrúdaithe agus
tagann roinnt acu faoi bhrú tui-
smitheoirí deireadh a chur le sacar
chun oibriú don Ardteist. Tá buachaillí
ag déanamh scrúdaithe chomh maith
ach ní chuireann na scrúdaithe as
dóibh siúd. Fágann na cailíní muid
faraor.”

“Bhí fadhb mhór againn leis an aois-
ghrúpa f-19 agus grád na sinsir mar go
raibh cailíní ag imeacht agus ní raibh
imreoirí ann a bhí ábalta an chéim eile
suas a thógáil. Ach tá sé ina chuidiú
anois go bhfuil Sraith Náisiúnta na
mBan bunaithe mar ciallaíonn sé go
bhfuil comórtas iomaíoch anois chun
freastal ar na cailíní sin. Feictear domsa
mura bhfuil dóthain tallainne agat faoi
aois go mbíonn sé níos deacra leanúint
ar aghaidh ag imirt.”

“Táim féin an-bhródúil as an méid
atá bainte amach ag Katie agus thais-
peáin sí an bealach is fearr chun í féin a
iompar. Bhí sí an-umhal as an méid a
ghnóthaigh sí,” a deir Juliet. “Ach ag
féachaint trí nó ceithre mhí chun cinn,
athróidh saol Katie gan dabht agus tá sé
sin tuillte go mór aici, ach maidir le
spórt na mban go ginearálta, ní dóigh
liom go bhfeicfimid mórán athruithe.” 

Katie Taylor – níl aon dabht faoi, laoch atá inti mar Katie Taylor agus tá sí go mór i mbéal an phobail faoi láthair tar éis
di an bonn óir a thabhairt abhaile ó Chluiche Oilimpeacha Londain; ach cén tionchar a bheas aici ar spóirt na mban in
Éireann go fadtéarmach? [PIC : PAT MURPHY / SPORTSFILE]


